
Siunnersuummut nassuiaatit 

 

Nassuiaatit nalinginnaasut  

 

1. Aallaqqaasiut  

 

Inissianik attartortitsisarneq pillugu Inatsisartut peqqussutaat nr. 2, 12. maj 2005-imeersoq, 

kingusinnerusukkut allannguutilik, atulersinneqarnerminili Kalaallit Nunaanni inissianik 

attartornermut tunngasunut attartornermi pissutsinut pingaarnertigut inatsisitigut 

tunngaviusimavoq. 

 

Peqqussut 2005-imili arlaleriarluni allanngortinneqartarsimavoq inissiaqarnermut tunngasuni 

ineriartornermut malittarisassat tulluarsarniarlugit aamma erseqqissaanissamut 

aaqqiinissamullu pisariaqartitsinerit akueriniarlugit. Allannguutit ilaatigut ineqarnermut 

akiliutinik akiliinermut, sulisunut inissiat nalinginnaasumik inissiatut attartorneqartussatut 

tiguneqarnerinut, uumasuuteqarnermut, attartortup toqunerani attartorneqartup 

tiguneqarneranut kiisalu oqoqarsimasut inissiat attartorneqartartut nalunaarsornerinut 

tunngasuusimapput. 

 

Allannguisaqattaartuarnerit kingunerisimavaat inatsisitigut tunngaviusup ilaannakuusutut 

isikkoqalersimanera, ataatsimullu allanneqarnissaanik malittarisassallu 

nutarterneqarnissaannik piviusumik pisariaqartitsisoqalersimalluni. 

 

Inatsisissatut siunnersuummi matumani siunertaq tassaavoq inatsisartut peqqussutaata 

atuuttup ataatsimoortumik Inatsisartut inatsisaannik taarserneqarnissaa, manna tikillugu 

tunngaviusumik pingaarutilinnik ingerlatitsiinnartoq, kisiannili piviusunut atuuttunut, 

ullumikkut inissiat ilusaannut tulluarsarneqarsimasoq aamma pisortat attartortitsisarneranni 

aaqqissugaanikkut allannguuteqartoq. 

 

Inatsisissatut siunnersuut attartortup attartortitsisullu akornanni pingaarnertigut pissutsinik 

allannguinngilaq, aalajangersakkalli katersorlugit erseqqissarlugillu, taamaalilluni inatsisit 

paasiuminarnerusumik ullutsinnullu naleqqunnerusutut inissisimalerlutik. 

Siunnersuummi ataasiakkaanik nalimmassaasoqarpoq, ilaatigut inissiani namminersortuni 

pigineqartuni attartortut Ineqarneq pillugu maalaaruteqartarfimmut isumaqatigiinngissutit 

suliarineqarsinnaanngorlugit kiisalu pilersaarutaasumik piffissakkaartumik aserfallatsaaliineq 

(PPA) pisortat attartortittagaanni maleruagassat eqqunneqarnissaat. 

 

2. Tunuliaqutaq siunertarlu 

 

Inatsisartut peqqussutaat atuuttoq piffissami ineqarnermut tunngasut taamaallaat 

Namminersornerullutik Oqartussanit kommuniniillu piginnittut aqunneqarallarmata 

kisimiillutillu attartortitsisuugallarmata suliarineqarsimavoq. Kalaallit Nunaanni 

Namminersorlutik Oqartussat 2009-mi pilersinneqarmatali namminersorlutik oqartussanit 

kommuninillu pigineqartut inissiaatileqatigiiffiit, tassunga ilanngullugit Illuutileqatigiiffik 

Illuut A/S kommuninilu inissiaatileqatigiiffiit, pisortat inissianik pilersuisutut 

aaqqissugaanerat annertuumik allanngorsimavoq. 

 

Tamanna inatsisit piginnittuunikkut aqutsinikkullu pissutsinut piviusunut tulluarsaanissannik 

pisariaqartitsilersimavoq, tassunga ilanngullugu Namminersorlutik Oqartussat imaluunniit 

kommunit aalajangiisutut sunniuteqarfigisaannut ingerlatseqatigiiffinnut naleqqiullugu 

inatsisip atuuffiata erseqqissarneratigut. 

 

Siunnersuutip 2005-imili akuerineqarsimasut allannguutissatut siunnersuuterpassuit aamma 

malittarisassanut ataatsimoortunut oqaatsinullu, taaguutinut aaqqissugaaneranillu 

nutarsaalluni katersorpai, taamaalilluni inatsit siunissami Kalaallit Nunaanni attartornermut 

tunngasut pillugit immikkoortutut tamakkiinerusumillu tunngavissiisutut 

atorneqarsinnaalerluni. 

 

Piareersarneqarneranut atatillugu pingaartinneqarsimavoq attartorneq pillugu inatsisip 

attartortunut, attartortitsisunut pisortanilu oqartussanut ajornanngitsumik 

atorneqarsinnaanissaa, kiisalu inatsit pisariittumik aqutsineq assigiiaartumillu inatsisitigut 

suleriaaseqarnermut ikorfartuissalluni, kiisalu pilersaarutaasumik piffissakkaartumik 

aserfallatsaaliineq pisortat attartortittagaanni maleruagassat ersarinnerusut  

 

3. Siunnersuummi immikkoortut pingaarnerit 

 

3.1 Inatsisit atuuttut  

Inatsisissatut siunnersuut pingaarnertigut malittarisassanik atuuttunik ingerlatitseqqippoq, 

kisiannili arlalinnik allannguinernik erseqqissaanernillu imaqarluni. 

 

3.2. Siunnersuutip imarisai 

 

a) Inatsisartut inatsisaata pissusianik allannguineq 

Inatsisissatut siunnersuutip inatsisartut peqqussutaat atorunnaarsippaa taannalu Inatsisartut 

inatsisaannik taarserlugu. Inatsisartut Naalakkersuisullu akornanni piginnaatitaaffiit 

agguarnerisigut pingaaruteqartunik allannguisoqanngilaq, ikaarsaariarnerulli 

namminersorlutik oqartussani aaqqissuussinerup atuuttup inatsisilioriaatsillu nutaajunerusut 

naapertorlugit nutarterineq qulakkeerneqarluni. 

 

b) Oqaatsinik ilusaanillu nutarterineq 

Inatsit oqaatsitigut aaqqissugaanerusumillu misissorneqarsimavoq. Aalajangersakkat 

siusinnerusukkut assigiinngiiaartutut pisoqalisimasutullu inissisimasut 

paasinarnerulersinnissaat siunertaralugu allatut oqaasertalerneqarput. Paragraffit arlallit allatut 

normulersorneqarput, aamma aaqqissugaaneratigut oqaatsitigullu annikitsunik 

allannguisoqarluni. 

 

c) Atuuffia 

Inatsisip atuuffia erseqqissarneqarpoq, taamaalilluni Namminersorlutik Oqartussanit, 

kommuninit, ingerlatseqatigiiffinnit taakku aalajangiisutut sunniuteqarfigisaanni 

pigineqartunut inissianut imaluunniit taakkuninnga attartortinneqartunut, kiisalu 

namminersortunik pigineqartunut tunngasunut attartornermut tunngasunut inatsisip atuunnera 

erseqqissumik takuneqarsinnaalluni kiisalu inissiamik ineeqqanillu inissiatut attartornermi 

 

d) Ineqarnermut akiliutip akilerneqarnera il.il. 

Piffissaq akiliiffiusussaq pillugu aalajangersagaq 2021-mi allannguutissatut siunnersuummiit 

ingerlateqqinneqarpoq, taanna malillugu ineqarnermut akiliut, imeq kiassarnerlu akiliinermut 

tunngasoq qaammat sioqqullugu qaammammi ullormi aningaaseriviup ammaffiani 

kingullermi akilerneqassalluni. 

 

 

e) Uumasuuteqarneq 

Uumasuuteqarneq pillugu malittarisassat, kingullermik inatsisikkut nr. 29, 2019-imeersukkut 

allanngortinneqartut, ingerlateqqinneqarput. Attartortitsisup uumasuuteqarnerup 

akuerisaanera pillugu aalajangiinissamut piginnaatitaanerat allanngortinneqanngilaq. 

 

f) Sulisunut inissiap nalinginnaasumik attartorneqartussanngorlugu tiguneqarnera 

Aalajangersagaq, ukiuni kingullerni tallimani sulisunut inissiami najugaqarsimasup inissiap 

attartorneqartup nalinginnaasutut attartorneqartutut attartortumit tiguneqarsinnaanera 

allanngortinnagu ingerlateqqinneqarpoq. 

 

g) Ineqarneq pillugu Maalaaruteqartarfik 

Ineqarneq pillugu Maalaaruteqartarfiup piginnaatitaanera, kingullermi inatsisikkut nr. 13, 

2022-meersukkut allanngortinneqartup, aaqqissuisuniit tulluarsarneqarluni 

ingerlateqqinneqarpoq. Inissiani pisortat imaluunniit ingerlatseqatigiiffiit pisortanit 

aalajangiisumik sunniuteqartuni attartortitsisuusuni attartortup attartortitsisullu akornanni 

isumaqatigiinnginnerit Maalaaruteqartarfiup suli suliarisinnaavai kiisalu nutaatut inissianik 

attartortittakkanik namminersortunik pigineqartuni maalaarutinik assigiinngitsunik 

suliaqarsinnaalerluni, siunnersuummi allaqqasut malillugit. 

 

h) Pilersaarutaasumik piffissakkaartumik aserfallatsaaliineq (PPA) 

Pilersaarutaasumik piffissakkaartumik aserfallatsaaliinissamut aningaasanik piginnittut 

qitiusumi ileqqaarneqarsinnaanerat erseqqissarneqarpoq, aningaasallu inissiaqarfiusunut 

tamarmiusunut sivisunerpaamik atatitsisinnaaneq pillugu siunertamut naapertuuttumik 

atorneqarsinnaallutik toqqammaviussalluni nutarterinissamut pilersaarutit ingerlaavartumik 

nutaterneqartut. 

i) Immikkut aaqqissuisuniit allannguinerit 

Aalajangersakkat arlallit, siusinnerusukkut nalunaarutiniissimasut, inatsisip 

immikkoortuunera annertusiniarlugu taannalu paasiuminarnerulersinniarlugu inatsimmut 

ilaatinneqalersimapput. 

 

4. Pisortanut aningaasaqarnikkut allaffissornikkullu sunniutissat 

 

Inatsisissatut siunnersuut pisortanut aningaasaqarnikkut annertunerusumik 

sunniuteqassangatinneqanngilaq. Tassani pineqarput teknikikkut oqaasertaatigullu 

nutarterineq kiisalu inatsisit ataatsimut allanneqarneri. 

 

Ingerlatsinermi periutsinut atuuttunut ingerlatseqatigiiffiillu ilusaannut atuuttumut 

tulluarsaanerup kingunerisaanik allaffissornikkut oqilisaassisoqarlunilu Namminersorlutik 

Oqartussat, kommunit pisortanillu pigineqartut inissiaatileqatigiiffiit akornanni akisussaaffiit 

agguarnerini erseqqinnerulersitsisoqassaaq. 

 

Paasissutissiiniarnermi atulersitsiniarnermilu sulianut atatillugu aningaasartuutaasinnaasut 

aningaasaliissutit pioreersut iluini akilerneqassapput. 

 

5. Inuussutissarsiutinik ingerlataqartunut aningaasatigut allaffissornikkullu 

sunniutissat 

 

Siunnersuut aningaasaqarnikkut imaluunniit allaffissornikkut inuussutissarsiortunut 

annertuumik sunniuteqassangatinneqanngilaq. Siunnersuulli namminersortuni pigineqartuni 

attartortut isumaqatigiinngissutit assigiinngitsut Ineqarnerneq pillugu 

maalaaruteqartarfimmut, maalaarsinnaanermik ammaanneqassapput. Tamanna killilimmik 

allaffissornikkut namminersorlutik attartortitsisartunut suliassanik pilersitsisinnaavoq, 

maalaarutinik suliaqarnermi soorlu paasissutissanik tunniussineq kiisalu uppernarsaatinik. 

 

Namminersorlutik attartortitsisartut ineqarnermut akiliummik aalajangersaasarnerat, 

aserfallatsaaliisarnerat, attartornermik taamaatitsineq atorunnaarsitsisarnerlu 

ingerlatiinnarneqarput.  

 

6. Avatangiisinut, pinngortitamut inuillu peqqissuunissaannut sunniutissat 

Avatangiisinut, pinngortitamut inuillu peqqissusiannut siunnersuut sunniuteqassanngilaq. 

Oqoqarneranik nalunaarsuineq pillugu malittarisassat attartortitsinermilu 

illersorneqarsinnaasumik pitsaassuseqarnissaat pillugu piumasaqaat inissiat peqqissuunissaat 

kiisalu illersorsinnaasumik ineqarnissamik qulakkeerneqarnissaa siunertaralugu 

aalajangiussimaneqarput. 

 

7. Inuit pisinnaatitaaffii kiisalu innuttaasunut kingunerisassat 

Siunnersuut nutaanik imaluunnit annertuumik innuttaasut pisinnaatitaaffiinut 

ajornerulersitsitut, inatsik atuuttumiik akuliunnerusutut nalilerneqanngilaq. 

Attartornermut taamaatitsineq, atorunnaarsitsineq kiisalu atuisinnaatitaanerup allanut 

tunniunneqarsinnaanera, attartortunut inatsisitigut pisinnaatitaaffiit siunnersuummi 

ingerlatiinnarneqarpoq. 

 

Siunnersuut nalilerneqarpoq naapertuuttoq, pisinnaatitaaffimmut ajoquserneqarnani 

nammineq inuunerup ingerlassinnaaneranut kiisalu angerlarsimaffeqarsinnaanermut 

immikkoortoq 8 Inuit Pisinnaatitaaffii pillugit Europami Isumaqatigiissummi. Siunnersuut 

aamma nalilerneqarpoq inuit pisinnaatitaaffiinik allanik apeqqutinik pilersitsinngittoq.  

 

8. Sunniutissat allat pingaarutillit 

 

Siunnersuut allanik annertuunik kinguneqassanngilaq. Ineqarnermut tunngasunik 

erseqqinnerusumik kinguneqarnerusumillu ingerlatsinissamut inatsit ikorfartuivoq aamma 

attartornermi immikkoortut akornanni pisortat attartortitsisartut kiisalu namminersortut  

suleriaatsit assigiissarneqarlutik. 

 

9. Tusarniaaneq 

Inatsisissatut siunnersuummi aalajangersakkanut ataasiakkaanut nassuiaatit 

 

§ 1-imut 

 

Imm. 1-imut 

Inatsisip atuuffia aalajangersakkami aalajangersarneqarpoq Inatsisartullu inatsisaat illunik 

illunilu ineeqqanik inigisassanik attartortitsinermut, attartukkanik attartortitseqqinneq 

ilanngullugu atuuttoq allanneqarluni, attartortoq inuunersoq imaluunniit inatsisitigut 

pisinnaatitaanersoq pisussaatitaasorlu apeqqutaatinnagu. Siunertaq tassaavoq malittarisassat 

najugaqarfissanik attartortitsinernut suusinnaasut tamaasa ilaatilerlugit, piginnittuuneq 

attartortullu inatsisitigut inissisimanera apeqqutaatinnagu, ataatsimuulersillugit 

katersornissaat.  

 

Siunnersuummi taamaalilluni aamma ilaapput attartorneq pillugu isumaqatigiissutit, 

attartortoq inatsisitigut pisinnaatitaallunilu pisussaatitaasoq, attartorneqartumi 

aalajangersimasumik nammineq najugaqanngitsoq, assersuutigalugu sulisitsisoq, sulisunut 

inissiatut sulisuminut attartortitseqqinnissaq siunertaralugu inissianik attartortoq. Tamatuma 

kingunerisaanik inissiat suliffeqarfinnut inunnullu inatsisitigut pisinnaatitaallutillu 

pisussaaffeqartunut attartortinneri ilaatigut attartorneqartup aalajangersarnissaa pillugu 

inatsisissatut siunnersuummi malittarisassanut ilaallutik.  

 

Inatsisip atuuffiata avataaniipput utaqqiisaasumik illumik illumilu ineeqqanut attartorneq 

aamma attartorneqartumi attartortoq aalajangersimasumik najugaqarnani. Tamanna 

assersuutigalugu pineqarlutik ileqquusumik siniffittut ullaakkorsiorfittullu aamma hotellit, 

motellit vandrehjemmillu aqqutigalugit ineeqqat attartorneqartunik unnuisarfinnik 

attartornerit. Ineeqqamik inissiamilluunniit attartornermut atasumik piffissami sivisunerusumi 

imaluunniit piffissamut killiligaanngitsumut attartorneq ingerlanneqarpat attartorneqartoq 

aallaaviatigut inatsisissatut siunnersuummut ilaassaaq. Taamaappat attartortitsisoq 

pisussaavoq attartorneqartoq attartortumut aalajangersimasumik najugaqarfittut 

atorneqannginnera uppernarsassallugu. Taamaalilluni pingaartinneqarpoq inatsisissatut 

siunnersuutip saneqqunneqarsinnaannginnera aamma najugaqarfissanik attartortitsinermi 

malittarisassaliornermut iluaqutaalluni attartortorlu illersorneqarluni.  

 

Taaguut "illu inilu najugaqarfissatut aalajangersagaq" suli annertuumik paasineqassaaq 

tassaallutik inissiat immikkoortut kiisalu ineeqqat ataasiakkaat, taakku aalajangersimasumik 

najugaqarfittut atorneqarpata. "Illu illumilu ineeqqat inigisassat" isumaqarput najugassatut 

ilusilikkatut ilisimaneqartut soorlu illut quleriiaat, illut uiguleriiaat, illut ataqatigiiaat, 

ilaqutariinnut illuliat, illut affarleriit, ineqarfinni ininik, ineeqqani inissianilu ininik 

attartortitsinerit inatsisissatut siunnersuummi pineqarput. Aasarsiortarfinnik attartortitsineq 

peqqussummi ilaatinneqanngilaq, tamatumani aasarsiortarfittut taaneqartoq attartortup ulloq 

unnuarlu najugarisaa pingaarneq pineqanngippat. Umiatsiat angerlarsimaffiit 

attartortinneqartarnerat inatsisissatut siunnersuummi pineqanngilaq, uani pineqarmat pigisat 

aalaakkaasut, nuutsinneqarsinnaangitsullu. 

 

Aalajangiinissami sulinngiffeqarnerunersoq imaluunniit assigisaat, nalilersuinermi ilaassaaq 

attartornerup sivisussusaa, sulinngiffeqarneq naliginnaasumik sap. ak. 6-8 

sivisunerussanngitsoq. 

 

Sivikitsumik attartortitsineq siunnersuummi maleruagassani atuutsinneqarsinnaavoq, 

taamaammat pingaaruteqarpoq attartortitsinermi siunertaata nalilersornissaa. Soorlu asimut 

inissiineq attartortitsineq inatsimmi ilaassaaq. 

 

Inatsimmi aamma assersuutigalugu ilaavoq attartorneq pillugu isumaqatigiissut, inuit arlallit 

ineqqaamik ataatsimik amerlanernilluunniit attartortut attartorneqartorlu attartortut piffissani 

assigiinngitsuni suliffeqarnerisa malitsigisaanik nikittaallutik attartorneqartumik atuillutik. 

Illumik illumilu inimik atuinerit suulluunniit atuisumut aningaasatigut akeqartut 

pinngitsooratik attartornermut tunngasuunngillat. Taamaalilluni piginneqatigiilluni inissiat 

aamma inissiat pigisat, ataatsimoorlunilu najugaqarfiit assigiinngitsut, atuisunit pigineqartut 

attartornermut pissutsinik taaguutip avataaniipput. Inissiat taamatut ittut akerlianik 

piginnittumit imaluunniit atuinissamut pisinnaatitaasumit attartortinneqarpata tamanna 

attartornertut isigineqassaaq, inatsisissatut siunnersuutip atuuffiata iluaniittoq. 

 

Attartorneq tassaavoq akiliilluni atuineq. Taarsigassarsiat, sivikitsumik paarsineq, 

nakkutiginninneq assigisaallu, assersuutigalugu aningaasat takussutissatut atorlugit 

attartorneq inatsisissatut siunnersuutip avataaniipput. Pequtinik imaluunniit inissiamut 

atasunik allanik attartorneq pillugu isumaqatigiissut assersuutigalugu eqaarsaarnermi atortut, 

qarasaasiat, umiatsiaaqqat qamuteralaalluunniit inatsisissatut siunnersuummit 

malittarisassaqartinneqanngillat. Atortunik pequtinilluunniit attartorneq aalajangersimasunik 

atugassanik imaluunniit atortunik taakkuninnga attartorneq pillugu isumaqatigiissummit 

malittarisassiorneqanngillat, apeqqutaatinnagu inissiamik attartornermut atatillugu atortoq 

immikkut attartorneqarnersoq imaluunniit attartugaanersoq, taamaattorli 

napparsimasoqarnerani sulisunut inissiamik allamut attartortsitsineq. 

 

Imm. 2-mut 

Attartorneq pillugu isumaqatigiissut tamakkiisumik ilaannakuusumilluunniit 

aningaasaanngitsunik, assersuutigalugu inuussutissanik, sulinermik imaluunniit 

paarlaasseqatigiinnissamik isumaqatigiissutinik akilersorneqaraluarpalluunniit inatsisissatut 

siunnersuutip atorneqarnera aalajangersakkami erseqqissarneqarpoq.  

 

Siunnersuut aamma inissiaq ilaannakuusumik najugaqarfiunngitsumut allamut 

atorneqaraluarpalluunniit, assersuutigalugu inuussutissarsiummut annikinnerusumik 

atuuppoq. Attartorneqartut akuleriit, attartorneq pillugu isumaqatigiissummi ataatsimi init 

najugaqarfittut kiisalu najugaqarfiunngitsutut soorlu inuussutissarsiummut attartortinneqarneri 

inatsisissatut siunnersuutip atuuffiata iluaniipput taamatullu najugaqarfiusutut attartornertut 

isigineqarlutik. Akerlianilli inuussutissarsiornermut attartugassaviit inatsisissatut 

siunnersuutip atuuffiata ilaaniillutik. Siunertaq tassaavoq nalinginnaasuunngitsumik 

isumaqatigiissuteqarnikkut imaluunniit inissiap ataqatigiissitsinikkut atorneqarneratigut 

inatsisissatut siunnersuutip illersuineq pillugu malittarisassaasa avaqqunneqannginnissaasa 

qulakkeerneqarnissaa. 

 

§ 2-mut 

 

Inatsisitigut allatigut immikkut malittarisassaqartinneqartunut attartorneqartunut inatsisip 

atuutinnginnera aalajangersakkami aalajangersarneqarpoq, tassunga ilanngullugit 

allaffissornikkut najoqqutassat piviusutigullu inatsisit allat malitsigisaannik.   

 

Assersuutigalugu ilinniartut ineqarfii, utoqqarnut inissiat imaluunniit sullissivinnut inissiat, 

immikkut ittumik inatsisit attartorneq pillugit malittarisassanik imaqartut. Taamaalilluni 

assersuutigalugu atorfimmut atatillugu inissiat aamma eqqarsaatigineqarlutik, tassani 

najugaqartussaatitaaneq atuulluni. 

 

Namminersorlutik Oqartussat kommunillu attartortittagaanniit inissianik aalajangersimasunik 

Naalakkersuisut kommunalbestyrelsillu tigusisinnaanerat aalajangersakkami 

aalajangersarneqarpoq, taamaalilluni inatsit atorneqarnani. Inuinnarnut inatsisit 

tunngavigalugit aaqqissugaasunit ingerlatseqatigiiffinnit pigineqartunut inissianut 

attartugassanut aalajangersagaq atorneqanngilaq, naak ingerlatseqatigiiffiit tamakkiisumik 

ilaannakuusumilluunniit Namminersorlutik Oqartussani kommuniniillu pigineqaraluartut.  

 

Tunngaviup aamma inissiat immikkuullarissut immikkoortinnissaannut periarfissiivoq, 

assersuutigalugu atorfimmut atatillugu inissiat, inissiat isumaginninnermi siunertanut 

atorneqartut imaluunniit utaqqiisaasumik illusimatitsiviit. Ilaatinneqannginneri 

aalajangiinermi erseqqissarneqarsimassapput uppernarsaateqarlutillu. Inissianut taakkununnga 

immikkoortinneqarsimasunut Naalakkersuisut aamma kommunalbestyrelsi 

innersuussisussaatitaapput kikkunnullu innersuussisoqassanersoq piumasaqaatillu suut 

tunngavigineqassanersut aalajangiiffigalugu. 

 

 § 3-mut 

 

Imm. 1-imut 

Inatsit malillugu attartortup pisinnaatitaaffii nalunaarsugaanissamut piumasaqaateqarnani 

kimulluunniit atuuttuunera aalajangersakkami aalajangersarneqarpoq. Inatsit malillugu 

attartortup pisinnaatitaaffii attartortup kingusinnerusukkut isumaqatigiissummik 

pissarsiffianut eqqartuussivikkullu malersuisuisut akiligassaqarfinnut pitsaasumik 

illersorneqarput. 

Pisinnaatitaaffiit illersorneqartut ilaatigut tassaapput attartornermi annertuallaamik 

akiliisimanerit utertillugit akilerneqarnissaannut piumasaqaat, unioqqutitsisumik akissarsiat 

utertillugit akilerneqarneri aamma atuinermut annertuallaamik akiliigallarsimanerit utertillugit 

akilerneqarneri.  

 

Tamanna aamma attartorneq pillugu siumoortumik akiliisimanissaq, aallaqqaatitut akiliutit, 

qularnaveeqqusiissutit assigisaaluunniit pillugit isumaqatigiissutinut atuuppoq, aningaasat 

taakku katillugit ukiup affaa sinnerlugu attartornermit annertunerunngippata. Siunertaq 

tassaavoq illumik piginnittumit nutaamiit piumasaqaateqarnermut attartortup illersugaanissaa 

aamma nalunaarsugaanermik allattuiffimmi nalunaarsugaanissamut 

piumasaqaateqartoqarnani. Akerlianilli attartortup piumasaqaatigalugu attartorneq pillugu 

inatsimmi pisinnaatitaaffinniit malersorneqannginnissaq imaluunniit oqaaseqatigiit aappaanni 

aningaasat eqqaaneqartut sinnerlugit piumasaqaatit ilaanatik. 

 

Imm. 2-mut 

Imm. 2 attartortup piumasaqaataa piginnittumut nutaamut inatsisitigut sunniuteqalernissaanut 

eqqartuussivimmi suliami atuuttuulernissaa pillugu piffissaliineq pillugu malittarisassamik 

imaqarpoq. Piffissaliussaq tassaavoq attartorneqartup naaneraniit ukioq ataaseq. Piginnittut 

nikinnerini inatsisitigut isumannaatsuuneq siumullu naatsorsorneqarsinnaanerinik 

aalajangersagaq siunertaqarpoq siusinnerusukkullu piginnissimasumut piumasaqaatit 

piffissamut killeqanngitsumut atuutsinneqarsinnaannginneri qulakkeerlugu. 

 

Inissiaq tunniunneqarsimanngippat, attartorneqartup naaneraniit ukioq ataaseq 

qaangiutsinnagu attartortup piginnittumut suliamik qaqitsisimassanngilaq, kisianni 

pisoqalisimaneranik malittarisassat nalinginnaasut aamma iliuuseqannginneq pillugu 

malittarisassat atuutissallutik. Suliat ineqarneq pillugu maalaaruteqartarfimmut 

suliassanngortinnissaannut piffissaliussat pillugit inatsimmi § 69-mut allatigut 

innersuussisoqarpoq. 

 

Suliassanngortitsineq piffissami suliassanngortitsinermi piginnittuusumut atuutsinneqassaaq. 

Suliaq tunniussinissaq sioqqullugu siusinnerusumi piginnittumut 

suliassanngortinneqareersimappat ukiup ataatsip piffissaliussap qaangiutinnginnissaa 

pinngitsoortinniarlugu attartortitsisumut nutaamut attartortoq taamaalilluni 

suliassanngortitsissanngilaq. Tunniussineq Kalaallit Nunaanni Eqqartuussivimmi 

nalunaarsorneqarsimanngippat suliassanngortitsineq inissiamik piginnittuatut 

nalunaarsorneqarsimasumut sammitinneqarsinnaavoq, attartortoq piginnittut nikinneri aamma 

piginnittoq nutaaq attartortitsisorlu pillugit allakkatigut nalunaarummik 

tigusaqarsimanngippat.  

 

Isumaqatigiinngissummik suliaqarnissamut ineqarneq pillugu maalaaruteqartarfik 

piginnaatinneqarpat maalaaruteqarnikkut piffissaliussaq kipitinneqassaaq. 

Imm. 3-mut 

Ingerlateqqitanik pisinnaatitaaffeqarnerit pillugu isumaqatigiissutit nalunaarsuinermi 

allattuiffiup inissiaq pillugu quppernermi nalunaarsorneqarnissaannut aalajangersagaq 

attartortumut periarfissiivoq - assersuutigalugu taamaatinneqarsinnaannginneri imaluunniit 

tunineqarsinnaannginneri pillugit isumaqatigiissutit.  

 

Eqqartuussiviit sulinerat pillugu inatsimmi tassungalu atasuni allaffissornikkut najoqqutassiat 

qaqugukkulluunniit atuuttut naapertorlugit nalunaarsuineq pissaaq. Nalunaarsuinerup 

kingunerisaanik inissiamik pissarsisimasoq eqqartuussivikkullu malersuisut akiligassaqarfiit 

taamatut immikkut psinnaatitaaffimmut ilisimannissimassappat imaluunniit 

ilisimannittariaqaraluarlutik. Immikkut isumaqatigiissutit imai, nalinginnaasumik 

attartornermi inatsisitigut malittarisassat nalinginnaasut qaangerlugit atuuttut piffissallu 

uppernarsarneqarnera aalajangersakkami qulakkeerneqarpoq taamaalillunilu 

isumaqatigiissummik pissarsisimasut eqqartuussivikkullu malersuisut akiligassaqarfiit 

pitsaasumik isumaqarlutik atuutsissinnaanngilaat. 

 

Attartortitsisunik allanilluunniit pisinnaatitaaffeqartunik allamik 

isumaqatigiissuteqartoqarsimanngippat ingerlateqqitanik pisinnaatitaaffeqarneq pillugu 

isumaqatigiissut isumaqatigiissummut piffissamilu nalunaarsorneqarnerani sapinngisamik 

pitsaanerpaamik salliutitsisuupput. Imm. 3-mili erseqqissarneqarpoq immikkut 

isumaqatigiissutit qaqugukkulluunniit pisortani taarsigassarsiat kiisalu qularnaveeqqusiinikkut 

pisussaaffiit allat nammatassallu, isumaqatigiissutip isumaqatigiissutiginerani 

nalunaarsorneqarsimasut sapinngisamik annertunerpaamik ataqqineqassasut.  

 

Pisortani taarsigassarsiatut isigineqarput taarsigassarsiat Naalagaaffimmiit, Namminersorlutik 

Oqartussanit imaluunniit kommuniniit imaluunniit pisortat qularnaveeqqusiinerisigut 

illuummik qularnaveeqqusiilluni taarsigassarsiniartarfinni taarsigassarsiarineqartut. Pisortani 

taarsigassarsianut ilaanngillat pisortat qularnaveeqqusiinatik imaluunniit tapersersuinatik 

illuummik qularnaveeqqusiilluni taarsigassarsiniartarfiit. 

 

§ 4-mut 

 

Imm. 1-imut 

Inatsisip attartortumut iluaqutaasumik allanit allanngortinneqarsinnaannginnera 

aalajangersakkami aalajangersarneqarpoq. Pingaarnertut malitassaq tassaavoq inatsimmi 

aalajangersakkat attartortumut ajoqusiisumik isumaqatigiissuteqarnikkut 

saneqqunneqarsinnaanngimmata, inatsimmi aalajangersakkani ataasiakkaani tamatumunnga 

erseqqissumik tunngavissiisoqarsimanngippat, assersuutigalugu takuuk digitalikkut 

attaveqaqatigiinneq pillugu § 6, qularnaveeqqutit pillugit § 26, imm. 1, attartornerup 

akilerneqarneranut piffissaq pillugu § 27, imm. 2, illup iluani aserfallatsaaliineq pillugu § 34, 

inuinnaat attartortitsineranni allannguutit pillugit § 42, atorunnaarsitsinermik 

kalerriuteqarnerup sivitsorneqarnera pillugu § 52, imm. 2 aamma piffissami killeqartumi 

attartorneq pillugu isumaqatigiissutini atorunnaarsitsisinnaannginneq pillugu § 53, imm. 1.    

 

Inatsimmi atatiinnarniarneqartut minnerpaamik pisinnaatitaaffinnik sanngiillisitsinissamut 

piumasaqaatinut attartortup illersugaanera aalajangersakkami qulakkeerneqarpoq.  

 

Peqatigisaanillu isumaqatigiissummi illuatungeriinnut aalajangersagaq erseqqissaalluni 

inatsisitigullu tunngavik pillugu nalunartoqarneranut akiuiniarluni. 

 

§ 5-imut 

 

Imm. 1-imut 

Inatsit utaqqiisaasumik illusimatitsinernut aamma Namminersorlutik Oqartussani 

kommuninilu atorfeqartunut utaqqiisaasumik allatut illusimatinneqartunut atuutinngitsoq 

aalajangersakkami aalajangersarneqarpoq. Siunertaq tassaavoq nalinginnaasumik 

attartornermi inatsisitigut malittarisassat utaqqiisaasumik inissiatigut aaqqiisarnerniit 

immikkoortinneqarnissaat, amerlanertigut attartornivittut isikkoqarneq ajortut, kisiannili 

atorfinitsitsinermut sulinermilu pissutsinut atasuusartut. 

 

Imm. 2-mut 

Inissianik eqqaaneqartunik ingerlatsineq aqutsinerlu pillugit malittarisassanik Naalakkersuisut 

aalajangersaasinnaanerannut aalajangersakkakkut piginnaatinneqarput, tassunga ilanngullugit 

innersuussineq, atorunnaarsitsineq akiliinerlu pillugit malittarisassat. Peqatigisaanik 

utaqqiisaasumik illusimatitsineq pillugu isumaqatigiissutinut naleqqiullugu 

isumaqatigiissutini ataatsimoortuni pisariaqartutigut eqaallisaavoq. Utaqqiisaasumik 

allatigullu utaqqiisaasumik illusimatitsineq pillugu assigiiaartunik eqqaatsunillu sinaakkutinik 

aalajangersaasinnaanermut tunngavik qulakkeerivoq, sukkasuumik ajornanngitsumillu 

allaffissornikkut pisariitsuunissamik pisariaqartitsinermut naapertuuttoq peqatigisaanillu 

isumaqatigiissutini illuatungeriinnut paasinartumik pilersitsilluni aamma immikkut 

inissiatigut aaqqiinernut taakkununnga inatsisitigut tunngaviit pillugit nalornissuteqarneq 

illuatungilerlugu. 

 

§ 6-imut 

 

Imm. 1-imut 

Pisortani Digitalimik Allakkerineq pillugit Inatsisartut inatsisaat naapertorlugu inatsit 

naapertorlugu nalunaarutit digitalikkut tunniunneqarsinnaaneri aalajangersakkami 

aalajangersarneqarpoq. Taamaalilluni innuttaasut pisortanilu oqartussat akornanni 

attaveqaqatigiinneq pillugu nalinginnaasumik digitalinngorsaalluni aaqqissuussinermut 

malittarisassat tulluarsarneqarlutik. Aalajangersakkami taamaaqataanik inuinnaat 

attartortitsisut attartortullu ilaatinneqassapput, taakku aaqqissuussinermut ilaatinneqalerpata. 

Oqaatigineqassaaq aalajangersagaq isumaqatigiissuteqarnikkut saneqqunneqarsinnaammat. 

Isumaqatigiissuteqarnissamut kiffaanngissuseqarneq aallaaviuvoq. Allamik 

isumaqatigiissuteqanngippat digitalikkut allakkerivik, nalinginnaasumik allakkanik 

nassiussisarneq, emaili kiisalu najukkami allakkanik tunniussisarneq atorneqarsinnaapput. 

Attartorneq pillugu isumaqatigiissummi, assersuutigalugu inatsit naapertorlugu nalunaarutit 

mailikkut tunniunneqartassasut isumaqatigiissutigineqarsinnaavoq aamma illuatungeriit 

mailikkut najugai allanneqarlutik. 

 

Illuatungeriit, Pisortani Digitalimik Allakkerinermut ilaatinneqanngitsut, taamaattoq 

nalunaarutit tigunissaannut pisussaaffilerneqarsinnaanngillat Naalakkersuisuniik 

innersuunneqartut soorlu e-Boks. Taamatut pisoqarnerani inatsisitigut isumannaatsumik 

allatigut nalunaarutit nassiunneqassapput, assersuutigalugu allakkatigut imaluunniit 

isumaqatigiissut malillugu e-mailikkut. 

 

§ 7-imut 

 

Imm. 1-imut 

Attartorneq pillugu isumaqatigiissut kalaallisut danskisullu allaqqasumi naqitami  

Naalakkersuisut akuerisaanni isumaqatigiissutigineqassasoq aalajangersakkami 

aalajangersarneqarpoq. Siunertaq tassaavoq isumaqatigiissutini piumasaqaatit 

assigiiaarnissaasa paasiuminartuunissaasalu qulakkeerneqarnissaa assigiissarneqarsimasunillu 

atuinerup siuarsarnissaa, imarisaa nassuiarnerilu pillugit isumaqatigiinngissinnaanerit 

pitsaaliorniarlugit. 

 

Inissianut assigiinngitsunut attartorneq pillugu isumaqatigiissutinik assigiiaartunik 

Naalakkersuisut suliaqassapput, soorlu ilaqutariinnut arlariinnut illut, ilaqutariinnut ataatsinut 

illut, pisortanit pigineqartut inissiat attartortittakkat kiisalu inuinnarnit inissiat attartortittakkat.  

 

Attartorneq pillugu isumaqatigiissutit ataasiakkaat kalaallisut danskisullu allassimassapput, 

tassa oqaatsit marluullutik akuerisaanissamut tunngaviummata.  Piumasaqaatip attartortup 

attartorneq pillugu isumaqatigiissummik kalaallisut danskisullu allassimasumik 

tigusaqarnissaa ikorfartorpaa. Attartorneq pillugu isumaqatigiissummik akuerisaasimasumik 

illuatungeriit immersuinissaat pillugu piumasaqaateqanngilaq, tassunga ilanngullugu 

isumaqatigiissummi piumasaqaatit ilassutaasut danskisut kalaallisullu allassimanissaat.  

 

Isumaqatigiissummi piumasaqaatit, attartortup pisinnaatitaaffiinik annikilliliisut, 

atuuttuussappata erseqqissumik allanneqarsimassapput. Taamaalilluni attartortup 

illersugaanera illuatungeriinnullu erseqqissuunera qulakkeerneqassaaq.  

 

Imm. 2-mut 

Immersugassat akuerisaanngitsut atorneqarnerisa malitsigisaanik inatsisitigut sunniutaasut 

aalajangersakkami allanneqarput. Immersugassat akuerisaanngitsut atorneqarpata attartortup 

ikinnerusunik pisinnaatitaaffeqarnera imaluunniit inatsit malillugu annertunerusunik 

pisinnaatitaaffeqarnera atuuttussamik isumaqatigiissutigineqarsinnaanngilaq. Attartorneq 

pillugu isumaqatigiissummi aalajangersakkat, attartortumut ikinnerusunik 

pisinnaatitaaffeqartitsisut imaluunniit inatsit malillugu annertunerusunik 

pisinnaatitaaffeqartitsisut atuuttuusinnaanngillat. Aalajangersakkat attartortunut 

amerlanerusunik pisinnaatitaaffiliisut imaluunniit pisussaaffiliisut allanngortinneqarnatik suli 

atorneqarput.  

 

§ 8-imut 

 

Imm. 1-imut 

Inissarsiortut inissiaq pillugu attartornissaq pillugu isumaqatigiissuteqarnissaannut atasumik 

naammaginanngitsunut piumasaqaatinut qulakkeerneqarnissaat aalajangersakkami 

qulakkeerneqarpoq. Najugaqarfissanik attartortitsinermi aamma taamatut ittuni paarlaannermi 

imaluunniit innersuussinermi malittarisassaq atorneqarpoq. Inerteqqussut nalinginnaasumik 

inummut attartortukkap atorneqarnissaanut pisinnaatitaaffeqartumut atuuppoq. Attartortitsisup 

innersuussisulluunniit saniatigut aamma attartortoq paarlaassinissamut pisinnaatitaaffeqarpoq 

imaluunniit itigartitsinissamut pisinnaatitaaffeqarpoq. 

 

Attartornermi, innersuussinermi paarlaassinermiluunniit akissarsiaqarnissaq imaluunniit 

piumasaqaateqarnissaq akuerisaanngilaq. Uppernarsaanissaq taamaalilluni 

oqinnerulersinneqarpoq attartortitsisup akiliummik tigusereernera aalajangersakkamut 

akerlioreerluni. Illuatungeriit arlaat sorleq akiliuteqarnissaq pillugu suliniuteqarsimanersoq 

taamaattumik apeqqutaanngilaq. 

 

Attartortup akiliummik akiliinissaa pillugu piumasaqaammik attartortitsisup 

saqqummiussinera aamma ilaatinneqarpoq, tassanilu apeqqutaanani attartortoq ilumut 

akiliummik akiliisimanersoq.  

 

Aalajangersagaq attartorneq pillugu isumaqatigiissutip isumaqatigiissutigineqarneranut 

atavoq aallaaviatigullu kingorna isumaqatigiissutinut tunngasuunani. Taamaalilluni 

akiliuteqarnermut assersuusiortoqarsinnaanngilaq, attartornermi pissutsit atuunnissaannut 

akilerneqarnissamut attartortoq akiliuteqassasoq kingornatigut isumaqatigiissutigineqarpat.  

 

Taamaattorli attartukkap saniatigut kingusinnerusukkut akiliinissaq pillugu piumasaqaatit, 

attartornermi pissutsit isumaqatigiissutigineqarnerani isumaqatigiissutaasut, malittarisassamut 

ilaatinneqarput. 

 

Pingaaruteqartoq taamaalilluni tassaavoq akiliuteqarnissaq pillugu isumaqatigiissut 

attartorneq pillugu isumaqatigiissutip isumaqatigiissutigineqarnissaa sioqqullugu imaluunniit 

nalaani kingornaniluunniit isumaqatigiissutigineqarsimanersoq aalajangiisussaavoq.  

Malittarisassaq tassaavoq attartorneq pillugu isumaqatigiissutip isumaqatigiissutigineqarnera 

sioqqullugu imaluunniit isumaqatigiissutigineqarneranut atatillugu akiliuteqarnermi 

attartortup illersugaalluinnarnera.   

 

Aalajangersagaq aamma najugaqarfissamut paarlaassinermi attartortumut nutaamut 

illersuivoq, attartortitsisoq imaluunniit attartortoq anisoq akiliisuunersoq apeqqutaanani.  

 

Tamanna inissianut kiisalu ineeqqanut ataasiakkaanut atuuppoq. Aamma taamaappoq 

attartortumut nutaanut tunniussinermi imaluunniit iliuuseqarsinnaatitaanerup inoqutigiinni 

ilaasortamut allamut imaluunniit siusinnerusukkut aapparisimasamut tunniunnerani 

attartortukkap nanginnerani. 

 

Akiliummik tigusinissamut imaluunniit piumasaqaateqarnissamut aalajangersakkami 

inerteqqussut aallaaviatigut pisuni akiliuteqaqqinngiffiusuni, kisianni akiliineq 

akiliuteqaqqinnermut erseqqissumik naapertuutinnginnerani tamakkiinngitsumik 

akiliuteqaqqilluni akiliinernut aamma atuuppoq. Siunertaq tassaavoq isertuussilluni 

akiliuteqarnerit pillugit isumaqatigiissuteqarnissanut qulakkeerinissaq. 

 

Attartorneqartoq pillugu isumaqatigiissummut atassuteqanngitsumik attartortoq allatigut 

eqqartuussivikkut iliuuseqarnissaa attartortitsisup piumasaqaatigisinnaanngilaa. Siunertaq 

tassaavoq attartorneq pillugu isumaqatigiissummut nalinginnaasumik atasumik 

naammaginanngitsumillu attartortup suliamut akiliummik akiliuteqarneratigut 

akiliuteqarnissamut inerteqqussummut avaqqutaarinissap pinngitsoortinnissaa. Tassani 

pineqarpoq akiliut, attartortitsisup piumasaqaatigalugu assersuutigalugu pequtinik pigisallu 

nuunneqarsinnaasut saniatigut pisisoqarneratigut attartorsinnaanerup aatsaat 

anguneqarsinnaanera. 

 

Naliliinermi pingaaruteqarluinnartoq tassaavoq eqqartuussivimmi suliamut attartorneq pillugu 

isumaqatigiissutip atassuteqannginnera, pisunilu taakkunani akiliut akilerneqarsimasoq 

akileeqqissinermut naapertuunnersoq pingaaruteqanngitsoorani. Pigisamut 

nuunneqarsinnaasumut akimik naapertuulluinnartumik attartortitsisoq piumasaqarpat, 

kisiannili taassuminnga attartortoq pisissasoq, akiliuteqarneq suli pineqarpoq. 

 

Eqqartuussivikkut atorsinnaasunngortussamik aalajangiinerup inatsisinut naapertuunneranut 

tunngaviusoq tassaavoq pineqartumik attartornermut nalinginnaasumut naammaginartuunera.  

 

Attartortup assersuutigalugu inissiamik attartornermut atatillugu attartortitsisup angallataa 

nuannaariuk pisiarippagu, tamanna attartortitsisup imaluunniit siusinnerusukkut attartortup 

inissiami pequtaanit pisineraniit aallaaviatigut nalinginnaasuunnginneruvoq. 

Akiliuteqarnissamut inerteqqussummik unioqqutitsinermi eqqartuussivikkut sunniutaa 

tassaavoq piumasaqaatip atuuttuusinnaannginnera, akilerneqarsimasullu ullormit 

akiliiffiusussamiit ernialersorlugit utertillugit akilerneqartussaallutik. 

 

Imm. 2-mut 

Inuussutissarsiornermut taamaallaat attartorneqartut inatsimmut ilaatinneqanngillat. Imm. 2 

taamaattumik attartorneqartunut akuleriinnut atuuppoq, inissiaq attartorneqartoq aamma 

niuernermik ingerlatsiviusinnaasoq.  

 

Niuernermik tunniussinermi akissarsiat suulluunniit tutsuiginassusermut akiliutaapput, 

tassunga ilanngullugu niuertarfiup inissisimaffia pisisartuilu. Pequtinik, quersuarmiittunik 

pisinerit attartornerlu pillugu isumaqatigiissummi piumasaqaatit aamma ilaapput. 

 

Tunniussineq pillugu akiliutip akilerneqarnissaanut attartortup nutaap niuertarfimmik 

ingerlatsinissamut pisinnaatitaaffimmik iluaquteqarnissaa tunngaviusussaanngilaq.  

 

Pingaaruteqartoq tassaavoq attartorneqartut akuleriit pineqarneri, attartortoq nutaaq 

niuertarfimmik ingerlatsinissamut pisinnaatitaaffeqarluni. 

 

Niuertarfimmik ingerlatsiviusimanngitsumi imaluunniit niuertarfiup atorunnaarsimasutut 

isigineqarsinnaanerani tutsuiginassutsimut akiliinissaq piumasaqaatigineqarpat tamanna imm. 

1-imut akerliuvoq. Tutsuiginarnermut akiliuteqarnissamik piumasaqaateqarneq 

piviusuusinnaavoq aamma allamut tunisinermi tunniussisup angusarisinnaasaanut akimut 

naapertuutissalluni. 

 

Niuertarfik pillugu attartortup akissarsiaa tiguneqartunut naleqqiullugu annertuumik 

tulluanngippat unioqqutitsisumik akiliuteqarneq pineqarsimassaaq. Siunertaq tassaavoq 

attartorneqartuni akuleriinni najugaqarfiusumut immikkoortumut isertortumik akiliummik 

attartortup akiliuteqannginnissaanut illersorneqarnissaa. 

 

Imm. 3-mut 

Unioqqutitsisumik aningaasat tiguneqarsimasut utertillugit akilerneqarnissaat attartortumit 

piumasarineqarsinnaapput ullormi akiliiffiusussami akiliinngitsoornermi pillaatitut 

erniarititamut naapertuuttumik tapeqartillugit.  

 

Attartorneqartoq pillugu attartortitsisumit piumasarineqarpat attartortoq eqqartuussivikkut 

atorsinnaasunngortussamik aalajangiinermik allamik isumaqatigiissuteqassasoq, 

eqqartuussivikkut sunniutaa tassaavoq piumasaqaatip atuussinnaannginnera.  

 

Eqqartuussivikkut atorsinnaasunngortussamik aalajangiineq taamaalilluni utertinneqassaaq, 

tamatumalu malitsigisaanik aningaasat akilerneqarsimasut tamarmik utertillugit 



16 
 

 

akilerneqassallutik sippulimmik akigititaasimasut kisiat pinnagu. Akiliuteqaqqissimaneq 

aamma utertinneqassaaq. 

 

Imm. 4-mut 

Imm. 1-imut akiliuteqarnissamut inerteqqussummik unioqqutitsineq akiliisitsinertalimmik 

pineqaatissiissutaasinnaavoq. Inatsisitigut pisinnaatitaaffeqartut pisussaaffeqartullu 

inatsisitigut pisinnaatitaaffeqartut pisussaaffeqartullu pillugit pinerluttulerinermi inatsisitigut 

akisussaanerat pillugu pinerluttulerinermi inatsimmi kapitali 5 malillugu 

akiliisinneqarnissamut akisussaatinneqarsinnaapput.  

 

§ 9-imut 

 

Imm. 1-imut 

Inissiat attartortittakkat atorneqanngitsut attartortitsisumit innersuunneqarsinnaaneri 

aalajangersakkami erseqqissarneqarpoq, inatsimmi atuuttumi sinaakkusiussat iluanni 

inissarsiortut kikkut attartugassamut atorneqanngitsumut innersuunneqassanersut nammineq 

aalajangersinnaallugu.   

 

§ 10-imut 

 

Imm. 1-imut 

Namminersorlutik Oqartussat kommunillu inissiaataasa attartortittakkat inissarsiortunut 

immikkoortinneqarnissai, immikkut atugassanngortinneri innersuunneqarnerilu pillugit 

malittarisassanik Naalakkersuisut aalajangersaasinnaanerannik aalajangersagaq 

piginnaatitsivoq. Tunngavimmut ilaapput akiliutit, utaqqisut allattorsimaffii, inissarsiortut 

qanoq ittuuneri naapertorlugit agguarneqarneri, inoqutigiinni akissarsiat malillugit agguarnerit 

pillugit malittarisassat.  

 

Namminersorlutik Oqartussat kommunillu inissiaataannik attartortittakkanik eqaatsumik 

peqatigisaanillu assigiiaartumik paasiuminartumillu aqutsinissaq aamma inissiaqarfinni 

attartortittakkani ineriartorneq politikikkullu pingaarnersiuinerit naapertorlugit malittarisassat 

tulluarsarnissaat aalajangersakkami qulakkeerneqarpoq. 

 

Tamanna pillugu maannakkut inissianik attartorneq pillugu Inatsisartut peqqussutaanni 

atuuttumi aamma Illuutinik najugaqarfissatut attartortitsisarneq pillugu 

Namminersornerullutik Oqartussat nalunaarutaat nr. 12, 23. april 2008-meersukkut 

malittarisassat aalajangersarneqarsimapput. 

 

Namminersortut suliffeqarfiit inatsisit tunngavigalugit aaqqissugaasunit 

ingerlatseqatigiiffinnit pigineqartunut inissianut attartugassanut aalajangersagaq 

atorneqanngilaq, naak ingerlatseqatigiiffiit tamakkiisumik ilaannakuusumilluunniit 

Namminersorlutik Oqartussani kommuniniillu pigineqaraluartut. Inissiat attartortittakkat 

inissiaatileqatigiiffinnit taamatut ittunit pigineqartut inuinnaat inissiaataattut attartortittakkatut 

isigineqarput.  

 

Imm. 2-mut 

Namminersorlutik Oqartussat kommunillu inissiaataasa attartortittakkat isumaginninnermi 

inissaqartitsinissanut innersuussinerit pillugit malittarisassanik Naalakkersuisut 

alajangersaasinnaapput tassungalu ilanngullugit kommunip annaasaqarneranut 

qularnaveeqqutit ineqarnermullu akiliutit, qularnaveeqqusiissut pillugit malittarisassat.  

 

Tunngavik pissutigalugu isumaginninnermi inissiaqarnikkut ajornartorsiuteqartunik ikiuisunik 

aaqqissuussinernik pilersitsisoqarsinnaalerpoq peqatigisaanillu attartortitsisumut 

ingerlatsiviusunullu aningaasaqarnikkut annaasaqaataasinnaasut annikillillugit.  

 

Isumaginninnermi inissiaqarnikkut suliniutinik ingerlatsiviusussatut kissaatigineqartuni 

attartortitsisup ingerlatsiviillu kommunillu akornanni suleqatigiinnissamut malittarisassaq 

tunngavissiivoq. 

 

§ 11-mut 

 

Imm. 1-imut 

Namminersorlutik Oqartussani atorfeqartunut inissianik immikkoortitsineq, innersuussineq 

atorunnaarsitsinerlu kommunillu inissiamut innersuussisussaatitaanerat pillugit 

malittarisassanik Naalakkersuisut aalajangersaasinnaanissaannut aalajangersagaq 

piginnaatitsivoq. Siunertaq tassaavoq sulisunut inissianik aqutsineq pillugu malittarisassat 

ataqatigiinnissaannut tunngavissamik pilersitsinissaq, taamaalilluni sulisunut inissianik 

innersuussineq atorunnaarsitsinerlu assigiiaartumik siumullu naatsorsuutigineqarsinnaasumik 

ingerlalerluni.  

 

Tassunga ilanngullugu sulisunut inissiamik innersuunneqarsimasumik tigusinissamik atorfillit 

pisussaaffeqarnerat pillugu malittarisassanik aamma sulisunut inissiamik 

innersuunneqarsimasumik tigusinissamik itigartitsinerup inatsisitigut sunniuteqarnera pillugu 

malittarisassanik aalajangersaanissamut  Naalakkersuisut piginnaatinneqarlutik. 

 

Tamanna pillugu maannakkut inissianik attartorneq pillugu Inatsisartut peqqussutaanni 

atuuttumi aamma Illuutinik najugaqarfissatut attartortitsisarneq pillugu 

Namminersornerullutik Oqartussat nalunaarutaat nr. 12, 23. april 2008-meersukkut 

malittarisassat aalajangersarneqarsimapput. 

 

Imm. 2-mut 

Sulisunut inissiap innersuussaasimasup inissiatut nalinginnaasumik attartugassatut 

tiguneqarnissaa pillugu periarfissaqarneq piumasaqaatillu pillugit malittarisassanik 

Naalakkersuisut aalajangersaasinnaapput. 

Sulisunut ataasiakkaanut eqqarsaatiginninnermik oqimaaqatigiissitsisumik aamma inissiamik 

innersuunneqarnissamik pisinnaatitaaffeqarlutik atorfinitsitat sulisoriinnarnissaannut 

eqqarsaatiginnittumik suliffeqarfinnut ilaatigut nuttarsinnaanermik eqqarsaatiginnittumik 

malittarisassanik Naalakkersuisut aalajangersaasinnaapput.  Aammattaaq nalinginnaasumik 

inissiamut attartortittakkamut utaqqisarnerup najugaqarfimmit najugaqarfimmut 

allanngorarsinnaanera eqqarsaatiginnittoqarsinnaalluni. Nalinginnaasumik inissiatut 

attartugassatut sulisunut inissiamik tigusisinnaaneq najugaqarfinni ataasiakkaani 

nalinginnaasumik inissianut attartortittakkanut utaqqisarnermut naammaginartumik 

naleqqiunneqarsimassaaq.   

 

§ 12-imut 

 

Imm. 1-imut 

Sulisunut inissiamik innersuunneqarnissamut pisinnaatitaaffeqartunut atorfeqartunut 

inissianik innersuussineq pillugu danskit naalagaaffiat sinnerlugu Naalagaaffiup 

Sinniisoqarfianik Naalakkersuisut isumaqatigiissuteqarsinnaanerannik aalajangersagaq 

piginnaatitsivoq. Inissiaqarfinnik Namminersorlutik Oqartussat tigusinerinut atatillugu 

Namminersorlutik Oqartussat naalagaaffimmik isumaqatigiissuteqarsimanerannik 

naammassinninnissamut piginnaatitsineq iluaqutaavoq.  

 

Imm. 2-mut 

Inissiap pissarsiariniarneraniit kingusinnerpaamik qaammatit pingasut kingorna inissiamik 

neqeroorfigineqarnissaat anguniarneqarpoq. Inissiat attartortittakkat atorneqanngitsut 

amerlassusaat maannakkorpiaq pisariaqartitsinermut naapertuutinngippat piffissaq 

utaqqiffiusoq sivitsorsinnaavoq.  

 

Imm. 3-mut 

Inissiamik innersuunneqarnissamut pisinnaatitaaffeqartunut naalagaaffimmi atorfeqartunut 

inissianik innersuussinermut inissianik aalajangersimasumik amerlassusilinnik 

Naalakkersuisut immikkoortitsinissamut piginnaatinneqarput. Inissiat 

immikkoortinneqarsimasut amerlassusaa inissisimaffiilu Naalagaaffiup Sinniisoqarfiata 

oqaloqatigereernera tunuliaqutaralugu Naalakkersuisunit aalajangersarneqassaaq. Inissiat 

immikkoortinneqarsimasut atorneqanngitsut nalinginnaasumik inissianut utaqqisuni 

inissarsiortunut innersuussisoqassanngilaq. Inissiamik innersuunneqarnissamik 

pisinnaatitaaffeqartunut naalagaaffimmi atorfeqartunut inissianik innersuussinerup 

nalinginnaasumik inissianut utaqqisut allattorsimaffiannut sunniuteqannginnissaa 

piginnaatitsineq iluaqutaasinnaavoq. 

 

Imm. 4-mut 

Naalagaaffiup sullissiviini sulisut aqutsisuusut pisortanut inissianik innersuussinermi 

salliutinneqanngillat. Sullissivinni taakkunani sulisunut aqutsisunut pisortanut inissianut 

innersuussinissamut aalajangersimasumik isumaqatigiissuteqarnikkut Naalakkersuisut 

innersuussisinnaapput. Immikkut atorfinnut atasunik inissiank pisariaqartitsineq 

akueriniarlugu aalajangersagaq Naalakkersuisunut piginnaatitsivoq.  

 

§ 13-imut 

 

Imm. 1-imut 

Inatsisartuni taassumalu ataani sullissivinni sulisunut inissianik innersuussinissaq pillugu 

Naalakkersuisut Inatsisartunik isumaqatigiissuteqarsinnaanerannik aalajangersagaq 

piginnaatitsivoq.  

 

Imm. 2-mut 

Inatsisartuni taassumalu ataani sullissivinni sulisunut inissianik innersuunneqarsinnaasunut 

inissianik innersuussinermut atorneqarsinnaasunik inissianik aalajangersimasunik 

amerlassusilinnik immikkoortitsinissamut Naalakkersuisut piginnaatinneqarput. Inissiat 

immikkoortinneqarsimasut amerlassusaa inissisimaffiilu Inatsisartut oqaloqatigineqarnerat 

tunuliaqutaralugu Naalakkersuisunit aalajangersarneqassaaq. Inissiat 

immikkoortinneqarsimasut atorneqanngitsut nalinginnaasumik inissianut utaqqisuni 

inissarsiortunut innersuussisoqassanngilaq. Inissiamik innersuunneqarnissamik 

pisinnaatitaaffeqartunut Inatsisartuni taakkulu ataanni sullissivinni atorfeqartunut inissianik 

innersuussinerup nalinginnaasumik inissianut utaqqisut allattorsimaffiannut 

sunniuteqannginnissaa piginnaatitsineq iluaqutaasinnaavoq. 

 

Imm. 3-mut 

Inatsisartuni taassumalu ataani sullissivinni sulisutut aqutsisut pisortanut inissianut 

innersuunneqarnissamut salliutinneqanngillat. Sulisunut aqutsisunut pisortanut inissianut 

innersuussinissamut aalajangersimasumik isumaqatigiissuteqarnikkut Naalakkersuisut 

innersuussisinnaapput. Immikkut atorfinnut atasunik inissiank pisariaqartitsineq 

akueriniarlugu aalajangersagaq Naalakkersuisunut piginnaatitsivoq. 

 

Imm. 4-mut 

Inatsisartuni taassumalu ataani sullissivinni inissiamik innersuunneqarnissamut 

pisinnaatitaaffeqartunut sulisunut inissiat § 11 naapertorlugu aalajangersarneqartut 

malittarisassat malillugit innersuunneqassapput.  

 

§ 14-imut 

 

Imm. 1-imut 

Inissiat attartortittakkat ingerlatsivinnut ataasiakkaanut agguarneqarneri pillugit 

Namminersorlutik Oqartussat kommunillu aalajangiisinnaanerat aalajangersakkami 

aalajangersarneqarpoq. Siunertaq tassaavoq ingerlatsivinni aningaasartuutit tunngavigalugit 

ingerlatsinermi aqutsinikkut aningaasaqarnikkullu tunngavissamik pilersitsinissaq, 

taamaalilluni isertitat aningaasartuutillu imminnut malissinnaallutik immikkoortillugillu 

aqunneqarsinnaallutik. Ingerlatsivinni agguaaneq Namminersorlutik Oqartussanit 

kommuninilu aalajangerneqassaaq. 

 

Imm. 2-mut 

Ingerlatsivinnut ataasiakkaanut tamanut ingerlatsinermi missingersuutinik ingerlatsinermilu 

naatsorsuutinik ukioq ilivitsumik malinnittumik suliaqartoqassaaq. Ingerlatsivinnut 

ataasiakkaanut kaaviiaartitat oqimaaqatigiissinneri suliarineqassanngillat. Ingerlatsiviit 

ataasiakkaat inissiaataannik attartortittakkanik ingerlaavartumik siunissamiluunniit 

aserfallatsaaliinissamut ingerlatsivinni ataasiakkaani ileqqaartoqarsinnaanngilaq.  

Aserfallatsaaliinermut ileqqaarneq qitiusumi piginnittuni ingerlanneqassaaq aamma 

Namminersorlutik Oqartussat kommunillu inissiaataannik attartortittakkanik ingerlatsivinni 

ataasiakkaani aserfallatsaaliinernut atugassaallutik.    

 

Erseqqissumik allassimavoq ingerlatsivinnut ataasiakkaanut naatsorsuutit 

kukkunersiorneqassanngitsut. Siunertaq tassaavoq allaffissornerup oqilisarneqarnissaa 

naatsorsuutillu piginnittuni suliassanngorlugit katersorneqarnerisa aallunneqarnerisa 

qulakkeerneqarnissaa, takuuk inatsimmi § 15.  

 

Sumiiffinni ingerlatsivinnik ataasiakkaanik aningaasatigut aqutsinissamut sinaakkutissanik 

aalajangersagaq pilersitsivoq, peqatigisaanillu isigalugu Namminersorlutik Oqartussat 

kommuninilu inissiani attartortittakkani ileqquusumik kukkunersiorneqarsimasunik ukiumut 

naatsorsuusiortoqarlunilu kaaviiaartitanik oqimaaqatigiissitsisoqartarluni. 

 

§ 15-imut 

 

Imm. 1-imut 

Namminersorlutik Oqartussat kommunillu inissiaataannut attartortittakkanut 

ataatsimoortumik ingerlatsinermi missingersuutinik ingerlatsinermilu naatsorsuutinik 

taakkununngalu atasunik kaaviiaartitat oqimaaqatigiissinnerinik suliaqartoqassasoq 

aalajangersakkami aalajangersarneqarpoq. Ukiumut ataatsimoortumik naatsorsuutit 

kukkunersiorneqartassapput.  

 

Namminersorlutik Oqartussat kommunillu inissiaataat attartortittakkat pillugit ukiumoortumik 

naatsorsuutit pillugit inatsimmi tunngaviit naapertorlugit suliarineqartassapput, takuuk 

Ukiumoortumik naatsorsuutit pillugit inatsisip Kalaallit Nunaannut atulersinnera pillugu 

Nalunaarut (ataatsimut allanneqarnera) nr. 806, 19. juni 2018-imeersoq. 

 

Aalajangersakkami siunniussaq tassaavoq pingaarnertigut aningaasatigut nakkutilliinerup 

kukkunersiuinikkullu uppernarsaanerit qulakkeerneqarnissaat, peqatigisaanillu ingerlatsivinni 

ingerlatsinermut aningaasartuutit ingerlatsinermilu naatsorsuutit suliffiup iluani aqutsinermi 

sakkutut atorneqarlutik. 

Imm. 2-mut 

Kaaviiaartitat oqimaaqatigiissinnerini aserfallatsaaliinermi immikkoortitat tamarmiusut 

takuneqarsinnaanissaat imm. 2-mi aalajangersarneqarpoq. Siunertaq tassaavoq 

pilersaarutaasumik aserfallatsaaliuinissamut aningaasatigut ileqqaarutit 

takuneqarsinnaalernissaat, takuuuk § 19, taamaalillunilu ukiumut naatsorsuutit 

aserfallatsaaliinissamullu pilersaarusiornerit akornanni ammasumik pissuseqarneq 

ataqatigiittoqarneralu pilersinneqarluni. Immikkoortitat ingerlaavartumik ukiumut 

naatsorsuutit ilaatut misiligarneqarsinnaassapput, tassungalu ilanngullugu 

nalikilliliisoqarlunilu aserfallatsaaliinissamut pilersaarutit nutarterneqarlutik. 

 

§ 16-imut 

 

Imm. 1-imut 

Aserfallatsaaliinissamut aningaasat immikkoortitat atorneqarnissai pillugit aalajangiinissamut 

Naalakkersuisut kommunillu piginnaatitaanerat aalajangersakkami aalajangersarneqarpoq. 

Tamatuma kingunerisaanik aalajangiinissamut pisinnaatitaaffik Namminersorlutik 

Oqartussaniippoq kommuniniilluniluunniit, inissianik aqutsisoqarfimmiunngitsoq imaluunniit 

ingerlatsivinni najugaqartut sinniisoqarfimmiinnani. Aningaasat pingaarnertigut 

aserfallatsaaliinissamut pilersaarutit aserfallatsaaliinissamullu tulleriiaarinerit naapertorlugit 

atorneqarnissaannut aalajangersagaq ikorfartuivoq. 

 

Imm. 2-mut 

Aningaasat immikkoortinneqarsimasut aserfallatsaaliinermut atorneqarnissaat erseqqissumik 

aalajangersarneqarpoq. Siunertaq tassaavoq aningaasat ileqqaarneqarsimasut siunertamut 

immikkoortinneqarsimajuarnissaat aamma ingerlatsivinni ingerlatsinermi amigartoorutinut 

siunertanulluunniit allanut matussutissatut atorneqannginnissaat. Namminersorlutik 

Oqartussani kommuninilu inissiani attartortittakkani aningaasaqarnikkut piujuartitsinissamut 

aalajangersagaq iluaqutaavoq aamma pilersaarutaasumik piffissakkaartumik 

aserfallatsaaliinissaq pillugu tunngavimmut ikorfartuilluni. 

 

§ 17-imut 

 

Imm. 1-imut 

Ingerlatsivinni ataasiakkaani najugaqartut sinniisui pillugit qinersineq aamma sulinerat 

pillugu malittarisassanik Naalakkersuisut aalajangersaasinnaanerannik aalajangersagaq 

piginnaatitsivoq. Tunngavimmi pineqarput qinerseriaatsit, sinniisut sulinerat, pisinnaatitaaffii 

pisussaaffiilu pillugit malittarisassat. Siunertaq tassaavoq ingerlatsivinni ataasiakkaani 

ingerlatsinikkut aserfallatsaaliinikkullu pissutsit pillugit attartortut, aqutsisut piginnittullu 

akornanni oqaloqatigiinnissamut pisortatigoortumik sinaakkutissanik pilersitsinissaq. 

Malittarisassat assersuutigalugu missingersuutit pillugit paasissutissanut periarfissaqarnermut, 

ataatsimiinnerni peqataanermut aamma ingerlatsivik pillugu ingerlatsinermi missingersuutit 

suliarinerini siunnersuisutut sulinermut aamma aserfallatsaaliinissamut pilersaarutinut 

tunngasuusinnaapput. 

 

§ 18-imut 

 

Imm. 1-imut 

Namminersorlutik Oqartussat kommunillu ingerlatsiviini ineqarnermut akiliutit 

aalajangersarnissaat pillugu pingaarnertigut tunngavinnik aalajangersagaq aalajangersaavoq. 

Siunertaq tassaavoq aningaasartuutit tunngavigalugit ineqarnermut akiliutinik 

aalaangersaanermi aaqqissuussinermik pilersitsinissaq, isertitat aningaasartuutillu akornanni 

oqimaaqatigiissitsinermik pilersitsisumik kiisalu ingerlatsivinni ataasiakkaani siunissamut 

ungasinnerusumut aningaasaqarnikkut piujuartitsinissaq qulakkeerneqarluni taamaalillunilu 

Namminersorlutik Oqartussat kommunillu inissiaataanni attartortittakkani tamarmiusuni. 

 

Ineqarnermut akiliutip tamarmiusup inissiat attartortittakkat ingerlannerinut 

aningaasartuutinut matussutaasut aningaasat, aserfallatsaaliinermut immikkoortitat, 

aningaasaatitigut iluanaarutit aamma atuisunut akinut naleqqersuut qaangissanngilaat.  

Aalajangersagaq aalajangersakkatut annerpaaffissatut ilusiligaavoq aamma ingerlatsivinni 

ataasiakkaani ineqarnermut akiliutit tamarmiusut appasinnerusumik inissinneqarsinnaallutik 

aamma ima qaffasitsigisumik isertitat aningaasartuutillu kiisalu siunissami ungasinnerusumi 

aningaasaqarnikkut piujuartitsinissat akornanni oqimaaqatigiinnginnermik pilersitsinani.  

 

Taamaalilluni ilaatigut iluarsaassinikkut kinguaattoornerit aningaasalersornissaannut 

immikkoortitsinerit (ileqqaarnerit) pinngitsooratik ukiut arlallit ingerlaneranni pisariaqarnerat 

pingaartinneqarpoq taamaalillunilu aserfallatsaaliinermut immikkoortitsinerit taamaallaat 

annikitsukkuutaamik qaffanneqarsinnaallutik ingerlaavartumik aserfallatsaaliinissamut 

pilersaarutini pisariaqartitsinermut naapertuutilernissaasa tungaannut.  

 

Imm. 2-mut 

Ingerlatsivinni inissiani attartortittakkat ataasiakkaat akornanni ineqarnermut akiliutit pillugit 

agguaanissamut tunngavik imm. 2-mi aalajangersarneqarpoq. Agguaaneq inissiap angissusaa 

malillugu naapertuuttumik pissaaq. Aalajangersagaq aqutsinermut aningaasartuutit 

annikillinissaannut iluaqutaavoq ingerlatsivinnilu ataasiakkaani inissiat attartorneqartartut 

pillugit naatsorsuinissamut tunngaviit assigiiaarnissaat qulakkeerlugu. 

 

Imm. 3-mut 

Ingerlatsinermut aningaasartuutit naatsorsornerini aningaasartuutit imm. 1 malillugu suut 

ilanngunneqassanersut pillugit malittarisassanik Naalakkersuisut aalajangersaasinnaapput. 

Ingerlatsivinni kommuninilu assigiiaartumik suleriaaseqarnissaq tunngaviup qulakkeerpaa 

kiisalu ineqarnermut akiliummi aningaasartuutini immikkoortut taamaallaat 

attuumassuteqartut ilanngunneqarsinnaaneri qulakkeerlugu. 

 



23 
 

 

§ 19-imut 

 

Imm. 1-imut 

Illunut attartortittakkanut tamarmiusunut illut attartortittakkat ataasiakkaat 

pilerseqqinnissaannut, allanngutsaaliornissaannut pilersaarutaasumik piffissakkaartumik 

aserfallatsaaliuinissamut pilersaarut nutarterneqarsimasoq pigineqassasoq aalajangersakkami 

aalajangersarneqarpoq. Pilersaarut piffissamut ukiunut 20-nuussaaq juunillu aallaqqaataani 

ukiut tamaasa ataasiarluni nutarterneqartassalluni. Siunertaq tassaavoq siunissamut 

ungasinnerusumut aaqqissugaasumillu aserfallatsaaliinerit pitsaassuseqarnissaasa 

qulakkeerneqarnissaa taamaalillunilu aserfallannerit naatsorsuutiginngisamillu 

iluarsaassinissamik pisariaqartitsinerit pinngitsoorneqarlutik. 

 

Imm. 2-mut 

Pilersaarutaasumik piffissakkaartumik aserfallatsaaliuinissamut pilersaarut tunngavigalugu 

ineqarnermut akiliummut ilaasinnaasut aserfallatsaaliuinermut immikkoortitsinerit 

pisariaqartinneqartut naatsorsorneqarsinnaapput.  Immikkoortinneqartut annertussusaat 

pilersaarummut uppernarsarneqarsimasumut naammaginartumik naapertuunnissaat 

aalajangersakkami aalajangersarneqarpoq, taamaalilluni naapertuuttoqarnera attartortunullu 

paasiuminartuunera qulakkeerneqarluni. 

 

Aserfallatsaaliinissamut pilersaarutit immikkut inissiat attartortittakkat pisoqaanerusut 

aserfallatsaaliuinikkut kinguaattoorsimanerinik qulaajaassapput. Aserfallatsaaliinikkut 

kinguaattoorutit aningaasalersornissaannut ileqqaarneq ingerlatsivinni ataasiakkaani 

ineqarnermut akiliutikkut pissaaq. Inatsimmi § 18-ip oqaasertalernerata kingunerisaanik 

ileqqaarneq ukiut arlallit ingerlaneranni pisinnaavoq taamaalillunilu ingerlaavartumik 

aserfallatsaaliinissamut pilersaarutini pisariaqartitsinermut naapertuutilernissaasa tungaannut 

aserfallatsaaliinissamut immikkoortitsinerit qaffakkiartuaarsinnaallutik. 

 

Imm. 3-mut 

Aserfallatsaaliinissamut immikkoortitsinerit aamma ineqarnermut akiliutit ilaatut 

taakkununnga akileeqqusinerit pillugit malittarisassanik malittarisassaliorsinnaanermut 

Naalakkersuisut piginnaatinneqarput. Agguaqatigiissitsilluni naatsorsuinerit tunngavigalugit 

immikkoortitsinerit ilanngullugit naatsorsornissaat pillugu malittarisassanik Naalakkersuisut 

aalajangersaanissaannut piginnaatinneqarput ineqarnermullu akiliummi piffissakkaartumik 

allanngortarnissaanut qulakkeerisoqarluni. Naatsorsueriaatsit, piffissakkaarineq 

naatsorsuutitigullu suliarinninneq pillugu najoqqutassianut sukumiisunut tunngavik 

periarfissiivoq. 

 

§ 20-mut 

 

Imm. 1-imut  

Namminersornerullutik Oqartussat kommunillu aningaasaliissutinit iluanaarutissaat illup 

sananeranut akiusup 1,5%-iannik annertussuseqassasoq aalajangersagaq aalajangersaavoq. 

Siunertaq tassaavoq ineqarnermut akiliutit qaffasissusiat aningaasartuutit tunngavigalugit 

sinaakkusiussat qaangernerinik kinguneqanngitsumik inissiani attartortittakkani 

aningaasaatitigut pituttuinermut naapertuuttumik ilaatigut ingasanngitsumik 

assigiissaartumillu Namminersorlutik Oqartussat kommunillu iluanaaruteqartinneqarnissaat.  

 

Imm. 2-mut 

Sananeranut akiusoq pillugu taaguut imm. 2-mi nassuiarneqarpoq aamma kvadratmeterimut 

ataatsimut minnerpaamik annerpaamillu killiliussat aalajangersarneqarlutik. 

Pilersaarusiornermut, nakkutilliinermut nunagissaanermullu tunngasut aningaasartuutit 

tamarmik ilanngullugit naatsorsorneqassapput. Kvadratmeterimut ataatsimut 7.000 kr.-init 

aamma 15.000 kr.-inik killiliineq teknikikkut naatsorsueriaatsimi annertussuseq 

aalajangersarneqarpoq, illuni assigiinngitsuni naammaginartoq assigiissaarinerlu 

qulakkeerneqarluni, sananeqarneranut aningaasartuutit piviusut apeqqutaatinnagit.  

Aammattaaq tamatuma kingunerisaanik aningaasaatigut iluanaarutini assigiinnginnerit inissiat 

attartortittakkat pisoqaanerusut nutaajunerusullu akornanni annertuallaalernani. 

 

Imm. 3-mut 

Illuni iluarsartuunneqarsimasuni iluarsartuussinerup naammassinerata kingorna illup 

sananeranut akiusoq teknikikkut aningaasaqarnikkullu naliliineq tunngavigalugu 

aalajangiiffigineqartarpoq. Aalajangersagaq pissutigalugu aningaasaatitigut iluanaarutit 

annertuumik iluarsaassinerup kingorna illup maannakkut nalinganut suli naapertuutissapput. 

 

Imm. 4-mut 

Illuni pisiarineqarsimasuni imaluunniit illuni pissarsiarineqarsimasuni pisinermi akia, 

kingusinnerusukkut iluarsaassinerit tapiliullugit sananeranut akiusumut 

ilanngunneqarsinnaanerat imm. 4-mi malittarisassaliorneqarpoq. Illuni akeqanngitsumik 

pissarsiarineqartuni illup teknikikkut- aningaasaqarnikkut naliliineq tunngavigalugu 

sananerani akiusinnaasoq aalajangersarneqassaaq. Illut tamarmik naatsorsuinikkut iluanaarutit 

tunngavigalugit aaqqissuussinermut ilaasinnaaneri aalajangersakkami qulakkeerneqarpoq. 

 

Imm. 5-imut 

Illu ikkussugassanik aalajangersimasunik, illup inissiatut pitsaassusaanut ingerlatsinermilu 

aningaasaqarnermut annertuumik pingaaruteqartunik amigaatigineqarpat, sananerani akiusumi 

ilanngaateqarnissaq aalajangersakkami aalajangersarneqarpoq. Ikkussugassanik 

amigaataasunut m²-imut ataatsimut ilanngaatit 1.000 kr.-inut aalajangersarneqarput. 

Taamaalilluni atortutigut assigiinngissutinut kinaassusersiunngitsumik iluarsiinissaq 

qulakkeerneqarpoq.  

 

Imm. 6-imut 

Kiffiutissanut ilanngaatit pillugit teknikikkut nassuiaat imm. 6-imi aalajangersarneqarpoq 

aamma atortut allat atorneqarsimassappata kiffiutissamut piginnaasaq kiffiutissanut 

mineraluldinut allannngortinneqassasoq erseqqissarneqarluni. Taamaalilluni illut qanoq 

annertutigisumik kiffiutissaqarnerinik naliliinermi assigiissarneqarsimasumik 

assersuussisinnaaneq qulakkeerneqarpoq. 

 

Imm. 7-imut 

Naalakkersuisut teknikikut-aningaasaqarnikkut naliliineq imm. 3 aamma 4 malillugu pisussaq 

pillugu malittarisassanik erseqqinnerusunik aalajangersaasinnaapput. Nuna tamakkerlugu 

assigiiaartumik naliliinissamut tunngaveqarnerup qulakkeerisunik allaffissornikkut 

sukumiisunik najoqqutaqalernissaq tunngavikkut ajornarunnaarpoq. 

 

Teknikikkut-aningaasaqarnikkut naliliinissaq pillugu malittarisassat atuuttut 

Namminersornerullutik Oqartussat kommunillu inissiaataasa attartortittakkat teknikkikkut 

aningaasatigullu naliliivigineqartarnerat pillugu Namminersornerullutik Oqartussat 

nalunaarutaa nr. 25, 9. oktober 2008-meersumi aalajangersarneqarput. 

 

§ 21-mut 

 

Imm. 1-imut 

Ineqarnermut akiliut atuisunut akinut naleqqersuummi allannguisoqarnerata kingorna ukiut 

tamaasa junip aallaqqaataani aaqqinneqarsinnaasoq aalajangersakkami aalajangersarneqarpoq. 

Aaqqiineq atuisunut akinut naleqqersuutip allanngornera tunngavigalugu pissaaq, 2026-mi 

junip aallaqqaataani 100-tut siullermik 2027-mi junip aallaqqaataani. Ineqarnermut akiliutip 

piffissap ingerlanerani piviusumik nalimi pigiinnarnissaanik qulakkeerisussamik 

ingerlaavartumik akitigut iluarsiisarnissaq pillugu erseqqissumik siumullu 

natsorsuutigineqarsinnaasumik tunngavissamik aalajangersagaq pilersitsivoq. 

 

Naatsorsuutigineqarpoq ineqarnermut akiliutit tamarmiusut ilaannut atuisunut akinut 

naleqqersuut kisiat tunngavigalugu aaqqiisoqartassasoq, akit ineriartornerini allannguinernut 

ingerlaavartumik iluarsiisoqartarnani. Aserfallatsaaliinissamut pilersaarutinik 

ingerlaavartumik nutarterisoqartarneratigut naatsorsuutigineqarpoq ukiumut 

immikkoortitsinerit naatsorsorneqarnissai sioqqullugu akitigut iluarsiisoqartassasoq.  

 

Aammattaaq naatsorsuutigineqarpoq Namminersorlutik Oqartussanut kommuninullu 

aningaasaatitigut iluanaarutini iluarsiisoqartassanngitsoq. Aningaasaatitigut iluanaarutit 

inatsimmi aalajangersarneqarsimavoq taamaattumillu atuisunut akinut naleqqersuut 

tunngavigalugu immikkut iluarsineqarsinnaannatik. 

 

§ 22-mut 

 

Imm. 1-imut 

Qaammatini pingasuni kalerriinikkut ineqarnermut akiliut attartortitsisumit 

qaffanneqarsinnaavoq, qaffaanermut pissutaasut aningaasartaalu pillugit paasissutissanik 



26 
 

 

imaqartussaq. Paasissutissat amigaataappata atortuutinneqarsinnaanngilaq. Attartornermi 

akiliummik appaaneq siumut nalunaaruteqaqqaarani pisinnaavoq. Attartortumut 

paasiuminartuunera siumullu naatsorsuutigineqarsinnaanera malittarisassakkut 

tapersersorneqarpoq aningaasaqarnikkullu artukkiinernut siunertaanngitsunut illersuilluni. 

 

Imm. 2-mut 

Inatsisitigut toqqaannartumik aalajangerneqartut pissutsit malitsigisaannik attartornermik 

aaqqiinernik kalerreeqqaarnani imm. 2 periarfissiivoq - soorlu immikkoortitsinerit, 

aningaasaatitigut iluanaarutit imaluunniit akitigut naleqqersuutit. Nalunaarulli atuutilernissaa 

qaammammik ataatsimut sioqqullugu nassiunneqassaaq. Attartortup paasissutissutissanik 

pisariaqartitsineranik allaffissornikkut eqqarsaatigisassanut aalajangersagaq 

oqimaaqatigiissitsivoq. 

 

§ 23-mut 

 

Imm. 1-imut 

Igaffimmik imaluunniit perusuersartarfimmik uffarfimmillu attartortitsisup taarsiinissaanik 

Namminersorlutik Oqartussani kommuninilu inissiani attartortittakkani attartortoq 

aalajangersagaq malillugu piumasaqarsinnaavoq.  Taarsiinernut amerlanertigut ilaasarput 

igaffimmi pequtit, natit, ilisiviit aalajangersimasut kiisalu nillataartitsiviit aamma 

eqqiluisaarneq. Atortussanik toqqaanissamut, pilersaarusiornissamut suliarinissaanullu 

attartortitsisoq akisussaavoq. Piumasaqaat kinaassusersiunngitsumik 

tunngavilersuuteqanngitsoq itigartinneqarsinnaavoq, aamma sanaartornermi naatsorsuutinik 

nalinginnaasunik suliaqassalluni. Siunertaq tassaavoq nakkutigineqartunik attartortitsisumiillu 

aqunneqartunik pitsanngorsaanikkut inissiap pitsaassusaata kivinneqarnissaanut attartortup 

peqataanissaata qulakkeerneqarnissaa.  

 

Imm. 2-mut 

Taarsiinissaq taarsigassarsiat ernialersorneqarlutik aalajangersimasumillu assigiiaartumillu 

akilersorneqartunik Namminersorlutik Oqartussat kommunillu taarsigassarsiaqarnerisigut 

akilersorneqassaaq.  Qaammammut akiliutit ineqarnermut akiliummut tapitut inissiamik 

attartortittakkamik qaqugukkulluunniit attartortumut akileqquneqassapput.  Ingerlatsivimmut 

naapertuutinngitsumik ingerlatsinermut missingersuutit artorsartinngikkaluarlugit 

ingerlaavartumik pitsannguutinut aningaasatigut sakkussamik aalajangersagaq periarfissiivoq. 

 

Imm. 3-mut 

Taarsiinissaq sioqqullugu taarsinissamut aningaasartuutissat pillugit takussutissiamik 

allakkatigut akuerineqarsimasumik attartortoq pissarsiniassaaq tamatumalu malitsigisaanik 

ineqarnermut akiliummut tapiliussassat. 

 

Imm. 4-mut 

Taarsigassarsineq, ernialersorneri akilersornerilu aamma taarsigassarsianik attartortut 

aalajangersimasumik akilersuineri pillugit malittarisassanik Naalakkersuisut 

aalajangersaassapput. Aaqqissuussineq pillugu nalinginnaasumik piumasaqaatinik 

ataatsimoorussanik aalajangersaanissamut tunngavik qulakkeerivoq. 

 

§ 24-mut 

 

Imm. 1-imut 

Inuinnarnit pigineqartuni inissiani attartortittakkani ineqarnermut akiliutip 

aalajangersarnissaanut pingaarnertigut malitassamik aalajangersagaq aalajangersaavoq. 

Attartorneq aningaasartuutinik tunngaveqassaaq aamma aningaasalersuinermut 

aningaasartuutit ingerlatsinermilu aningaasartuutit uppernarsarneqarsimasut 

qaangersimasussaanagit.  Taamaalilluni aningaasartuutit aamma ineqarnermut akiliut 

akornanni naammaginartumik ataqatigiittoqarnera qulakkeerneqassaaq kiisalu ineqarnermut 

akiliutit naammaginanngitsumik qaffasissuseqarnissaannut illersorneqarlutik. 

 

Imm. 2-mut 

Aningaasalersuinermi aningaasartuutinut suut ilaatinneqarsinnaanersut imm. 2-mi 

erseqqissarneqarpoq, tassunga ilanngullugit illup sananeranut imaluunniit pisiarineranut 

aningaasalersuinermut piffissami sivisuumi pigisanut aalaakkaasunut atugassanik 

nalinginnaasumik taarsigassarsinermut akiliutit.  Taarsigassarsinikkut 

aningaasalersorneqanngitsup inissiap pisiarineranut akiusup naammaginartup sinnerata ilaanut 

14%-imik ernialersuineq assigiissarneqarsimasumik aningaasaatinit iluanaarutitut 

aalajangersarneqarsimavoq, qajannaatsumik sinaakkutilimmik inuinnaat attartortitsinissaannut 

kajumissaataasoq. 

 

Naammaginartumik pisinermi akiusup nalilernerani piffissami pisinermi niuerfimmi naliusoq 

pingaartinneqassaaq. Inissiamik attartortitaareersumi imaluunniit illumik 

attartortitaareersumik pisinermi attartornermik isumaqatigiissutaareersut naapertorlugit 

pisisoq tunisisup immikkut pisinnaatitaaffianut pisussaaffianullu isissaaq. 

Aningaasalersuinermi aningaasartuutit namminerlu aningaasalersuinerup allanngornerinut 

innersuussilluni ineqarnermut akiliutit qaffannerini attartorneqareersunut 

kalerriisoqarsinnaanngilaq. 

 

Imm. 3-mut 

Ingerlatsinermut aningaasartuutit uppernarsarneqartut ilaatigut tassaapput pilersuinermut, 

aserfallatsaaliinermut, sillimmasiinermut, allaffissornermut, aserfallatsaaliuinermullu 

aningaasartuutit aamma teknikikkut atortulersuutinik nutarterinissamut immikkoortitat. Illup 

pitsaassusianut naleqqiullugu naammaginartuuneq pingaartinneqassaaq. Naatsorsuutitigut 

eqqortumik periuseqarnermut ammasumillu pissuseqarnermut aalajangersagaq tapersersuivoq. 

 

Piffissakkaartumik pilersaarutaasumillu aserfallatsaaliinernut attartortitsisoq immikkut 

immikkoortitsissaaq. Immikkoortitat uppernarsarneqassapput, assersuutigalugu illup 

attartortittakkap inissiallu attartortittakkat piffissakkaartumik pilersaarutaasumillu 

aserfallatsaaliornissai pillugit pilersaarut nutarterneqarsimasoq tunngavigalugu.   

 

Piffissakkaartumik pilersaarutaasumillu aserfallatsaaliinissamut immikkoortitat 

attartortitsisumit ilanngunneqarpata piffissakkaartumik pilersaarutaasumillu 

aserfallatsaaliinissamut ilaasut aserfallatsaaliinissamut aningaasartuutit aalajangersimasut 

ingerlatsinermi missingersuutinut attartortitsisumit ilanngunneqarsinnaanngillat 

taamaassappat aningaasartuutit arlaleriarlutik ineqarnermut akiliummut ilaassammata.  

Ingerlatsinermut aningaasartuutit naatsorsornerini naatsorsuutitigut akileraartarnikkulluunniit 

nalikilliliinerit attartortitsisumit ilanngunneqarsinnaanngillat. 

 

Imm. 4-mut 

Attartortitsisoq illumik imaluunniit attartorneqartumik pitsannguisimappat ineqarnermut 

akiliutip qaffanneqarnissaanik attartortitsisoq piumasaqarsinnaavoq, piumasaqaat allakkatigut 

saqqummiunneqarsimappata aamma attartortunut tamanut qaammatinik pingasunik 

sioqqutsisumik kalerriisoqarsimassalluni. Tunngavilersuuteqanngippat imaluunniit 

aningaasartai allanneqarsimanngippata ilisimatitsissut atortussaatinneqarsinnaanngilaq. 

Assigiiaartumik suleriaaseqarnissaq attartortunullu inatsisitigut isumannaatsuunissaq 

aalajangersakkami qulakkeerneqarput. 

 

Imm. 5-imut 

Akit qaffannerisa, akigititat qaffannerisa malitsigisaannik attartornerup qaffannissaa pillugu 

piumasaqaammik saqqummiussinissamik attartortitsisoq pisinnaatitaaffeqarpoq.  

Taamaalilluni attartortitsisup aningaasaqarnikkut oqimaaqatigiissitsineq 

ingerlatiinnarsinnaavaa, peqatigisaanillu tamanna kalerrinneqarnissamik 

uppernarsaasoqarnissaanillu attartortut qulakkeerneqarlutik. 

 

Imm. 6-imut 

Attartornerup qaffannissaanut attartortitsisup pisinnaatitaaffia aamma naleqqersuutitigut 

aaqqiineq tunngavigalugu attartornerup qaffannissaanut attartortitsisup pisinnaatitaaffia 

pillugu malittarisassanik Naalakkersuisut aalajangersaasinnaapput. Tunngaviup 

aningaasaqarnikkut ineriartornermut aaqqissuussinerit tulluarsarnissaannut aamma 

uppernarsaatit naatsorsuinermilu tunngaviit pillugit assigiiaartumik najoqqutassaqarnerup 

aalajangersarnissaanut eqaassuseqarneq qulakkeerpaa. 

 

§ 25-mut 

 

Imm. 1-imut 

Ineeqqanik najugaqarfissanik attartortitsineq, ilanngullugu attartortitsisup nammineq illuani 

najugaqartussanut attartortitsineq pillugu malittarisassanik aalajangersagaq aalajangersaavoq.  

Ineqarnermut akiliutit annerpaamik inissiami ineqarnermut imaluunniit akilersuutinut 

akiliutinut, kiassarnermut, innaallagissamut, imermut il.il. aningaasartuutaasunut, ineeqqat 

amerlassusaannut naatsorsorneqartunut naapertuuttumik annertussusilerneqassapput. 

Aningaasartuutit agguarnerini akuerisaasumik najugaqarfittut atorneqartut ineeqqat kisimik 

ilaatinneqarsinnaapput.  

 

Illumut attartortinneqartumut imaluunniit inissiamut Sanaartornermi malittarisassanut 

atuuttunut innersuussisoqarpoq.  Inissiat nutaatut sananeqarsimasut, ilaneqarsimasut 

annertuutigulluunniit 2007-mi januarip aallaqqaataata kingorna allanngortinneqarsimasut 

2006-imi Kalaallit Nunaanni Sanaartornermi malittarisassani init najugaqarfiusut igaffiillu 

pillugit imm. 4.3.2-imut ilaatinneqarput.  

 

Sippulimmik akeqartitsinissaq aalajangersakkami pinngitsoortinniarneqarpoq aamma 

aningaasartuutit naammaginartumik agguarsimanissaat qulakkiissallugu. 

 

Imm. 2-mut 

Attartornerup qaffannera attartortitsisup nammineq illuata ilaani ineeqqat eqqarsaatigalugit 

qaammammik ataatsimik sioqqullugu kalerriisoqassaaq aamma ineeqqat allat kalerriinermi 

qaammatit pingasut sioqqullugit. Kalerriineq allakkatigut saqqummiunneqassaaq. 

Aalajangersagaq erseqqissumik suleriaatsini malittarisassaqarneq qulakkeerpaa attartortullu 

piffissaq eqqorlugu attartornerup allanngornera pillugu ilisimatinneqassallutik. 

 

§ 26-imut 

 

Imm. 1-imut 

Attartornermik isumaqatigiissuteqarnermi attartortut qularnaveeqqutinik aningaasanngorlugit 

attartortitsisumut akiliissaaq annerpaamik qaammatini tallimani ineqarnermut akiliummut 

naapertuunnissaa aalajangersakkami aalajangersarneqarpoq. Siumoortumik akiligaq 

ineqarnermut akiliut qaammatinut arfinilinnut ineqarnermut akiliutit aningaasartaannit 

annertunerussanngilaq. Siunertaq tassaavoq sumiginnaanernut iluarsaassinissamullu 

aningaasartuutinut matussutissanik attartortitsisumut qulakkeerinissaq, peqatigisaanillu 

iserternermi attartortup aningaasaqarnikkut pisussaaffeqarneranut qummut killiliussaq 

aalajangersarneqarluni. Killiliussaq illuatungeriit soqutigisaasa akornanni naammaginartumik 

oqimaaqatigiittoqarneranik iluaqutaavoq. 

 

Attartortitsisoq aninermut atatillugu attartortumut piumasaqaatit tamakkiisumik 

ilaannakuusumilluunniit matussusernissaannut qularnaveeqqutit atorsinnaavai. 

Qularnaveeqqutit attartornermut atatillugu attartortitsisup attartortumut aningaasatigut 

piumasaqaataasinnaasaanut tamanut matussutissanut atorneqarsinnaapput. 

 

Aalajangersagaq malillugu qularnaveeqqutip akilernissaa annerpaamillu allanneqarsimasumit 

annikinnerusumik siumoortumik attartornermut akiliinissaq pillugu attartortitsisoq 

attartortullu isumaqatigiissuteqarsinnaapput. Namminersorlutik Oqartussat kommunillu 

inissiaataanni attartortittakkani annikitsumik qularnaveeqqusiinermi akiliisarneq 

eqqunneqarsimappat ingerlatsinermi inatsisitigut naligiimmik tunngaveqarnissaq 

nalinginnaasoq atorneqassaaq.  

 

Imm. 2-mut 

Namminersorlutik Oqartussat kommunillu inissiaataannut attartortittakkanut 

qularnaveeqqusiineq pillugu malittarisassanik aalajangersaanissamut Naalakkersuisut 

piginnaatinneqarput. Tunngavimmut ilaatigut ilaapput akileeriaatsit, akilersuinermik 

aaqqissuussinermi akiliutit, akilersuinermik aaqqissuussinermik atornerluinermut aamma 

attartortitsisup qularnaveeqqusissummik atuinera pillugu malittarisassat. Siunertaq tassaavoq 

assigiiaartumik aqutsinissap qulakkeerneqarnissaa aamma inuuniarnikkut 

oqimaaqatigiissumik aaqqissuussinernut periarfissiinissaq, tassunga ilanngullugit attartortunut 

killeqartumik akiliisinnaassuseqartunut naafferaalluni akiliisarnissaq. 

 

Namminersortut inissiaataanni attartortittakkani qularnaveeqqutip naafferartumik 

akilersornissaa tassanilu piumasaqaatit pillugit isumaqatigiissuteqarsinnaapput.  

Isumaqatigiissutit taamatut ittut nalinginnaasumik isumaqatigiissuteqarnissamut inatsisini 

malittarisassat malillugit malittarisassaqartinneqarput. 

 

§ 27-mut 

 

Imm. 1-imut 

Ineqarnermut akiliutip, qularnaveeqqutip naafferarnissaanut, erngup kiassarnerullu 

akilernissaannut attartornermik isumaqatigiissummi aalajangersarneqartunut piffissami 

attartortoq aalajangersakkami pisussaaffeqarpoq. Piffissaq eqqorlugu akiliineq attartornermi 

pisussaaffinni qitiulluinnartoq malittarisassami aalajangersarneqarpoq.  

 

Imm. 2-mut 

Alla isumaqatigiissutigineqarsimanngippat akiliineq qaammat akiliinermut tunngasuusoq 

sioqqullugu qaammammi aningaaserivimmi ulloq kingulliusumi kingusinnerpaamik 

akilerneqarsimassaaq. Ineqarnermut akiliut akiliinerit allat akileqquneqartut qaammat 

akiliinermut tunngasuusoq sioqqullugu qaammammi aningaaserivimmi ulloq kingulliusumi 

kingusinnerpaamik akilerneqassaaq. Piffissaq eqqorlugu akiliineq aallaaviatigut tassaavoq 

aningaasat kingusinnerpaamik ullormi akiliiffissami kingullermi tiguneqarsimappata.  

 

Aningaaserivimmi nuussinermi attartortup taamaattumik sissuissavaa aningaasanik nuussineq 

aningaaserivimmi ullormi ataatsimik kinguaattoortumik pisinnaammat, attartortitsisoq 

attartortorlu assigiimmik aningaaserivimmut atassuteqanngippata akiliinermi 

ingerlaannartumik akiliinertut naammassineqarsinnaanngippat. Attartortitsisoq IF-mi 

akiliinermi allagartani atuippat aningaaserivimmi allakkerivimmiluunniit ullormi 

akiliiffissami akiliinermi IF-mi akiliinermi allagartami piffissaq eqqorlugu kingullermi 

akiliinermi piffissaq eqqorlugu akiliinertut isigineqassaaq. Aalajangersagaq assigiiaartumik 

akiliisarnernik pilersitsivoq, pisortanut inuinnarnullu attartortitsisunut allaffissornermik 

oqinnerulersitsisoq. 

 

Imm. 3-mut 

Attartortitsisoq akiliiffissamik akileriaatsimillu innersuussissaaq.  Aningaaserivimmut 

imaluunniit allakkerivimmut akiliineq sumiiffimmi akiliiffissatut innersuunneqartumi 

akiliinertut isigineqassaaq. Akiliiffissamut innersuussisoqarsimanngippat akiliutissaq 

attartortitsisup niuernermik ingerlatsiviani imaluunniit attartortitsisup avataani aqutsisutut 

ingerlatsiviani akilerneqassaaq, taamatut ittoq inissiap attartukkap sumiiffigisaani 

sulisorineqarpat. Aningaaserivimmi allakkerivimmiluunniit akiliinissamut 

innersuussinnginnermi attartortitsisup angerlarsimaffittut inissiaata avataani niuertarfimmi 

tassani ineqarnermut akiliut il.il. akileqqullugit attartortoq takkuteqqusinnaanngilaa 

imaluunniit attartortup niuerfianut aningaasanik nassiusseqqullugu. Aalajangersakkami 

illuatungeriit pisussaaffii erseqqissarneqarput aamma akiliiffissaq kingullermillu akiliiffissaq 

pillugu nalornisoqarnissaa pitsaaliorlugu. 

 

§ 28-mut 

 

Imm. 1-imut 

Attartornermut atorunnaarsitsinermi imaluunniit piffissamut aalajangersimasumut 

attartornerup naanerani piffissamut attartorfiusumut akiliinissamut attartortoq 

pisussaaffeqartoq aalajangersakkami aalajangersarneqarpoq, taamaatitsineq imaluunniit 

piffissamut killeqartumut pineqarnersoq apeqqutaatinnagu. Taamaalilluni piffissami 

taamaatitsiffiusumi tamarmi imaluunniit attartornermik isumaqatigiissutip naanissaata 

tungaanut attartortitsisup attartornermut isertitaqarnissaa qulakkeerneqarpoq. Malittarisassaq 

inatsimmi §§ 52–53-imut innersuussivoq, taamaatitsineq pillugu piumasaqaatinik 

erseqqinnerusunik aalajangersaasut. Aalajangersakkami attartortup akiliinissamut pisussaaffii 

piffissap atorunnaarsitsinissatut isumaqatigiissutaasup tungaanut atasut erseqqissarneqarpoq. 

 

§ 29-mut 

Imm. 1-imut 

Attartortitsisoq kiassarnermik imermillu attartortumut pilersuippat attartortup kiassarnermik 

imermillu atuineranut kiisalu ininut ataatsimoorfiusunut kiassarnermut imermullu 

aningaasartuutinut attartortup akiligassaanut aningaasartuutiminut attartortitsisoq 

akileeqqusisinnaasoq aalajangersakkami aalajangersarneqarpoq. Aningaasartuutit immikkut 

ukiumoortumik kiassarnermut naatsorsuutini attartortitsisumit suliarineqarsimasuni 

naatsorsorneqassapput. Attartortitsisoq immikkut suliaqassaaq, tassani aningaasartuutinit 

tamarmiusunit attartortup akiligassai takuneqarsinnaallutik, taamaalilluni taakku attartortup 

akiliigallarsimaneranut assersuunneqarsinnaallutik. Ukiumut naatsorsuutit qaammatisiutit 

malippaat. Atuinermut akiliineq ineqarnermut akiliutivimmiit aalajangersakkami 

immikkoortinneqarput naatsorsuinermi ammasumik pissuseqarneq qulakkeerneqarluni. 

Imm. 2-mut 

Aningaasartuutinut attartortut akiligassaannut matussutissatut attartortuni qaammammut 

akiliigallarnissamut attartortitsisoq akileeqqusisoqarsinnaavoq.  Attartortut akiliutaat 

attartornermi aningaasatigut akiliutissaapput ineqarnermullu akiliut peqatigalugu 

akileqquneqartussaallutik. Attartortup aningaasartuutaanik ingerlaavartumik 

aningaasalersuineq malittarisassami qulakkeerneqarpoq peqatigisaanillu atuinermut 

ingerlaavartumik attartortut akiliisarnerat qulakkeerneqarluni.  

 

Imm. 3-mut 

Kiassarnermut naatsorsuutit naammassineqarnerinut allaffissornikkut akiliutissamik 

attartortoq akileeqquneqarsinnaavoq. Siunertaq tassaavoq allaffissornikkut aningaasartuutit 

uppernarsarneqarsimasut matussusernissaat, tassunga ilanngullugit suliarineri naatsorsuutillu 

agguarneri. 

 

Imm. 4-mut 

Kiassarnermut naatsorsuusiorneq pillugu, tassunga ilanngullugit allaffissornermut 

akiliutissaq, attartortut kiassarnermilu sullinneqartut allat akornanni aningaasartuutit 

agguarneqarneri, akiliinissaq aamma kiassarnermut akiliutissat kingornatigut 

aaqqiiffigineqarneri pillugit malittarisassanik Naalakkersuisut aalajangersaasinnaanerat 

aalajangersakkami piginnaatinneqarput. Pisortanut inuinnaallu attartortitsisartut 

assigiiaartumik suleriaaseqarnissaannik aalajangersaasoqarsinnaanera tunngavimmi 

qulakkeerneqarpoq. 

 

§ 30-mut 

 

Imm. 1-imut 

Kiassarnermut naatsorsuutinik ukiumi kiassanermut naatsorsuusiorfiusumi attartortitsisup 

sumiiffimmi toqqagaani kingusinnerpaamik aprilip 30-ani tamanut ammasumik 

attartortitsisoq saqqummiussissasoq aalajangersakkami attartortitsisoq pisussaaffilerneqarpoq.  

Ammasumik pisoqarnissaa attartortunullu nakkutilliinissamut periarfissaqarnissaq 

malittarisassami qulakkeerneqarpoq. 

 

Piviusumik saqqummiussineq attartortup niuerfiani pisarpoq, assersuutigalugu INI-p 

immikkoortortaqarfiani kommunillu allaffiini. Saqqummiussineq assersuutigalugu 

attartortitsisup nittartagaani, sumiiffinni allagarsiivinni imaluunniit nuna tamakkerlugu 

aviisini imaluunniit illoqarfinni aviisini allagarsiinikkut saqqummiunneqarsinnaavoq. 

 

Imm. 2-mut 

Imm. 1-imi aalajangersarneqartumi ullormi naatsorsuutit saqqummiunneqanngippata 

akiliigallartarnerup saniatigut immikkut akiliinissamut piumasaqarnissamut attartortitsisup 

pisinnaaffini annaassavaa. Attartortitsisup piffissaq eqqorlugu naatsorsuinissaanut 

aalajangersagaq kajumissaarivoq attartortullu inatsisitigut inissisimanerat pitsaanerulersillugu. 

Imm. 3-mut 

Naatsorsuutit kingusinnerpaamik junip 30-ani saqqummiunneqarsimanngippata 

inaarutaasumik naatsorsuutit naammassinerini pissarsiassami akiliisoqarnissaata tungaanut 

ernialersortinnissaannut attartortoq pisussaaffeqarpoq. Aningaaserivimmi 

aningaaserivimmiititanut qaqugukkulluunniit qaffasinnerpaamik ernialersorneqartut malillugit 

erniat aalajangersarneqarput. Aningaasanik utertitsinissap pillugu allakkatigut 

nalunaaruteqarnissaq attartortumut ullormi tassani nassiunneqartussaanera 

kinguaattoortoqarneranilu attartortup annaasaqarsinnaaneranut malittarisassaq iluaqutaavoq. 

 

Imm. 4-mut 

Immikkut akiliut imaluunniit utertitsilluni akiliinissaq pillugu allakkatigut nalunaarut 

attartortumut junip 15-iani kingusinnerpaamik nassiunneqarsimasussaavoq.  Nalunaarut imm. 

6 malillugu akerliliinissamut attartortut pisinnaatitaaffeqarnerat pillugu paasissutissanik 

imaqassaaq. Naatsorsuutit inerneri pillugit piffissaq eqqorlugu attartortut 

ilisimatinneqarnissaat aalajangersakkami qulakkeerneqarpoq.  

 

Aalajangersakkap oqaasertalernerata kingunerisaanik attartortitsisoq attartortunut 

nalunaarummik nassiussisimappat piffissaliussat eqqortinneqassapput. Attartortup 

nalunaarummi paasissutissap tiguneqarnissaanut akissuteqarnissamut piffissaliussatut 

piffissaq nassiussiffiusoq toqqarneqarpoq, tassa allakkatigut nassiussinerit misilittakkat 

malillugit allanngorarsinnaammata.  

 

Imm. 5-imut 

Imm. 4 malillugu allakkatigut nalunaarut kingusinnerpaamik junip 15-iani 

nassiunneqarsimanngippat attartortumi immikkut akiliisoqarnissaa 

piumasaqaatigineqarsinnaanngilaq. Piffissaliussap qaangerneqarnerani erseqqissumik 

inatsisitigut sunniuteqarnera aalajangersakkami aalajangersarneqarpoq. 

 

Imm. 6-imut 

Naatsorsuutinut attartortup akerliliinera allakkatigut attartortitsisumut kingusinnerpaamik 

aggustip aallaqqaataani nassiunneqassaaq. Naatsorsuutini immikkoortut suut 

akuerineqarsinnaannginneri pillugit paasissutissanik akerliliineq imaqassaaq. Siunertaq 

tassaavoq naatsorsuutit pillugit isumaqatigiinnginnerit sukkasuumik aalajangersimasumillu 

suliarisarnissaasa qulakkeerneqarnissaa. Naatsorsuutini immikkoortut akerlilersorneqartut 

pillugit uppernarsaatissanik saqqummiusseqqullugu attartortitsisoq qinnuigineqarsinnaavoq. 

 

§ 31-mut 

 

Imm. 1-imut 

Kiassarnermut naatsorsuutinut naammassineqarsimasunut tunngasunik pilersuisunit 

avataaneersuniit naatsorsuutiginngisanik naatsorsuinernik tigusaqarsimanermut tunngasunik 

aalajangersagaq malittarisassaqartitsivoq. Taakku tassaasinnaapput utertitsilluni akiliinerit 

kingornatigullu akiliinerit.  

 

Attartortitsisup qaqutigoortumik naatsorsuinerit taamatut ittut ukiumut 

naatsorsuusiorfiusumut tulliuttumut nuussinnaavai, taakku piffissamut naammassisumut 

tunngasuuppata. Aalajangersagaq piviusumik eqaallisitsivoq aamma aningaasartuutit piviusut 

naammassillugit naatsorsorneqarnissaat qulakkeerlugu. Naatsorsuutigineqarpoq 

assersuutigalugu qaammatinut pingasunut naatsorsuutini kukkusumik piffissanut 

agguarsimaneq kisimi pineqanngitsoq, akerlianilli naatsorsuinerit naatsorsuutiginngisat 

siumullu naatsorsuutiginngisat pineqarlutik. 

 

Imm. 2-mut 

Aningaasartuutit agguarsimanerini kukkunerit allakkatigut attartortunut pineqartunut 

sapinngisamik sukkanerpaamik nalunaarutiginerisigut attartortitsisup iluarsissavai.  

Agguarnerini kukkunerit paasineqarnerini sukkasuumik iluarsiisoqarnissaanut pisussaaffik 

malittarisassami erseqqissarneqarpoq. 

 

Imm. 3-mut 

Attartortoq annikippallaartumik akiliigallarsimappat tamatuminnga imm. 2 naapertorlugu 

nalunaarfigineqarnerminniit siusinnerpaamik qaammatip tulliani attartornermut akiliinermini 

siullermi attartortumiit ilassutitut akileeqquneqarsinnaavoq.  Tapiissutitut akiliuteqarneq 

qaammatini pingasuni akiliigallarsimaneq sinnersimappagu, qaammatini pingasuni 

assigiiaartumik naafferarlugit akilersuinissamut agguarneqarsinnaavoq. Tassanngaannartumik 

kingornatigut akiligassat pinissaannut aalajangersagaq attartortumut illersuivoq. 

 

Imm. 4-mut 

Attartortoq annertuallaamik akiliigallarsimappat, akiliivallaarutit aningaasanngorlugit 

attartortumut utertinneqassapput imaluunniit tamatuminnga nalunaaruteqarnermit 

attartornermut akiliinermi tullermi ilanngaatigineqassallutik. Nikingassutaasut sukkasuumik 

iluarsinissaannut illuatungeriillu akornanni naapertuuttumik naatsorsuisoqarnissaa 

malittarisassami qulakkeerneqarpoq. 

 

§ 32-mut 

 

Imm. 1-imut 

Imermik pilersuisoq attartortunut toqqaannartumik pilersuisimanerani pisunut aalajangersagaq 

tunngasuuvoq. Taamatut pisoqartillugu akileeqqusineq naatsorsuinerlu pilersuisup 

nalinginnaasumik piumasaqaatai malillugit ingerlatseqatigiiffiup attartortullu akornanni 

pissaaq. Pisuni taakkunani naatsorsuinerni pisuni attartortitsisup peqataannginnera 

malittarisassami erseqqissarneqarpoq. 

Imm. 2-mut 

Attartortitsisoq imermik attartortumut pilersuippat tamatumunnga aningaasartuutiminut 

matussusiinissamut attartortumut qaammatikkaartumik akiliigallartitsinikkut 

piumasaqaateqarsinnaavoq.  Kiassarnermut akiliinerit pillugit malittarisassanut 

aalajangersagaq naapertuuppoq aamma attartortitsisup pilersuinermut aningaasartuutai 

ingerlaavartumik matussuserneqartarneri qulakkeerlugit peqatigisaanillu ingerlaavartumik 

atuinermut attartortut akiliisarlutik. 

 

Imm. 3-mut 

Illu ataasiakkaanut naatsorsuinernut uuttuutinik pilersorneqarsimanngippat illumi imermik 

atuineq tamarmiusoq inissiat angissusai malillugit attartukkanut ataasiakkanut 

agguarneqassaaq. Imeq pillugu naatsorsuutit suliarinerinut attartortunut ataasiakkaanut 

akiliummik attartortitsisoq akileeqqusisinnaavoq. Uuttuuteqanngitsuni pisariittumik 

agguaariaaseqarnissaq aalajangersakkami aalajangersarneqarpoq. 

 

Imm. 4-mut 

Uuttuutinik pilersuisoqarsimappat atuaaneq ukiumut ataasiarluni kiisalu iserternermi 

aninermilu pisassaaq. Akileeqqusinermut ilaapput piviusumik atuinerit nalinginnaasumik 

tapit, atuaanermut akiliutit uuttuutinillu attartorneq ilanngullugit. Piviusumik atuineq 

tunngavigalugu eqqortumik naatsorsuisarnissaq aalajangersakkami qulakkeerneqarpoq. 

 

Imm. 5-imut 

Attartortitsisoq isumaqatigiissuteqarfigalugu imermut uuttuummik attartortoq atuaappat 

inerneralu attartortitsisumut nalunaarutigalugu attartortoq atuaasimanermut akiliummik 

akileeqquneqassaaq. Taamaattoqartillugu atuaanermut akiliut attartortitsisumit 

akileqquneqarsinnaavoq. Annertuallaamik akiliigallartoqarsimanerit attartortumut 

utertinneqassapput annikippallaamillu akiliigallartoqarsimappat ilassutitut akiliinissamik 

attartortoq akileeqquneqassaaq.  Aalajangersakkap eqaassuseqarneq eqqortumillu 

naatsorsuisarnissat ikorfartorpai. 

 

Imm. 6-imut 

Imermik atuineq pillugu atuaaneq akileeqqusinerlu pillugit malittarisassanik kiisalu imermut 

naatsorsuusiornissaq ilanngullugulu akiliutit uuttuummillu attartorneq pillugu 

malittarisassanik Naalakkersuisut aalajangersaasinnaapput. Inuinnaat pisortallu inissiaataat 

attartortittakkat pillugit sukumiisumik assigiiaartumillu inissianullu assigiinngitsunut 

malittarisassaqartitsineq tunngavimmi ajornarunnaarpoq. 

 

§ 33-mut 

 

Imm. 1-imut 

Najugaqarfissatut tulluartumik isigineqassaaq inissiaq tulluarsagaq, isumannaatsoq 

najugaqarfissatut tulluuttoq. Namminersornerullutik Oqartussat kommunillu inissiaataanni 

attartortittakkani illut attartortitallu isumannaatsumik aserfallatsaaliorneqarnissaasa 

isumagineqarnissaa attartortitsisup pisussaaffigigaa aalajangersakkami aalajangersarneqarpoq. 

Pisussaaffik piffissami attartorfiusumi tamarmi ingerlaavartumik atuuppoq tassaniillutillu 

silataatigut aserfallatsaaliineq kiisalu ikkussukkani ataatsimoorussani illullu immikkoortuini. 

Siunertaq tassaavoq attartortut qaqugukkulluunniit najugaqarfissatut tulluartumik inissiamik 

atuisinnaanissaannik qulakkeerinissaq. 

 

Piffissanut aalajangersimasunut aserfallatsaaliinissanut aalajangersimasunut suliaqarnissamut 

attartortitsisoq pisussaaffeqanngilaq, attartortitsisorli inissiap najugaqarfissatut 

tulluartuunissaanut pisariaqartunik sulianik suliaqartussaalluni. Tamanna qanoq 

akulikitsigisumik pisassanersoq attartortitsisup aalajangersimasunik naliliineranik 

tunngaveqassaaq. 

 

Imm. 2-mut 

Namminersorlutik Oqartussat kommunillu attartortitsisutut pisussaaffigaat aserfallatsaaliineq, 

tamatumani pineqarlutik, taknikikkut atortut, kiassarneq, kallerup innera, gas aamma imeq 

kiisalu illumut ilaasut, soorlu ikkuffiit iikkat, kiassaatit pisattallu. Nungullarnerit 

pisoqalinerillu kingunerisaannik taarsiinerit pisassapput inissiap najugaqarfissatut 

tulluarnissaanut tamanna pisariaqartinneqaleraangat. Aserfallatsaaliinermut pisariaqartutigut 

iluarsaassinerit kisimi pineqannginnerinik aalajangersagaq erseqqissaavoq, kisianni aamma 

inissiap najugaqarfissatut tulluarnissaa siunertaralugu nutarterinerit ilaallutik. 

 

Imm. 3-mut 

Piffissami attartorfiusumi attartortup inissiami qilaat qalipallugit qaqorsarnissaat, iikkat 

qalipannissaat imaluunniit ungalitsersorneqarnissaat kiisalu natit lakkernissaat akisussaaffigaa 

taakkununngalu aningaasartuutit akilissallugit. Aningaasartuut attartortumit akilerneqassaaq. 

Attartortitsisup attartortullu aserfallatsaaliinissamut pisussaaffii aalajangersakkami 

killilerneqarput ileqquusumillu kalaallit nunaanni aaqqissuussinerni sulinerit agguarneri 

malillugit.  

Attartortoq piffissami attartorfiusumi inissiami aserfallatsaaliinissamut pisussaaffimminik 

isumaginninnissamut pisussaaffeqarpoq taamaalilluni nalinginnaasumik nungullarnerit 

pisoqalinerillu malitsigisaannik taanna ajornerulissanani.  

 

§ 34-mut 

 

Inuinnaat inissianik attartortitsineranni attartortoq attartortitsisorlu allanik 

isumaqatigiissuteqarsimanngippata § 33-mi allassimasut atorneqassasut aalajangersakkami 

aalajangersarneqarpoq. Taamaalilluni illup inissiallu najugaqarfissatut tulluarnissaanut 

attartortitsisup pingaarnertut akisussaanera pillugu tunngavik ingerlateqqinneqarpoq, 

peqatigisaanillu inuinnaat peqataasut tamanna erseqqissumik allanneqarsimappat allatut 

agguaasoqarnissaa isumaqatigiissutigisinnaallugu. Inuinnarni attartortitsisarnermi nammineq 

isumaqatigiissuteqarnissamut eqaassuseq periarfissarlu malittarisassami pilersinneqarpoq. 

§ 35-mut 

 

Imm. 1-imut 

Attartortitsisup attartorneqartoq piffissamit attartornissap aallartiffissaaniit pitsaasumik 

isumannaatsumillu pitsaassuseqartillugu attartortumut atugassanngortissavaa.  Inissiaq 

najugaqarfissatut tulluartuussaaq igalaat, matut ilivitsuullutik ikkussukkallu 

atorneqarsinnaallutik. Iserternermi pitsaassutsimut minnerpaamik piumasaqaateqarnissamut 

aalajangersakkami aalajangersarneqarpoq attartortullu pitsanngorsaalluni suliaqaqqaarnani 

inissiamik atuilersinnaanera qulakkeerlugu. Iserternermut atatillugu immikkut 

aserfallatsaaliinermik suliaqartoqarsimanissaanut attartortoq piumasaqarsinnaanngilaq.  

 

Imm. 2-mut 

Iserternermi attartortitsisoq attartortoq ilagalugu ini misissussavaat aamma isertilernermi 

nalunaarusiamik sanallutik, inissiap pitsaassusianik amigaataasinnaasunillu allaaserinnittoq.  

Nalunaarusiaq attartortumut tunniunneqassaaq. Siunertaq tassaavoq iserternermi inissiap 

pitsaassusaanut uppernarsaateqarnissaq aninermilu isumaqatigiinnginnerit 

pinngitsoortinnissaat. 

 

Imm. 3-mut 

Amigaatit allat, attartortup inissiamut iserternermi kingorna tigusinermut atatillugu 

paasisimasai inissiamut iserternermiit sapaatit akunneri marluk qaangiutsinnagit allakkatigut 

attartortitsisumut nalunaarutigineqassapput. Amigaatilli nalinginnaasumik misissuinermi 

takuneqarsinnaasimanngippata imaluunniit attartortitsisoq peqquserlussimappat tamanna 

piffissaliussamut ilaatinneqassanngilaq. Attartortoq qisuariarnissamut naammaginartumik 

aalajangersakkami periarfissinneqarpoq, peqatigisaanilli inissiap pitsaassusianut tunngasut 

pissutsit sukkasuumik paasineqarnissaat qulakkeerlugu.  

 

Imm. 4-imut 

Inissiamut iserternissamut atatillugu misissuinissamut aningaasartuutissat annertuallaarpata, 

inissiamut iserternissamut atatillugu takuniaaneq pinngitsoorneqarsinnaavoq. Isumalluutinik 

eqqarsaatiginninneq aalajangiisuulluni pinngitsoortitsinissamut aalajangersagaq 

periarfissiivoq. 

 

§ 36-mut 

 

Imm. 1-imut 

Attartortup attartorneqartoq isumannaatsumik paarissavaa, ajoqusikkanullu attartortup 

nammineq, attartortup inoqutaasa allalluunniit attartortup attartorneqartumut isertissimasaasa 

isumannanngitsumik pissusilersornerisigut ajoqusersimasaannut taarsiinissamut attartortoq 

akisussaavoq.  Paarsinerluttoqarsimanerani attartortitsisup tamanna piumasarippagu 

attartortup ingerlaannartumik ajoqusikkat iluarsaatissavai.  

 



38 
 

 

Attartorneqartup ilaanik attartortitsisup aserfallatsaaliugassaasa aamma attartorneqartup 

ilaanik attartortumit aserfallatsaaliorneqartussat ajoqusiinerit akornanni 

immikkoortitsisoqarpoq. Attartortitsisup akisussaaffigisaata ilaani ajoqusiisoqarpat tamanna 

pillugu attartortoq ilisimatitsissaaq, taamaalilluni ajoqusiinermut kina akisussaanersoq 

ajoqusiinerlu qanoq pitsaanerulersinneqarsinnaanersoq pillugu isummersornissamut 

attartortitsisoq periarfissaqarluni. 

 

Attartortitsisoq allakkatigut akuersiteqqaarnagu attartorneqartumi 

pujortartoqaqqusaannginnera pujortarsunnimik saliinermut attartortitsisup attartortullu 

annertuumik aningaasartuuteqarsinnaaneranut suliniutit ilaattut isigineqassaaq aamma inissiap 

attartortinneqartup iluata silaannaata attartortunngortussamut peqqinnartuunissaa 

qulakkeerneqarluni.  

 

Imm. 2-mut 

Attartortup attartortitsisoq akuersiseqqaarnagu inissiaq isumaqatigiissutigineqartumit 

allaanerusumik atussanngilaa. Taamaalilluni inissiamiit inuussutissarsiummik 

ingerlatsisoqarsinnaanngilaq. Siunertaq tassaavoq inissiap attartornermut atorneqarnissaa 

naapertorlugu illullu inissiatut atorneqartuarnissaata qulakkeerneqarnissaa. 

Inuussutissarsiutitigut atorneqarnerata amerlanertigut kingunerisaanik illumi inissiamilu 

nungullariartorneq annertunerussarpoq.  

 

Imm. 3-mut 

Attartortup inoqutigisami saniatigut attartorneqartoq aallaaviatigut allanut 

atugassanngortissinnaanngilaa. Inissiami attartortinneqartumi aalajangersimasumik 

najugaqarlutik attartortunut ineeqqanik ataasiakkaanik attartornermut ilaanngitsoq inissiap 

eqaatsumik atorneqarnissaanut killeqartumik periarfissaqarnertut isigineqassaaq.   

Aalajangersakkap kingunerisaanik ileqquusumik siniffittut ullaakkorsiorfittullu imaluunniit 

hotellimi, motellimi vandrehjemmimilu piumasaqaatit malillugit inissiami attartorneqartumi 

ineeqqamik attartortitsineq attartortitsisumiit siumoortumik allakkatigut akuersinissamik 

pisariaqartitsivoq. Paarlattuanik taamatut attartorneq attartornermik isumaqatigiissummik 

sumiginnaaneruvoq. 

 

Imm. 4-mut 

Ineeqqanik attartortut attartortitsisoq akuersiteqqaarnagu ineeqqamik atuinernik allanut 

tunniussinnaanngilaat. Inissiap attartortittakkap ilaani attartornermik nakkutilliisoqarnera 

malittarisassami ikorfartorneqarpoq. 

 

Imm. 5-imut 

Attartortup attartortitsisoq pisariaqartinneqartumik isumaqatigiissuteqarfigeqqaartinnagu 

inissiaq piffissaanngitsukkut qimassanngilaa. Attartortitsinerup taamaatinneqarnissaata 

imaluunniit atorunnaarsinneqarnissaata tungaanut atuuttuunera aalajangersakkami 

erseqqissarneqarpoq, tassanngaannartumillu aninermi annaasaqarnissamut attartortitsisoq 

illersorneqarluni. Ilanngullugulu aalajangersakkap kingunerisaanik attartortup ataavartumik 

attartukkani tunngavissaqanngitsumik qimappagu, tamanna kinguarsaanani attartortitsisumut 

nalunaarutigissavaa. 

 

§ 37-mut 

 

Imm. 1-imut 

Attartortup pissutissaqavinngikkuni attartortitsisoq inissiap qanoq issusianik paasiniaalluni, 

iluarsaassisoqassatillugu imaluunniit allanut attartortitsisoqassatillugu inissiamik 

misissuiniarpat inissiamut isernissaanik itigartissinnaanngilaa.  

 

Assersuutigalugu imermik ajoqusiisoqarpat, ikkussukkani ajortoqarpat, ikumasoqarpat 

allatigulluunniit illumut najugaqartunulluunniit aarlerinartoqarpat illup pitsaassusianut 

ingerlanneqarneranullu akisussaaffimminik attartortitsisup isumaginnissinnaanera 

aalajangersakkami qulakkeerneqarpoq. Sulineq attartortumut najugaqartunullu allanut 

sapinngisamik annikinnerpaamik akornusiisumik suliarineqassaaq 

kinguarsarneqanngitsumillu naammassineqassalluni. 

 

Imm. 2-mut 

Attartortitsisoq sapaatit akunnerinik arfinilinnik siumut ilisimatitsereernermigut attartukkami 

suliassanik aallartitsisinnaavoq, suliat ingerlanneqarnissaat attartortumut annertuumik 

akornutaassanngippata.  Tamanna sulineq assersuutigalugu tassaasinnaavoq ullup suliffiusup 

ataatsip-marluk ingerlaneranni ingerlanneqarsinnaasoq imaluunniit sanasut nalinginnaasumik 

suliffiata avataani attartorneqartoq attartortumit atorneqarsinnaalluni.  

 

Suliani anginerusuni attartortoq qaammammik ataatsimik affarmillu siumut 

ilisimatinneqareertussaavoq.  Taamaattorli suliassanik kinguartinneqarsinnaanngitsunik 

siumut ilisimatitseqqaarani iluarsaassisinnaavoq. 

 

Imm. 3-mut 

Suliat suugaluartulluunniit attartortitsisumit aallartinneqartut unitsinneqaratik attartortumullu 

sapinngisamik annertunerpaamik mianerinnilluni suliarineqartassapput.  Attartortitsisoq 

ingerlaannartumik suliat malitsigisaanik iluarsaassissaaq. Aserfallatsaaliinerit nalaanni 

akornusersuinerit killeqartinnissaannut attartortitsisup pisussaaffeqarnera aalajangersakkami 

erseqqissarneqarpoq. 

 

§ 38-mut 

 

Imm. 1-imut 

Attartortup taassumalu inoqutaasa kiisalu inuit attartortumit attartorneqartumut 

isersinnaatitaasut illumi maleruagassat maleruassavaat. Maleruagassat illumi 

eqqissisimasumik torersumik pisoqarnissaanik qulakkeerisuupput. Maleruagassat illup 

silataaniittullu illersorneqarsinnaasumik atornerannut iluaqutaapput. Maleruagassanut 

assersuutigalugu ilaasinnaapput inissiap iluani atisanik panersaanissamut inerteqqussut 

aamma ulluni piffissaniluunniit aalajangersimasuni sakkunik atuinissamut inerteqqussut.  

 

Imm. 2-mut 

Namminersortut inissiaataanni attartortittakkani uumasuuteqarnissaq pillugu attartortitsisoq 

aalajangiisussaavoq taamaattoqassappallu piumasaqaatit suut atorneqassanersut.   

 

Namminersorlutik Oqartussat kommunillu inissiaataanni uumasuuteqarnissaq akuerisaavoq, 

imm. 4-6 malillugit allat malinneqanngippata.  Malittarisassami uumasuuteqarnerup 

nalinginnaasuunera sillimaffigaa pisortanilu attartortorpassuit akornanni tamanna 

kissaataalluni, peqqinnissarli, aserfallatsaaliineq sanilillu eqqarsaatigalugit 

killilerneqarsinnaalluni.  

 

Imm. 3-mut 

Uumasuuteqarneq illuni aalajangersimasuni uumasunut aalajangersimasunut imaluunniit 

inissianut aalajangersimasunut akuerisaassanngitsoq attartortitsisoq aalajangiisinnaavoq. Illup 

pissusaa ingerlatsinermilu pissutsit eqqarsaatigalugit sumiiffinni malittarisassanik 

aalajangersaanissamut aalajangersagaq eqaatsumik periarfissiivoq. 

 

Imm. 4-mut 

Uumasuuteqarneq pillugu torersaarnissamut maleruagassani piumasaqaatit sukkulluunniit 

naammassineqarsimassapput. Uumasuutit akornusersuinernik ajoqusernernillu 

kinguneqannginnissaannik ingerlaavartumik qulakkeerinissamut attartortoq 

aalajangersakkami pisussaaffilerneqarpoq. 

 

Imm. 5-imut   

Uumasuuteqalernermi attartortoq qaammatini pingasuni ineqarnermut akiliutip 

annertoqqataanik immikkut qularnaveeqqusiissaaq. Aningaasat aningaasanngorlugit 

akilerneqassapput uumasuutiniillu ajoqusiinernut matussutaassallutik. Attartortitsisup 

aningaasaqarnikkut isumannaatsuuneranik attartortullu akisussaaffeqarneranik 

aalajangersagaq eqqussivoq.  

 

Uumasuutigineqartoq toquppat imaluunniit attartortoq allatut uumasuuteqarunnaarpat, 

attartortitsisoq illup attartorneqartup misissoreernerani aalajangersinnaavoq attartortup 

qularnaveeqqusiussaasa uninngatinnissaannut piumasaqaatit atuukkunnaassasut aamma 

aningaasat tamakkiisumik ilaannaasumilluunniit utertillugit tunniullugit. 

 

Imm. 6-imut 

Qularnaveeqqusiussatut akiliutigineqartut, ajoqusiinernut uumasuuteqarnermit 

pilersinneqartunut matussutissatut attartortitsisup atorsinnaavai. Tassunga assersuutigalugu 

ilaapput iikkat, matserfiit matullu qimminit qitsunnilluunniit kigartorneqarlutik 

ajoquserneqarsimasut. Taakkununnga aamma ilaapput aalisakkanut uumatitsiveqarnerup 

malitsigisaanik imermik ajoqusernerit. Aammattaaq natini, skaavinni allallu qaavini 

uumasuutit anarnerisa quinerisalu malitsigisaanik tipiliortitsisoqarsinnaallunilu 

simerneqalersinnaanerit.  

 

§ 39-mut 

 

Namminersorlutik Oqartussat kommunillu inissiaataanni attartortittakkani attartortoq  

attartorneqartumi allanngueqqusaanngilaq imaluunniit attartorneqartup iluani silataanilu 

aaqqissuussinernik atortunilluunniit allanik inisseeqqusaannginnera aalajangersakkami 

aalajangersarneqarpoq. Siunertaq tassaavoq illut assigiiaartumik pitsaassuseqartuarnissaat, 

ingerlatsinikkut patajaatsuunissaasa qulakkeerneqarnissaa illullu sananeqaataani ajoqusernerit 

allanngornerillu pinngitsoortinnissaat. 

 

Allaffissornermut, aserfallatsaaliinermut, isumannaatsuunermut illullu nalinganut  

sunniuteqarsinnaasunik attartortup suliaqarsinnaanera aalajangersakkami 

pinngitsoortinniarneqarpoq. Allannguisinnaanerit ingerlaavartumik aserfallatsaaliinerup 

inissianillu attartortittakkanik iluarsaassinerup ilaatut pissasut Namminersorlutik oqartussat 

kommunilluunniit aalajangiisinnaallutik. 

 

§ 40-mut 

 

Namminersorlutik Oqartussat kommunillu inissiaataanni attartortittakkani attartorneqartup 

iluani silataaniluunniit suliaqaqqusaananilu pitsanngorsaaqqusaanngilaq. Aalajangersagaq 

illumi allannguinernut teknikikkullu ikkussukkanut tunngasuuvoq. Siunertaq tassaavoq illup 

pitsaassusaata pigiinnarnissaa sulinerillu aserfallatsaaliuinermut iluarsaassinermulluunniit 

atasumik attartortitsisumit taamaallaat ingerlanneqarnissaasa qulakkeerneqarnissaa.  

 

§ 33 malillugu illup iluani attartortup aserfallatsaaliuinissamut pisussaaffeqarnera 

erseqqissarneqarpoq, suli attartortumit isumagineqartussaasoq.  Malittarisassap 

kingunerisaanik teknikikkut atortut assigiiaarnissaat qulakkeerneqarpoq kukkusumillu 

suliarineqarsinnaaneri kingornalu ajoqusiisinnaanerat killeqartinneqarluni. 

 

§ 41-mut 

 

Imm. 1-imut 

Namminersorlutik Oqartussat kommunillu inissiaataanni attartortittakkani attartortoq 

attartortitsisumit siumut allaganngorlugu akuersissummik peqqaarluni isumaginninnermi 

inatsimmi aalajangersakkat malillugit ikiuutinik ikkussuisinnaatitaasoq aalajangersakkami 

aalajangersarneqarpoq. Attartortut ataasiakkaat pisariaqartitaannut eqqarsaatiginninneq illullu 

attartorneqartullu pitsaassusaanik eqqarsaatiginninnerup akornanni aalajangersagaq 

oqimaaqatigiisitsivoq.  



42 
 

 

Qimatsinermi inissiap pissusiatut pilersitseqqinnissaa aamma inissiap pissusaatut 

pilersitseqqinnermut aningaasartuutit akilerneqarnissaannut kommunalbestyrelsip 

qularnaveeqqusiinissaa attartortitsisup piumasaqaatigisinnaavaa.  Ikkussukkat, ataavartumik 

allannguinerunngitsut, attartortitsisumut aningaasartuutaanngitsumik peerneqarsinnaaneri, 

iluaqutillu aningaasaliiffigineqarpata isumaginninnermilu inatsisit malillugit ikkunneqarpata 

kommuni aningaasaqarnikkut akisussaassasoq qulakkeerneqarpoq. Pilersitseqqinnermut 

aningaasartuutit ingerlatsivinnut ataasiakkaanut artukkiissanngillat taamaalillunilu aamma 

ingerlatsivimmi attartortunut ataasiakkaanut.  

 

Aalajangersakkamut assersuutigalugu ilaapput inuit innarluutillit, isumaginninnermi inatsit 

malillugu, inissiami teknikikkut iluaqutinik ikkussinissamut aningaasaliiffigineqartut 

taamatullu attartortoq innarluuteqaraluarluni inissiamik attartorneqartumi 

najugaqaannarsinnaalluni.  

 

Sulinerup ataqatigiissarneqarnissaa teknikikkullu suliatigullu illersorneqarsinnaanera 

qulakkeerniarlugu ikkussugassat naammassineqarnissaannut kingusinnerpaamik sapaatip 

akunnera ataaseq sioqqullugu attartortup attartortitsisoq nalunaarfigissavaa. 

 

§ 42-mut 

 

Inuinnaat inissianik attartortitsineranni attartortoq attartortitsisorlu allanik 

isumaqatigiissuteqarsimanngippata §§ 39-41-mi allassimasut atorneqassasut 

aalajangersakkami aalajangersarneqarpoq.  

 

Taamatut isumaqatigiissut atuutissaguni allanneqarsimassaaq, tamatumalu attartorneqartumi 

allannguinerni erseqqissuunissap uppernarsaanissallu pingaaruteqarnera erseqqissarlugu. 

 

Siunertaq tassaavoq pisortani inuinnarnilu attartortitsisartunut malittarisassat akornanni 

naapertuuttoqarnissaa, peqatigisaanilli inuinnarni attartortitsisarnermi nammineq 

isumaqatigiissusiorsinnaaneq allanngortinneqarnani.   

 

§ 43-mut 

 

Imm. 1-imut 

Attartortup atuisinnaatitaanera attartortitsisumit siumut allaganngorlugu akuersissummik 

peqqaarnani inunnut imaluunniit inatsisitigut pisinnaatitaasumut pisussaatitaasumullu allamut 

tunniunneqarsinnaanngitsoq aalajangersakkami aalajangersarneqarpoq.  Akuerisaanngitsumik 

tunniussinernut malittarisassaq attartortitsisumut illersuivoq attartorneqartumilu najugaqartup 

imaluunniit atuisup isumaqatigiissummi piumasaqaatit naapertorlugit attartortutut 

akuerisaanera qulakkeerneqarluni. Siunertaq tassaavoq kiap attartorneqartumut 

atuisinnaaneranik attartortitsisup nakkutiginnissinnaanerata allanngunnginnissaa, aamma 

inissiani attartortinneqartartuni atornerluineq, allanut attartortitsineq 

isumaliutersuuteqarsinnaanerlu pinngitsoortinniarneqarlutik. Akuersissut inatsisitigut 

sunniuteqassappat isumaqatigiinngitsoqassappallu uppernarsaanissaq qulakkeerniarlugu 

allanneqarsimassaaq. 

 

Imm. 2-mut 

Atuisinnaatitaanerup nuunneqarnera tamatumunngalu piumasaqaatit pillugit malittarisassanik 

aalajangersaasinnaanerannut Naalakkersuisut piginnaatinneqarput. Tassunga assersuutigalugu 

ilaapput toqusoqarnerani, averusernermi, aappariinnerup atorunnaarsinnerani, 

inooqatigiinnerup atorunnaarsinnerani imaluunnit allamut attartortitsinermi attartornermut 

isumaqatigiissutip tunniunneqarnera. 

 

Aalajangersagaq assigiiaartumik isumaginninnermilu oqimaaqatigiissunik 

malittarisassaqarnissamut periarfissiivoq, ilaqutariinnikkut inuttullu pissutsinut sillimatitsisoq, 

pisut malillugit attartorneqartup atorunnaarsinneqarnera naammaginartuusinnaanani. 

 

§ 44-mut 

 

Imm. 1-imut 

Namminersorlutik Oqartussani kommuniniluunniit atorfeqarnermut atasumik sulisoq 

inissiamut attartortittakkamut innersuunneqarsimappat allamut 

attartortitsisoqarsinnaanngitsoq aalajangersakkami aalajangersarneqarpoq. Siunertaq 

tassaavoq aallaqqaataaniit siunertamut inissiat taakku atorneqarnissaat, tassa sulisunut 

inissiamut pisinnaatitaaffeqarlutik atorfinitsinneqartunut najugaqarfiunissaat. Aamma 

siunertaavoq sulisunut inissiat aningaasarsiutigalugu atorneqarnissaasa pitsaaliornissaat.  

 

Imm. 2-mut 

Taamaattorli attartukkamik attartortitseqqissinnaaneq eqqunneqarpoq, atorfeqartoq 

taassumaluunniit inoqutigiivini katsorsarneqartumik napparsimanerup malitsigisaanik 

angerlarsimaffiup avataani aalajangersimasumik utaqqiisaasumik najugaqalernissaq 

pisariaqalersimappat.  

 

Attartortup inoqutaanut naatsorsuunneqarput aappaasoq, inooqataasoq, qitornat 

angerlarsimaffimmi najugaqartut inuillu allat, piginneqataasumut inooqatigiinnertut ittumik 

attuumanngikkaluarlutik inoqutigiinnut ilaasut. Tamatuma nalilersornerani ilaatigut sulisunut 

inissiami inuit allattorsimaffianni aalajangersimasumik najugaqartutut kina 

nalunaarsorsimanersoq pingaartinneqassaaq. Inissiani attartortittakkani ineeqqanik attartorneq 

pillugu inatsimmi § 25-mut aamma § 36, imm. 3-mut innersuussisoqarpoq.  

 

Taamatut pisoqarnerani attartukkamik attartortitseqqinneq attartortumiit 

qinnuteqartoqarneratigut qaammatit aqqaneq marluk tikillugit akuerisaavoq aamma 

atorfinitsitsinermi oqartussaniit allakkatigut akuersisoqarsimassalluni. Aalajangersakkami 



44 
 

 

inuuniarnikkut peqqinnissakkullu eqqarsaatigisassat akuerineqarput sulisunut inissiap 

tunngaviatigut pissusaa allanngortinngikkaluarlugu.  

 

Imm. 3-mut 

Attartukkamik attartortitseqqinnermut isumaqatigiissut attartortitsisumiit akuerineqassaaq. 

Attartornerup annertussusaa sulisup attartortitsisumut ineqarnermut akiliutaatut 

annertunerpaamik annertussuseqarsinnaavoq.  Taamaattoqartillugu ineqarnermut akiliutip 

annerpaamik 10 %-ianik naapertuuttumik taakkununnga akileeqqusisoqarsinnaavoq. 

 

Siunertaq tassaavoq attartukkamik attartortitseqqinnermi iluanaaruteqarnerup 

anguneqarsinnaanerata pinngitsoortinnissaa peqatigisaanillu utaqqiisaasumik attartortitsinermi 

aningaasartuutinut naammaginartumik taarsiisoqarnissaa akuerineqarluni. Aalajangersagaq 

ammasumik pissuseqarnissamik pilersitsivoq attartornerullu aalajangersarnerani 

naapertuuttoqarnissaa qulakkeerneqarluni. 

 

§ 45-mut 

 

Imm. 1-imut 

Attartortup inissiamik attartornermut isumaqatigiissutip taamaatinnissaanut periarfissaqarnera 

aalajangersakkami aalajangersarneqarpoq. Taamaatitsineq allakkatigut pissaaq aamma § 52, 

imm. 2-mi allassimasut atorlugit kalerriisoqassalluni. Allanneqarsimanissaa pillugu 

piumasaqaatip piffissap taamaatitsiffiusup erseqqissuunissaa imarisaalu qulakkiissavaa. 

Attartortup aapparisani akuersiteqqaarnagu ilaqutariit inigisaannik attartorneq imaluunniit 

aappariit aapparisalluunniit suliffeqarfianut atatillugu attartorneq taamaatissinnaanngilaa.  

Aalajangersakkap inoqutigiit illersorpai aamma aappaasup kisimiilluni ilaqutariinni 

ineqarnermut pissutsinik ajornartorsiortitsisinnaalernera pinngitsoortinniarlugu. 

 

§ 46-mut 

 

Imm. 1-imut 

Sulisunut inissiamik attartorneq atorfeqarnerup unitsinneqarnerani atorunnaassaaq. Atorfilik 

pisussaavoq inissiap taamaatinnera allakkatigut nalunaarutigissallugu 

atorunnaarsitsinissamullu kalerriinerup naanissaata tungaanut attartornermut allatigullu 

ingerlaavartumik akiliutinut akisussaalluni. Sulisunut inissiap suliffimmiit peqqusissut 

tunuliaqutaralugu atorfeqartumut innersuunneqarsimanera isumaqanngilaq suliffiusoq 

attartornermik taamaatitsisuussasoq.  

 

Sulisunut inissiamut pisinnaatitaaffeqarnermut atorfeqarnermik pissuteqarnera taannalu 

peqatigalugu atorunnaarnissaa aalajangersakkami erseqqissarneqarpoq. Siunertaq tassaavoq 

sulisunut inissiat sulisunut inissiamik innersuunneqarnissamut pisussaaffilinnut 

atorneqartuarsinnaanerat pisariaqanngitsumillu kinguarsarneqanngitsumik 

attartorteqqinneqarsinnaallutik. 

Imm. 2-mut 

Sulisunut inissiaq pillugu attartugaq taamaatitsinissamut kalerriinerup naanissaa 

kingusinnerpaamik ullut 15-it sioqqullugit qimareerneqarsimassaaq. Attartortitsisoq 

iluarsaassinissamut attartortitseqqinnissamullu malittarisassami piffissalerneqarpoq, 

taamaalilluni inissiaq inissiamut innersuunneqarsinnaasunut sulisunut nutaanut 

sukkanerpaamik atorneqarsinnaasunngorlugu.  § 59-imut innersuussisoqarpoq aninissaq 

aamma aninermi iluarsaassinissaq pillugu malittarisassat nalinginnaasut pissutigalugit.  

 

§ 47-mut 

 

Imm. 1-imut 

Aalajangersakkap kingunerisaanik attartortitsisup nammineq inissiaataani ineeqqanut 

ataasiakkaanut attartornerit nalinginnaasumik taamaatitsinermi kalerriinikkut 

atorunnaarsissinnaavai. Aammattaaq illumik marloqiusamik piginnittoq, piginnittoq 

nammineq inissiap aappaani najugaqarluni, illumi marloqiusami allami inissiamiittoq 

attartortoq nalinginnaasumik kalerriilluni taamaatissinnaavaa. Taamaatitsineq 

tunngavilersuuteqarnissamik pisariaqartitsinngilaq. 

  

Siunertaq tassaavoq nammineq inissiami ilaanik attartortitsisut inuinnaat eqaatsumik 

periarfissaqarnissaannik qulakkeerinissaq taamatullu attartorneqartut ajornanngitsumik 

atorunnaarsinneqarsinnaallutik.  

 

Imm. 2-mut 

Aalajangersakkap aalajangerpaa attartortitsisup atorunnaarsitsinera Imm. 1 malillugu  

allakkatigut pissasoq. Allakkatigut pinissaanut erseqqissaaneruvoq atorunnaarsitsineq 

imarisaa, piffissaq atorunnaarsitsineq aamma atorunnaarsitsinerup peqqutaata ersarissuunissaa 

kiisalu isumaqatigiinngittoqarnissaanut pinaveersaartitsineq. 

Allakkatigut ingerlatsinissamik piumasaqarneq imarivaa takussutissaqarnissaq. 

Atorunnaarsitsineq naliginnaasumik allakkatigut pisinnaavoq imaluunniit elektroniskimik ass. 

e-mail, allakkap apuussimanera uppernarsarneqarnissaa pillugu.  

 

Allakkatigut piumasaqaammik naammassinninnginneq, atorunnaarsitsinerup 

atortussaannginneranik kinguneqassaaq. 

 

§ 48-mut 

 

Imm. 1-imut 

Aalajangersakkamut ilaapput attartorneqartoq Namminersorlutik Oqartussanit, kommunimit 

imaluunniit ingerlatseqatigiiffimmit Namminersorlutik Oqartussanit imaluunniit kommuniniit 

aalajangiisumik sunniuteqarfigineqartumi inissiaatileqatigiiffimmi attartorneqarsimappat 

kingornalu attartortumut allamut attartortinneqarsimappat.  

Pisortanik imaluunniit pisortat inissiaatileqatigiiffiannik attartornermik isumaqatigiissummik 

attartortoq taamaatitsippat pisariaqassaaq pisortat imaluunniit pisortani inissiaatileqatigiiffik 

taamaaqataanik nalinginnaasumik kalerriilluni allamut attartornermik isumaqatigiissutip 

attartortumut atorunnaarsissinnaallugu.  

 

Imm. 2-mut 

Imm. 1 malillugu taamaatitsinermut piumasaqaataavoq attartortitsisup tamatuma 

peqatigisaanik illoqarfimmi nunaqarfimmiluunniit tassani tulluartumik allamik 

attartugassamik innersuussisinnaanera.  Pisortat imaluunniit pisortani inissiaatileqatigiiffiit 

inissianik attartorneqartunik piginnittumik isumaqatigiissuteqarnerinik pissuteqartunik 

attartorneqartunik taamaatitsinernut attartortumut aalajangersagaq illersuivoq. 

Attartugassamut allamut innersuussineq malittarisassat qaqugukkulluunniit atuuttut malillugit 

pissaaq, takuuk § 10.  Attartortoq assersuutigalugu taamaaqataanik ineqarnermut akiliutip, 

annertussusaanik, pisoqaassusaanik pitsaassusaanillu imaluunniit taamaaqataanik 

inissisimasumik isikkiveqartumillu inissiamik allamik attartornissamut 

piumasaqaateqarsinnaanngilaq.  

 

§ 49-mut 

 

Imm. 1-imut 

§§ 47-48-mi taaneqartut saniatigut attartornerni allani attartortitsisoq taamaallaat 

atorunnaarsitsisinnaavoq piumasaqaatit tulliuttut naammassineqarpata: Aalajangersagaq 

tamakkiisuuvoq. 

 

Nr. 1-imut 

Attartortitsisup taassumalu inoqutigisai attartortitamini nammineerluni najugaqalivinniarluni 

nalunaarutigippagu attartornerup taamaatinnissaannut attartortitsisumut aalajangersagaq 

periarfissiivoq. Imaassinnaavoq attartortitsisup piffissami sivisuumi nunami allamiinnini 

unitsittariaqalersimagaa, namminerlu uteruni inissiami najugaqarnissani pisariaqartilerlugu. 

Ataavartumik najugaqarnissaq pillugu piumasaqaatip kingunerisaanik nammineq 

attartorneqartumik atuinissani pissutigalugu attartorneqartoq taamaatissinnaanngilaa 

kinguninngualu inissiaq attartoqqitsillugu.  

 

Attartortitsisoq namminersortuuppat, assersuutigalugu ingerlatseqatigiffik imaluunniit 

pisortani oqartussat, attartortitsisup nammineq attartorneqartumi ataavartumik 

najugaqartussaanini pissutigalugu taanna attartorneqartumik taamatitsisinnaanngilaq. 

Taamaattorli attartortitsisup attartornermik taamaatitsinissamik pisariaqartitsisinnaaneranut 

immikkut tunngavissaqarluartunillu allanik peqquteqarsinnaavoq. Imaassinnaavoq 

pisortatigoortunik inuussutissarsiutitigulluunniit annertuunik eqqarsaatigisassanik peqartoq, 

assersuutigalugu attartortitsisup illu tunerusussinnaavaa, attartornerlu ataqqineqassappat 

tamatuma pisinnaanera ajornarluni.  

Nr. 2-mut 

Illumik attartortinneqartumi iluarsaassinissaq isaterinissarluunniit pillugu aalajangiinermi 

attartornerit taamaatinneqarsinnaapput. Taamaatitsinermut pissutaasoq 

uppernarsarneqartariaqarpoq assersuutigalugu illup pineqartut iluarsaanneqarnissaanut 

isaterneqarnissaanulluunniit pisortat missingersuutaanni aningaasaliineq imaluunniit illup 

isaternissaanut pisortani oqartussaniit akuersissuteqarnikkut aamma nunaminertap siunissami 

atorneqarnissaanut akuersissuteqarnikkut. 

 

Nr. 3-mut 

Inissiaq illumi attartortinneqartumi illumi suliaqarnermi tassunga atorfimmut atasumik 

atorfeqartitaasimappat, tassa imaappoq sulisunut inissiatut, attartortup suliffimmiik 

soraarneranut atasumik nalinginnaasumik kalerriinikkut attartorneq attartortitsisumit 

taamaatinneqarsinnaavoq. Taamaatitsinermut piumasaqaataavoq illumi atorfeqartumut 

nutaamut sulisumut inissiatut inissiap attartorteqqinneqassasoq.  

 

Nr. 4-mut 

Attartortoq pitsaasumik ileqqumik torersumillu takutitsinngippat, imatut attartorneqartup 

atorunnaarsinnaaneratut iluseqanngikkaluarluni, attartortitsisup attartorneq aamma 

taamaatissinnaavaa. Arlaleriarluni nipiliortoqarsimappat imaluunniit ineqartunut allanut 

malersuisimappat allatigulluunniit annertuumik akornutaasimappat attartornermik 

taamaatitsinissamut attartortitsisoq periarfissinniarlugu aalajangersagaq ikkunneqarpoq, naak 

pissutsit ataasiakkaat kisimiillutik attartornermik isumaqatigiissummik 

atorunnaarsitsinissamut attartortitsisumut tunngavissiinngikkaluartut.  

 

Attartortoq allakkatigut mianersoqqussutsinik inassutinilluunniit pingasunik qaammatit 

tulleriit aqqaneq marluk iluanni tigusisimasussaavoq attartornermi pissutsit 

taamaatinnissaannut tunngaviuvoq. 

 

§ 50-imut 

 

Namminersorlutik Oqartussat imaluunniit kommunip inissiamik attartukkamik nutarterinissaq 

isaterinissarluunniit pissutigalugu attartorneq taamaatissappagu, takuuk § 49, nr. 2, attartortoq 

inissiamik taartissamik innersuussivigineqassaaq.  Inissianik attartortinneqartunik 

iluarsaassinermi isaterinermiluunniit attartortut inatsisitigut inissisimanerat aalajangersakkami 

illersorneqarpoq. 

 

Imm. 1-imut 

Aalajangersakkami aalajangersarneqarpoq iluarsaassineq isaterinerluunniit pissutigalugu illu 

attartorneqartoq qimanneqassappat, Namminersorlutik Oqartussanit kommunillu inissiamik 

taartissamik innersuussinissamut pisussaaffeqartut aalajangersakkami aalajangersarneqarpoq. 

Attartornermik isumaqatigiissummik naammassinninnissamut attartortunut inissiap 

taartissaanik attartortitsisoq neqerooruteqassaaq.  

Imm. 2-mut 

Attartortut illunut iluarsaanneqarsimasunut imaluunniit inissiani isaterneqarsimasuni 

inissiaqarfimmi napparneqartuni inissiani nutaani uteqqinnissamut 

salliutinneqartussaatitaapput.  Siunertaq tassaavoq najugaqartut katitigaanerisa 

sumiiffimmullu atassuteqarnerisa allanngortinnginnissaa. Inissianut attartortinneqartunut 

isaterneqarsimasunut taartaasunik inissianik attartortittakkanik nutaanik 

sanaartortoqanngippat inissiamik nutaamik innersuunneqarnissamut attartortoq 

piumasaqaateqarsinnaanngilaq.   

 

Imm. 3-mut 

Salliutinneqartussaatitaaneq taamaallaat atuutissaaq attartortup inissiami taartissatut 

innersuussivigineqartumi attartornermut isumaqatigiissut eqqortissimappagu, aammalu 

attartortup inissiamik innersuussivigineqarnissamut piumasaqaatit allat naammassisimappagit, 

assersuutigalugu inoqutigiit amerlassusaat inissiamut innersuunneqartumut 

naapertuutissalluni.  

 

Namminersorlutik Oqartussat kommunillu pissutsit annertuumik pingaaruteqanngitsut  

pissutiginiarsinnaanngilaat. Pissutsit pissutiginiarneqartut inissiap taartaasup attartornera 

pillugu isumaqatigiissutip atuuttup atorunnaarsinnissaanut  annertuumik sumiginnaanertut 

tunngavilersuutaasinnaapput, tak. § 55.  

 

Imm. 4-mut 

Inissiamut taartaasumut nutsernermi attartortumut taarsiissutitut attartortitsisoq attartortumut 

aningaasanik taarsiissuteqassaaq. Attartortitsisup attartortoq iluarsaassinerup 

naammassinerani attartortup inigisaminut uterneranut atatillugu imaluunniit isaterinerup 

kingorna nutaamik sanaqqinnermi illup nutaap attartulerneranut atatillugu taamatorpiaq 

taarsiissuteqarfigissavaa.  Aningaasat aalajangersarneqarsimasut sinnerlugit 

taarsiisoqarsinnaanngilaq piviusumik aningaasartuutaasimasut attartortup aningaasartuutai 

sinnersimagaluarpagilluunniit. 

 

Imm. 5-imut 

Aningaasanut taarsiissutaasunut Namminersorlutik Oqartussat kommunillu aningaasartuutaat 

illumi iluarsaassinissamut isaterinissamulluunniit aamma inissiat isaterneqarsimasut 

sumiiffigisaanni inissiaqarfinni inissiat nutaat sananeqarnerinut aningaasaliissutit 

aqqutigalugit akilerneqassapput.  Taarsiineq taamaalilluni ingerlatsiviit ataasiakkaat 

aningaasaqarnerannut artukkiissanngilaq.  

 

§ 51-imut 

 

Imm. 1-imut 

Attartortitsisup taamaatitsiniarnera allakkatigut nalunaarutigineqassaaq, aammalu attartortup 

akerliliissuteqarsinnaaneranut paasissutissanik imaqassalluni.  Allanneqarsimanissaanut 

tunngavilersuuteqarnissarlu pillugit piumasaqaatip ammasumik pissuseqarneq 

uppernarsaateqarnissarlu qulakkiissavaat.  

 

Imm. 2-mut 

Attartortoq taamaatitsissutip tiguneraniit sapaatit akunneri arfinillit qaangiutsinnagit 

allakkatigut akerliliissuteqassaaq.  Attartortitsisup taamaatitsineq atuutsiinnarniarlugu 

kissaatigiguniuk, attartortitsisoq sapaatit akunneri suli arfinillit qaangiutsinnagit 

eqqartuussivimmi suliassanngortitsissaaq. Piffissaliussaq taamaatitsinerup piffissami 

attartortumut apuunneranit naatsorsorneqassaaq. Attartortitsisoq eqqartuussivikkut 

suliassanngortitsinngippat taamaatitsineq atorunnaartutut isigineqassaaq. Sukkasuumik 

paasisaqarnissaq inatsisitigullu isumannaatsuunissaq malittarisassami qulakkeerneqarput. 

 

Namminersorlutik Oqartussani kommunilluunniit inissiaataanni attartortittakkani 

attartorneqartumik iluarsaassinerup imaluunniit isaterinerup kingunerisaanik 

taamaatitsinermut akerliliineq kinguartitsisinnaanngilaq. Taamaatitsineq taamaattumik 

eqqartuussivinni suliap inernissaa utaqqinagu naammassineqassaaq. Namminersorlutik 

Oqartussat kommunilluunniit taamaalillutik iluarsaassinermik isaterinermilluunniit pilersaarut 

ingerlatiinnarsinnaavaat. 

 

Inissiaqarfimmi nutaatut atorfilimmik atorfinitsitsisoqarnerata malitsigisaanik atorfilimmut 

inissiatut innersuunneqartut attartukkap taamaatinneranut akerliliineq taamaaqataanik 

kinguartitsisinnaanngilaq. Taamaatitsineq taamaattumik eqqartuussivinni suliap inernissaa 

utaqqinagu naammassineqassaaq. Tamatuma kingorna attartortitsisoq inissiaqarfimmi 

sulisumik nutaamik atorfinitsitsisinnaavoq tassungalu sulisumut inissiaq innersuullugu.  

 

§ 52-imut 

 

Imm. 1-imut 

Attartortumit taamaatitsineq kingusinnerpaamik qaammatip naanissaanut qaammat ataaseq 

sioqqullugu allakkatigut pissaaq. Attartortitsisup inissiaani ineeqqamik attartorneqartumik 

taamaatitsinerli qaammammik ataatsimik kalerriilluni atorunnaarsinneqarsinnaavoq. 

Malittarisassaq illuatungeriinnut marluusunut piffissaliussanik aalajangersimasunik siumullu 

naatsorsorneqarsinnaasunik pilersitsivoq. 

 

Imm. 2-mut 

Attartortup tungaaniit taamaatitsiniarneq allakkatigut sivikinnerpaamik qaammatinik 

marlunnik siumut ilisimatitsereernikkut, qaammatip naanerani atuuttussamik pissaaq.   

Inuinnaap illuanik attartortitsinermi qaammatip naaneranut sivikinnerpaamik qaammatinik 

pingasunik allakkatigut kalerriinissaq isumaqatigiissutigineqarsinnaavoq. Piumasaqaat 

atuutissappat attartorneq pillugu isumaqatigiissummi immikkut erseqqissarneqarsimassaaq. 

Tamanna aamma § 7, imm. 1-imik malinnippoq. Inissianik attartortittakkanik inuinnaat 

attartortitsisartut attartortup taamaatitsinissamut sivisunerusumik kalerriinissamut 

periarfissaqarnissaanut tunuliaqutaasoq, pisortani attartortitsisartut paarlattuanik, tassaavoq 

Namminersorlutik Oqartussat kommunillu assigalugit aaqqissugaasumik pilersaarusiorluni 

attartortitsisarnermik ingerlatsinissamut namminersorlutik attartortitsisartut 

annertutiginnginnerat taamaalillunilu attartortumik nutaamik nassaarnissamut 

sivisunerusumik piffissaqarnermikkut annertunerusunik annaasaqarsinnaallutik.  

 

Ineeqqamik attartortitsineq aalajangersakkamut ilaanngilaq. Ineeqqamik inuinnaq 

attartortitsisoq taamaalilluni qaammammit ataatsimiit qaammatit pingasut tikillugit attartortup 

taamaatitsinissamut kalerriinissamik attartortumik isumaqatigiissuteqarsinnaanngilaq 

 

Attartorneqartoq qimanneqarsimassaaq attartornermilu isumaqatigiissutip atorunnaarneraniit 

ullut kingusinnerpaamik 15-it qaangiutsinnagit misissorneqarsimassalluni. Tamanna 

attartortitsisumut attartortumulluunniit attartornerup naanissaa sioqqullugu inissiamik 

iluarsaassinissamut piffissaliivoq. Peqatigisaanillu attartorneqartup naanerata 

kinguninnguatigut amerlanertigut inissiap attartorteqqinneqarsinnaanera qulakkeerneqarluni. 

Attartortup aninerani nalinginnaasumik iluarsaassineq pillugu inatsimmi kapitali 12-imut 

innersuussisoqarpoq. 

 

Imm. 3-mut 

Attartortoq piffissaq ilisimatitsissutaasoq suli naanngitsoq inissiamiit nuuppat, attartortitsisup 

attartukkap allamut attartorteqqinnissaa anguniassavaa.  Attartortitseqqinnermi attartornermi 

isertitat attartortitsisup attartortumut piumasaqaateqarnerani ilanngaatigineqassapput. 

 

Attartornermut atasunik akiliutissanik attartornerup naanissaata tungaanut attartortoq 

akiliissaaq isumaqatigiissullu inatsillu malillugit attartugaq pitsaassuseqartillugu 

tunniutissallugu. Taamaatitsinermik kalerriinerup naanissaa sioqqullugu attartorneqartumiit 

attartortoq anissappat attartorneqarsimasorlu iluarsaanneqarsimalluni, attartortup 

aningaasartuutai killeqartinniarlugit attartorneqartup attartorteqqinnissaa attartortitsisumit 

anguniarneqassaaq.  

 

Ineqarnermut akiliut, piffissami taamaatitsinissamik ilimasaarinerup naanissaa sioqqullugu 

attartortitseqqinnikkut attartornikkut isertitat nuuttumut piumasaqaataanit 

ilanngaatigineqassapput. Piffissami taamaatitsiffiusumi inissiaq attartortitsisumit 

attartorteqqinneqarsimanngippat, inissiarlu attartorteqqittariaqarlugu, attartornikkut 

isertitassatut missiliorneqartoq attartortitsisup attartortumut piumasaqaataaniit 

ilanngaatigineqassaaq.  

 

Piffissami taamaatitsiffiusumi inissiamik attartortitsisup attartoqqitsitsisinnaaneq pillugu 

naliliineq nalinginnaasumik inatsisitigut isumatuumik peqqissaartumik 

akisussaassuseqartumillu pissuseqartumik isiginninnertut pissaaq. Illunik tuniniaasartoq 

aqqutigalugu illumik attartortitseqqinniarneq assersuutigalugu attartortitseqqinniaanertut 

naammaginartumik isigineqassaaq. 

 

§ 53-imut 

 

Imm. 1-imut 

Attartornermut isumaqatigiissut piffissamut aalajangersimasumut 

atuuttussanngortitaasimappat, piffissap attartornissamut isumaqatigiissuteqarfiusup naanerani 

siumut ilisimatitsinertaqanngitsumik attartorneq unitsinneqassasoq aalajangersakkami 

malittarisassaliorneqarpoq. Isumaqatigiissutit taamatut ittut piffissami attartorfiusumi 

taamaatinneqarsinnaanngillat, taamaatitsinissamut periarfissaqarnissaq erseqqissumik 

isumaqatigiissutigineqarsimanngippat. Illuatungeriinnut marlunnut siumut 

naatsorsuutigisaqarsinnaaneq malittarisassami qulakkeerneqarpoq.  

 

Imm. 2-mut 

Atorunnaarsitsinermi malittarisassat nalinginnaasut allanngortinneqarnatik atorneqassasut 

erseqqissarneqarpoq. Piffissami attartorfiusumi taamaatitsisinnaannginnermik 

isumaqatigiissutaasimasut apeqqutaatinnagit attartortup attartornissamut isumaqatigiissut 

kapitali 11-mi aalajangersakkat malillugit atorunnaarsissinnaavaa.  

 

Imm. 3-mut 

Aalajangersakkap kingunerisaanik attartortup attartortitsisup ilisimasaanik attartornerup 

piffissamut aalajangersimasumut atuuttussanngortitaasup naareernerani attartukkani 

atuinnarpagu, attartorneq attartornermut nalinginnaasumut piffissamut 

aalajangigaanngitsumut ingerlaannartumik nuussasoq, inatsisitigut sunniutissai tassunga 

attuumassutillit aamma atuutsilersinneqassapput. Attartortitsisup akerliliinera allaganngorlugu 

atuutsinneqarnissaa pillugu piumasaqaateqanngilaq, piviusumilli akerliliisoqarsimaneranik 

attartortitsisumiit uppernarsarneqartariaqassalluni.  

 

§ 54-imut 

 

Attartukkamik atorunnaarsitsineq anisitsinerlu tassungalu ilanngullugu attartortup pequtaanik 

sivisunerpaamik qaammatit pingasut tikillugit toqqortarinissai attartortullu pequtaanik 

igitsinissaq pillugu malittarisassanik Naalakkersuisut aalajangersaasinnaanissamut 

piginnaatinneqarput. Siunertaq tassaavoq anisitsiniarnermi suleriaatsit pillugit malittarisassat 

ataatsimoortilernissaat pisattallu qimanneqartut iluamik isumagineqartarnissaat. Pequtinik 

qimanneqarsimasunik passussineq pillugu malittarisassat pingaartumik Namminersorlutik 

Oqartussat kommunillu inissiaataanni attartortittakkani aamma tamakkiisumik 

ilaannakuusumilluunniit Namminersorlutik Oqartussanit kommuniniilluunniit pigineqartuni 

inissiaatileqatigiiffinni immikkut maannakkut atuuttarput.  

Anisuminngaanniit aamma attartortut anisinneqartut pisataat attartortitsisumit nutserneqartut, 

toqqorneqartut, tuniniarneqartut imaluunniit iginneqartut taakkununngalu atasumik 

aningaasartuutit pillugit malittarisassanik Naalakkersuisut aalajangersaasinnaapput.  

Sullinneqarnermut akiliummik akiliuteqarluni pequtit tamakkiisumik ilaannakuusumilluunniit 

inissisimanissaannut attartortut periarfissaqarnerat pillugu malittarisassanik 

aalajangersaasoqarsinnaavoq. 

 

Pequtit qimanneqarsimasut passunnissaannut inissiat attartortinneqartartut killeqartumik 

amerlassusillit pisussaaffeqarnissaannut attartortitsisartut namminersortut ilaatinnagit 

malittarisassanik aalajangersaasoqarsinnaavoq.  

 

Anisitsineq pillugu malittarisassat pisariaqartumik annertussuseqartumik Kalaallit Nunaanni 

Politiit peqatigalugit eqqartorneqassapput, Kalaallit Nunaanni eqqartuussisarneq pillugu 

inatsit malillugu attartortunik anisitsinermut atatillugu ikiuussinnaasut. 

 

§ 55-imut 

 

Imm. 1-imut 

Namminersornerullutik Oqartussat kommunillu  qularnaveeqqutip, ineqarnermut akiliutip, 

erngup kiassarnerulluunniit akilersimannginnerisa malitsigisaanik attartorneq pillugu 

isumaqatigiissummik attartortitsisoq atorunnaarsitsisinnaapput.  

 

Attartortsisartut namminersortut inissiaataanni attartortittakkani attartorneq pillugu 

isumaqatigiissut peqqutit uku eqqaaneqartut malitsigisaannik atorunnaarsinneqarsinnaavoq. 

Namminersorlutik Oqartussat kommunillu inissiaataanni attartortittakkani akiliinissamut 

pisussaaffiup atortuutinnissaata qulakkeerneqarnissaa malittarisassami qulakkeerneqarpoq, 

naligiimmik pinninneq ingerlatsinermilu aningaasaqarnikkut piujuartitsineq pingaarnertut 

eqqarsaatigineqarlutik. 

 

Ineqarnermut akiliummik, imermut, kiassarnermut qularnaveeqqusiinermulluunniit 

akiliinnginneq attartornermik isumaqatigiissummik sumiginnaanertut annertuutut 

isigineqassaaq, tassa ingerlatsivimmi attartortut allat attartortut ataasiakkaat 

akiliinnginnerisigut aningaasartuuteqartussanngussammata, taamaattumillu Namminersorlutik 

Oqartussat kommunillu attartornermik isumaqatigiissutip atorunnaarsinnissaanut attartortullu 

allat aningaasartuutaasa killeqartinnissaannut pisussaaffeqarlutik.   

 

Tamanna attartortitsisoq namminersortuuppat atuutinngilaq. Attartortitsisoq namminersortoq  

taamaattumik akiliisoqarsimannginnerup malitsigisaanik attartornermik isumaqatigiissummik 

atorunnaarsitsinissamut taamaattumik pisussaaffeqanngilaq, attartortitsisorli suli 

attartornermik isumaqatigiissummik atorunnaarsitsinissamut periarfissaqarluni. 

Imm. 2-mut 

Inissiaq unioqqutitsisumik atorneqarpat, inissiaq piffissaanngitsukkut qimanneqarpat, 

attartortitsisoq unioqqutitsisumik inissiamut iseqquneqanngippat, malittarisassat 

unioqqutinneqarpata attartorneq pillugu isumaqatigiissummik atorunnaarsitsisinnaavoq. 

Atorunnaarsitsinermut pissutaasinnaasut sumiginnaanermut pissutaasinnaasut tamakkiisumik 

aalajangersakkami tamakkerlugit allattorneqarput. Illup ingerlanneqarneranut 

aserfallatsaaliorneqarneranullu imaluunniit sanilit atugarissaarnerinut pingaaruteqartunik 

annertuumik unioqqutitsisoqartillugu attartortitsisut iliuuseqarnissamut periarfissaqarneri 

malittarisassami erseqqissarneqarpoq. 

 

Imm. 3-mut 

Attartortitsisup attartorneqartoq taamaallaat atorunnaarsissinnaavaa pissutsit attartortumut 

artukkiisut annertuumik pingaaruteqarpata. Aalajangersakkami naapertuuttumik 

tunngaveqarnissaq eqqunneqarpoq pissutsinilu soqutaanngitsuni atorunnaarsitsisinnaaneq 

pisinnaajunnaartillugu. Ineqarnermut akiliut akilerneqarsimanngitsoq atorunnaarsitsinissamut 

tunngaviusinnaagaluartoq akiliinngitsoorsimaneq pingaaruteqartutut imaluunniit 

pingaaruteqanngitsutut isigineqassanersoq pillugu aalajangersimasumik 

naliliisoqartariaqarpoq. Taamaalilluni attartortoq akiligassatigut kinguaattooruteqarnersoq 

aamma pingaartinneqassaaq.  

 

Imm. 4-mut 

Atorunnaarsitsinissap nalunaarutiginissaa sioqqullugu pissutsit iluarsineqarsimappata 

attartorneqartoq attartortitsisumiit atorunnaarsinneqarsinnaanngilaq. Iluarsaassinikkut 

imaluunniit akiliinikkut eqqartuussivikkut sunniutaasut pinngitsoortinnissaannut attartortup 

periarfissaqarnera tamatuma erseqqissarpaa. 

 

Imm. 5-imut 

Attartortitsisup pissutsini eqqaaneqartuni attartornermik atorunnaarsitsinnginnerani 

attartortitsisup pissutsit aaqqeqqullugit attartortoq peqqussavaa. Sumiginnaasimanerup 

iluarsineqarnissaanut attartortup piviusumik periarfissineqarnissaanik aalajangersagaq 

qulakkeerinnippoq atorunnaarsitsinerlu periarfissatut kingullertut aatsaat atorneqarsinnaalluni. 

 

Imm. 6-imut 

Attartortoq attartukkaminit anisinneqarpat, attartortitsisup kommunimi inunnik 

isumaginnittoqarfik tamanna pillugu ilisimatissavaa.   Siunertaq tassaavoq siusissukkut 

isumaginninnikkut suliniuteqarnissap angerlarsimaffeerunnissallu pitsaaliorneqarnissaata 

pisinnaanissaa. Attartortup anisinneqarnissaanik piumasaqarnerup assilineqarnerata Kalaallit 

Nunaanni Politiinut attartortitsisumullu nassiunneqarneratigut pisussaaffik 

naammassineqarpoq. Attartukkap atorunnaarnerani attartortoq namminerisamik anippat 

attartortitsisoq isumaginninnermi ingerlatsivimmut nalunaaruteqarnissamut 

pisussaaffeqassanngilaq. 

§ 56-imut 

 

Imm. 1-imut 

Namminersornerullutik Oqartussat kommunillu inissiaataanni attartortittakkani 

akiliinngitsoortoqartillugu attartornermik isumaqatigiissut attartortitsisoq 

atorunnaarsitsisinnaasoq aalajangersakkami aalajangersarneqarpoq. Akilinngitsuukkat 

allakkatigut akileeqqusissummik attartortup tigusineraniit ulluinnaat arfinillit 

kingusinnerpaamik qaangiutinnginnerini akilerneqarsimanngippata imaluunniit 

akileeqqusinissamut piffissaliussap naanissaa sioqqullugu akilinngisanik naafferaalluni 

akiliisarnissaq pillugu isumaqatigiissuteqartoqarsimappat atorunnaarsitsineq pissaaq.  

 

Attartortitsisup akileeqqusissutaa ulloq piffissaq eqqorlugu akiliiffissap kingulliup 

kinguninngua tunniunneqassaaq, tassanilu paatsuugassaanngitsumik allassimassaaq, 

attartornermut akiliutissanut kinguaattoorutit piffissaliussap naannginnerani 

akilerneqanngippata attartortitsineq atorunnaarsinneqassasoq. Erseqqissumik assigiiaartunillu 

suleriaaseqarneq malittarisassami erseqqissarneqarpoq attartortumullu inatsisitigut 

isumannaatsuuneq ikorfartorneqarluni. 

 

Imm. 2-mut 

Namminersortut attartortitsisunut sivikinnerusumik ulluinnaat pingasut akileeqqusinissamut 

atuupput. Nikingassutaasoq Namminersorlutik Oqartussat kommunillu pisortani 

attartortitsisartutut inuiaqatigiinni amerlanerusunut akisussaanerannut naapertuuppoq, 

inuinnaallu attartortitsisartut sumiginnaanermut sukkanerusumik qisuariartariaqarlutik. 

 

Imm. 3-mut 

Namminersorlutik Oqartussat kommunillu inissiaataanni attartortittakkani piumasaqaat 

pillugu akiliummik aamma atorunnaarsitsinerup atorunnaarsinneranut akiliummik 

attartortitsisoq akileeqqusisinnaavoq. Akiliut allaffissornikkut aningaasartuutinut 

matussutaavoq piffissarlu eqqorlugu akiliisarnissamut kajumissaataalluni.  

 

Imm. 4-mut 

Attartortoq ineqarnermut, imermut kiassarnermulluunniit akilinngitsuukkaminik akiitsoqartoq 

akilersuinissamut nammineq piumassutsiminik pisortanut attartortitsisunut 

isumaqatigiissuteqarsinnaatitaavoq pisortanut attartortitsisunut Namminersorlutik 

Oqartussanut kiisalu kommuninut, naafferartumik akilersuinissamut 

isumaqatigiissuteqarnissamut, naafferarluni akilersuinissaq annerpaamik qaammatini sisamani 

ingerlasinnaavoq.  

 

Imm. 5-imut 

Aaqqissuussineq kajumissutsimik isumaqatigiilernertut pilersinneqarpoq piumasaqaatillu 

tiguneraniit kingusinnerpaamik ullut arfilinnit qaangiutsinnagit 

isumaqatigiissutigineqarsimassalluni. Aalajangersakkami aamma aningaasanngorlugu 

akilerneqartussamik pilersitsinermut akiliuteqarnissaq qaammatikkaartumillu 

aqunneqartussaq aalajangersarneqarpoq. Anisitsinermik pitsaaliuisinnaasumik 

aaqqissuussinermik aaqqissugaasumik ammasumillu pissuseqarfiusumik malittarisassaq 

pilersitsivoq. 

 

Imm. 6-imut 

Siusinnerusukkut aaqqissuussinernik arlaleriarlutik sumiginnaasimasut imaluunniit 

akilersukkanik ingerlatsereersunut attartortut naafferaallutik aaqqissuussinernut 

pisinnaatitaaffeqarnerat imm. 5-imi killilerneqarpoq. Aammattaaq pisortaniit ikiorsiissutinik 

pisinnaatitaaffeqartut imaluunniit aningaasaqarnikkut akisussaassuseqanngitsumik 

iliuuseqarnerup kingunerisaanik imaluunniit allatut nammineq pisuussutigisamik 

akilerneqanngitsunik akiitsoqalersimasut attartortut ilaatinneqarnatik. 

Aaqqissuussinerup attartortunut piviusumik, akiliisinnaassuseqarallartunullu siunnerfeqarnera 

aalajangersakkami qulakkeerneqarpoq atornerluinissarlu illuatungilerlugu. 

 

Imm. 7-imut 

Akiliutit pillugit akiliutillu angissusii pillugit malittarisassanik Naalakkersuisut 

aalajangersaasinnaapput. Akit ineriartorneri allaffissornikkullu aningaasartuutit naapertorlugit 

ingerlaavartumik aaqqiisarnissanut eqaassusermillu tunngavik qulakkeerinnippoq. 

 

Imm. 8-mut 

Namminersornerullutik Oqartussat kommunillu inissiaataanni attartortittakkani attartortitsisut 

naatsorsuutinut tunngasumik naatsorsuutini immikkoortuni kontomik ataatsimoorussamik 

pilersitsisinnaapput. Inigisap annertussusaani kvadratmeterimut ukiumut 25 kroninik 

ikinnerusinnaanngitsut ukiumut immikkoortitsinernik konto aningaasalersorneqassaaq.  

 

Inissianik aqutsisoqarfinni aningaasaqarnikkut patajaassuseqarnermut aalajangersagaq 

ikorfartuivoq aamma ingerlatsivinni ataasiakkaani ataasiaannarluni annaasaqarnerit sunniutaat 

annikillisillugit. Namminersornerullutik Oqartussat kommunillu inissiaataanni 

attartortittakkani qularnaveeqqusiinerit, ineqarnermut akiliutit, imermut kiassarnermullu 

akiligassamik attartortut akiliinnginnerini ingerlatsiviit annaasaannik akiliinissamut 

ataatsimoorlutik attartortut akileeqataanissaannik tamanna kinguneqarpoq. 

 

§ 57-imut 

 

Imm. 1-imut 

Attartortitsisup erngerluni atuutilersussamik attartortitsineq atorunnaarsissinnaavaa, 

attartortoq illumut, attartortitsisumut, taassuma atorfeqartitaannut, illumi attartortunut allanut 

inatsisit malillugit eqqortumik illumiittunut annertuumik ajoqutaasumik pissusilersorpat.  

Aalajangersakkamut assersuutigalugu inissiani attartortittakkani eqqaaniluunniit sulianik 

ingerlataqartussatut attartortunit sulisorineqartut aamma ilaapput.   

Pissusilersornerit annertuumik akornusiisinnaasut assersuutigalugu tassaapput nakuusernerit, 

siorasaarinerit imaluunniit inummut illumullu navianartorsiortitsinermik kinguneqartut. 

Tassani pineqarpoq inuup pissutsimi taamaatinneqarnissaanut piffissalerneqarnerani 

tamatuma isumaarussinnaanera. 

Nakuuserluni imaluunniit navianartumik pissusilersornernut akuersaanngilluinnarnermut 

aalajangersagaq aalajangersaavoq aamma illut, attartortitsisut taassumalu atorfilittai, 

attartortut allat allallu akuerisaasumik suliassaqartut illersorneqarlutik.  

 

Imm. 2-mut 

Innarliisumik pissusilersornerit attartortumit namminermit, attartortup inoqutaanit 

allanilluunnit attartortup attartukkamut isertitaanit piliarineqarnersut apeqqutaatinnagu 

aalajangersagaq atuutissaaq. Attartortup inoqutigiinnut tamanut pulaartullu 

pissusilersornerinut akisussaanera aalajangersakkami aalajangersarneqarpoq. Inoqutigiit 

pulaartullu iliuuseqarnerinut attartortup nammineq iliuuserisimasaatut attartortoq 

kinaassusersiorfiunngitsumik akisussaavoq.  

 

§ 58-imut 

 

Imm. 1-imut 

Pissutsit § 55-imi imaluunniit § 57-imi taaneqartut pissutaallutik attartorneq 

atorunnaarsinneqarpat, attartortoq pisussaavoq erngerluni attartukkaminit anissalluni, 

aammalu ineqarnermut akiliut, aammalu attartortup inissiamiit nuunnissaanut siumut 

nalunaarfissap nalinginnaasup naanissaata tungaanut attartukkamut akiligassat allat 

akilissallugit.  Attartorneqartup attartortumiit atorunnaarsinneqarnissaata tungaanut 

ineqarnermut akiliutit akilerneqarnissaannut kiisalu sumiginnaanerup kingunerisaanik 

attartortitsisup annaasai taarsissallugit tassungalu ilanngullugu attartukkamit anisitsinermut 

atasut aningaasartuutit taarsernissaannut attartortitsisup piumasaqarsinnaanera 

aalajangersakkami attanneqarpoq. 

 

Imm. 2-mut 

Attartortitsisup attartukkap sapinngisamik piaarnerpaamut allamut attartorteqqinnissaa 

anguniassavaa. Attartortitseqqinnermi attartornermi isertitat attartortitsisup attartortumut 

piumasaqaateqarnerani ilanngaatigineqassapput. 

 

Attartorneqartup nalinginnaasumik atorunnaarsinneqarnissaata tungaanut attartornermut 

atasut akiligassat attartortumit akilerneqassapput aamma isumaqatigiissut inatsillu malillugu 

attartugaq pitsaassuseqartillugu tunniutissallugu. Attartortup aningaasartuutai 

killeqartinniarlugit attartorneqartup attartorteqqinneqarnissaa attartortitsisumit 

anguniarneqassaaq. Ineqarnermut akiliut, piffissami taamaatitsinissamik ilimasaarinerup 

naanissaa sioqqullugu attartortitseqqinnikkut attartornikkut attartortitsisup isertitai 

attartortitsisup attartortumit  piumasaqaataanit ilanngaatigineqassapput. Piffissami 

taamaatitsiffiusumi inissiaq attartortitsisumit attartorteqqinneqarsimanngippat, inissiarlu 

attartorteqqittariaqarlugu, attartornikkut isertitassatut missiliorneqartoq attartortitsisup 

attartortumut piumasaqaataaniit ilanngaatigineqassaaq.  

 

Piffissami taamaatitsiffiusumi inissiamik attartortitsisup attartoqqitsitsisinnaaneq pillugu 

naliliineq nalinginnaasumik inatsisitigut isumatuumik peqqissaartumik 

akisussaassuseqartumillu pissuseqartumik isiginninnertut pissaaq. Illunik tuniniaasartoq 

aqqutigalugu illumik attartortitseqqinniarneq assersuutigalugu attartortitseqqinniaanertut 

naammaginartumik isigineqassaaq. 

 

Imm. 3-mut 

Attartukkamik atorunnaarsitsineq anisitsinerlu tassungalu ilanngullugu attartortup pisattanik 

sivisunerpaamik qaammatit pingasut tikillugit toqqortarinissai attartortullu pequtaanik 

igitsinissaq pillugu malittarisassanik Naalakkersuisut aalajangersaasinnaanissamut 

piginnaatinneqarput. Siunertaq tassaavoq anisitsiniarnermi suleriaatsit pillugit malittarisassat 

ataatsimoortilernissaat pisattallu qimanneqartut iluamik isumagineqartarnissaat. Pequtit 

qimanneqartut passunneqarneri pillugit malittarisassat immikkut maannakkut 

Namminersorlutik Oqartussat kommunillu attartortitsinikkut inissiaataanni 

inissiaateqarfinnilu Namminersorlutik Oqartussanit imaluunniit kommuninit tamakkiisumik 

ilaannakuusumilluunniit pigineqartuni atuupput.  

 

Anisuminngaanniit aamma attartortut anisinneqartut pisataat attartortitsisumit nutserneqartut, 

toqqorneqartut, tuniniarneqartut imaluunniit iginneqartut taakkununngalu atasumik 

aningaasartuutit pillugit malittarisassanik Naalakkersuisut aalajangersaasinnaapput. 

Sullinneqarnermut akiliummik akiliuteqarluni pequtit tamakkiisumik ilaannakuusumilluunniit 

inissisimanissaannut attartortut periarfissaqarnerat pillugu malittarisassanik 

aalajangersaasoqarsinnaavoq.  

 

Pequtit qimanneqarsimasut passunnissaannut inissiat attartortinneqartartut killeqartumik 

amerlassusillit pisussaaffeqarnissaannut inuinnaat attartortitsisartut ilaatinnagit 

malittarisassanik aalajangersaasoqarsinnaavoq.  

 

Attartornermik isumaqatigiissutip atorunnaarsinnerata malitisigisaanik 

Namminersornerullutik Oqartussat kommunillu inissiaataannit attartortittakkanit 

anisinneqartut Namminersornerullutik Oqartussat kommunillu attartortunik 

illusimatitseqqinnissaq pillugu malittarisassanik Naalakkersuisut aamma 

aalajangersaasinnaapput.  

 

Anisitsineq pillugu malittarisassat pisariaqartumik annertussuseqartumik Kalaallit Nunaanni 

Politiit peqatigalugit eqqartorneqassapput, Kalaallit Nunaanni eqqartuussisarneq pillugu 

inatsit malillugu attartortunik anisitsinermut atatillugu ikiuussinnaasut. 

 

§ 59-imut 

Imm. 1-imut 

Piffissaq aniffiusoq nalinginnaasumillu nuunnermi iluarsaassineq pillugu pingaarnertigut 

malitassamik aalajangersagaq aalajangersaavoq. 

Inissiaq taamaatitsinissamut kalerriinerup naanissaa kingusinnerpaamik ullut 15-it 

sioqqullugit qimanneqarsimassaaq. Inissiamit anisoqarnerani inissiaq nalinginnaasumik 

iluarsaanneqassaaq, tassanilu pineqarput qilaat qaqorsarlugit qalipaaneq, iikkanik qalipaaneq 

aamma/imaluunniit ungalitsersuineq kiisalu eqqiaaneq.  Natit nutaamik lakkersimasutut 

isikkoqassapput. 

 

Attartukkap naanerani inissiap sukkanerpaamik attartorteqqinnissaanut pitsaassuseqarnissaata 

qulakkeerneqarnissaa siunertaavoq. 

 

Imm. 2-mut 

Attartortup nammineerluni nuunnerminut atatillugu nalinginnaasumik iluarsaassinissaq 

isumagisinnaavaa. Iluarsaassineq assassornermik ilinniagaqarsimasutut 

illersorneqarsinnaasumik pitsaassuseqartillugu suliarineqassaaq isertertoqarnissaalu 

sioqqullugu misissorneqarnissaalu pitinnagu naammassineqarsimassalluni. Attartortup 

aningaasartuutaasa annikillisinneqarnissaannut malittarisassaq periarfissiivoq, peqatigisaanilli 

suliap pitsaassuseqarnissaa qulakkeerneqarluni.  

 

Attartortoq nalinginnaasumik iluarsaassinissaq nammineq isumagerusuppagu sulineq inissiap 

takuniarneqarnissaa sioqqullugu kingusinnerpaamillu attartortup aninerani 

naammassereersimassaaq. Tamatuma qularnanngitsumik kingunerissavaa taamaatitsinissamut 

kalerriinerup naanissaa kingusinnerpaamik ullunik 15-inik sioqqullugu nalinginnaasumik 

iluarsaassineq naammassisimassasoq. Taamaatitsinissamut kalerriussinerup naanissaa ullunik 

15-inik sioqqunneranit siusinnerusukkut attartortitsisup attartortullu misissuinerat 

naammassineqassappat misissuinissaq sioqqullugu nalinginnaasumik iluarsaassinissamik 

attartortoq suliaqartariaqassaaq.    

 

Imm. 3-mut 

Inissiamut iserternermi inissiaq nalinginnaasumik iluarsaanneqarsimanngippat, inissiaq 

iserternermi isikkuatut iluseqartillugu tunniunneqassaaq. Nalinginnaasumik kingullermik 

iluarsaassisoqarneraniit qaammatinit pingasunit sivikinnerusoq ingerlasimappat atuisimanerit 

takussaasut kisiisa iluarsaanneqarnissaat pillugu attartortitsisoq akuersisinnaavoq. Tamanna 

attortortitsisup naliliineranik tunngaveqassaaq aamma nalinginnaasumik ileqquusumik 

iluarsaassisoqassanersoq imaluunniit atuinermiit takussaasunik taamaallaat 

iluarsaassisoqassanersoq pillugu aalajangiisoqassalluni.   

 

Imm. 4-mut 

Attartortitsisup imm. 1-imi aamma 2-mi aalajangersakkat sanioqqussinnaavai, attartornerit 

marluk akornanni inissiap iluarsaanneqarnissaa annertuunik ajornartorsiutitaqarpat.  

Nalinginnaasumik iluarsaassisoqarnissaanut annertuumik aningaasartuuteqarfiusussani 

najugaqarfinni atorneqartussatut malittarisassaq eqqarsaataavoq. Assersuutigalugu 

sikorsuaqartillugu najugaqarfimmut atortussanik assartuinissaq attartortitsisumut 

ajornartorsiutaasinnaavoq. Attartortitsisoq aamma najugaqarfimmut sanasutigut 

piukkunnartunik ikiortissanik pissarsinissamik ajornartorsiuteqarsinnaavoq.   

 

Imm. 1-ip aamma imm. 2-p saneqqunneqarnissai attartortitsisumit aalajangerneqarpat 

tamatuma kingunerisinnaavaa attartukkamik nalinginnaasumik attartortoq 

iluarsaassisinnaanngitsoq.  Attartornerup atorunnaarnerani tamatumunnga taarsiullugu 

attartortoq inissiamik attartornerup nalaani nungullarnernut naleqquttumik annertussusilinnik 

akiliuteqassaaq.   Attartortitsisup nalinginnaasumik iluarsaassinermut aningaasartuutit 

attartortup inissiamik tigusineraniit qaammatit 100-t ingerlanerini tigujartuaassavai.  

 

Imm. 5-imut 

Inissiamit aninermi nalinginnaasumik iluarsaassisarneq aamma attartortup tamatumunnga 

atatillugu aningaasartuutigisaanut ajunngitsorsiassaqartarneq pillugu Naalakkersuisut 

maleruagassiorsinnaapput. Tassunga ilanngullugu teknikikkut atortussat, atortussanik 

toqqaaneq aamma suliap suliarinissaanut piumasaqaatit pillugit Naalakkersuisut 

malittarisassanik aalajangersaasinnaapput. 

 

Nalinginnaasumik iluarsaassineq pillugu malittarisassat qitiusumit 

aalajangersarneqarsinnaaneri sulinernullu tulluarsarsinnaanerit tunngavimmi 

qulakkeerneqarpoq. 

 

§ 60-imut 

 

Imm. 1-imut 

Attartortitsisup nalinginnaasumik iluarsaassinermut aningaasartuutit attartortup inissiamik 

tigusineraniit qaammatit 100-t ingerlanerini tigujartuaarneqassasut aalajangersakkami 

aalajangersarneqarpoq. Piffissaliussatut aalajangiunneqartup naannginnerani inissiamit 

anisoqarnerani attartortup taamaallaat aningaasat piffissami tassani attartortitsinerup 

atorunnaarfigisaani attartortitsisumit akilerneqartussanngorsimanngitsut akilissavai. 

Nungullarnernut aserfallatsaaliinernullu akisussaaffiup agguarneqarnera ilusimi piffissap 

attartorfiusup sivisusussaanut naapertuuppoq aamma piffissap ingerlanerani 

aserfallatsaaliinissamut attartortitsisup pisussaaffeqalernissaanut naapertuulluni. 

 

Imm. 2-mut 

Piffissami attartorfiusimasumi tupanik allanilluunniit pujortartoqarsimappat inissiap 

pujorsuninnermik tipaarsaanermut aningaasartuutit inaarutaasumik tamarmiusut 

annikillineqanngitsut akilernissaannut attartortoq akisussaavoq.  Inissiani pujortarfiusimasuni 

pujorsunninnerup peerneqarnissaanut attartortitsisumut ingerlatsiviillu immikkut 

aningaasartuuteqarsinnaanerat aalajangersakkami pinngitsoortinniarneqarpoq aamma inissiat 

pujortarfiunnginnissaat pillugu anguniakkamut tapersersuilluni. 

 

§ 61-imut 

 

Imm. 1-imut 

Attartorneq atorunnaarsinneqartussanngorsimappat imaluunniit taamaatinneqarpat inissiamik 

misissuisoqarnissaa pillugu naapinnissaq isumaqatigiissusiorfigineqassaaq.   

Attartortitsisup sivikinnerpaamik ullunik arfineq marlunnik kingusinnerpaamillu ullut 15-it 

siumut allakkatigut ilisimatitsinermigut attartortoq misissuinermut peqataaqqullugu 

noqqaaffigissavaa.  Attartorneqartup atorunnaarsinnerani misissuinissamut aggersaaneq 

sivikinnerpaamik ullunik arfineq marlunnik allakkatigut kalerriinikkut pissaaq. 

Misissuinissamut aggersaaneq attartortup aninerata imaluunniit anisitaanerata kinguninngua 

pissaaq.  

Attartortoq imaluunnit attartortumut sinniisoq misissuinermut peqataanissamut 

pisinnaatitaavoq. 

 

Imm. 2-mut 

Misissuinermi attartortitsisoq misissuisimanermut nalunaarusiussaaq, tassanilu 

amigaataasinnaasut paarinerlutallu allassimassapput. Attartortoq taakkununnga 

isumaqataanngippat, tamanna attartortup isumai nalunaarusiami allanneqassapput.  

Nalunaarusiaq misissuinermut atatillugu illuatungeriinnit atsiorneqassaaq. Attartortoq 

taannaluunniit sinnerlugu takkuttoq misissuinermut nalunaarusiap assinganik tunineqassaaq, 

attartortoq piumasaqarsinnaavorlu suliassanut missiliuummik, attartortitsisup isumaa 

malillugu attartortup akiligassaanik. Nalunaarusiap ilusissaanut piumasaqaateqanngilaq. 

Assersuutigalugu misissuinermi immersugassiaq naqinneqareersimasoq atorneqarsinnaavoq 

soorlu aamma A4 pappiaraq nalinginnaasoq atorneqarsinnaasoq.  

 

Piffissami attartorfiusumi attartortoq illup iluani pisariaqartutigut 

aserfallatsaaliuisimanngippat, takuuk inatsimmi  § 33, imm. 3, taamaalillunilu 

nalinginnaasumik iluarsaassinissamut attartortitsisumut immikkut aningasartuuteqartitsippat 

tamanna attartortup akisussaaffigisaatut amigaatitut isigineqarsinnaavoq. 

 

Imm. 3-mut 

Attartortoq nuunnissaq kingusinnerpaamik ullut arfineq pingasut sioqqullugit nalunaarutit 

nassiunnissaannut atugassamik allakkerivikkut imaluunniit mailikkut najukkani 

nassiussiffiusussaq tunniutissavaa. Tamanna pingaartumik Pisortani Digitalimik 

Allakkerinermut ilaatinneqanngitsunut atuuppoq. Attartornerup naammassineranut atatillugu 

allaqatigiinnerit aamma attartornerup naanerani akiligassatigut naatsorsuinerit eqqortumik 

pisinnaaneri malittarisassami qulakkeerneqarpoq taamaalillunilu attartortitsisup attartortullu 

soqutigisaminnik isumaginninnissamut periarfissaqarlutik. 

§ 62-imut 

 

Imm. 1-imut 

Attartortoq taassumaluunniit piginnaatitaa misissuinermut takkutinngippat, attartortitsisoq 

pisinnaatitaavoq nalunaarusiaq tunngavigissallugu attartortullu qularnaveeqqusiissutaasa 

nalinginnaasumik iluarsaassinermut aningaasartuutissanut, matussutigineqarnissannut aamma 

attartornermik isumaqatigiissut naapertorlugu attartortup pisussaaffiinut 

matussutigineqarnissannut atussallugit. Attartortoq takkutinngikkaluartoq aninermut atasut 

sulinerit naammassineqarsinnaaneri aalajangersakkami qulakkeerneqarpoq. 

 

Imm. 2-mut 

Attartortitsisup amigaatit misissuinerup nalaanni pissusissaatut malugineqarsinnaasimagaluit 

piumasaqaatigisinnaanngilai, tamatumani attartortoq peqquserlulluni iliuuseqarsimanngippat. 

Attartortoq pillugu inatsisitigut isumannaatsuunermik aalajangersagaq pilersitsivoq 

piumasaqaataasinnaasullu piffissaq eqqorlugu saqqummiunneqarsinnaaneri qulakkeerlugu. 

 

Imm. 3-mut 

Attartortitsisoq inissiami qimanneqartumi paarsinerluttoqarsimaneranik 

aserorterisoqarsimaneranilluunniit uparuaasimappat, pissutsit annertussusiilu 

immikkoortillugit uppernarsaaserneqassapput. Immikkut ittut ajoqusernerit pillugit 

uppernarsaanissamut attartortitsisumut malittarisassaq pisussaaffiliivoq attartortumullu 

naammaginanngitsumik piumasaqaateqarsinnaaneq pitsaaliorlugu. Immikkut ittumik 

uppernarsaaneq assersuutigalugu tassaasinnaavoq uppernarsaasut, assilisat imaluunniit 

videomik immiussisimanerit. 

 

§ 63-imut 

 

Imm. 1-imut 

Namminersorlutik Oqartussat kommuniluunniit inissianik allaffissornikkut aqutsisussamik 

avataaniit pissarsisimappata, inatsit manna aamma aalajangersakkat inatsit manna 

naapertorlugu atulersinneqarsimasut naapertorlugit suliarinerai  inissianik allaffissornikkut 

aqutsisup nalunaaruteqarsimanera pillugu Naalakkersuisut imaluunniit kommunalbestyrelsi 

nakkutiginnissapput. 

 

Aalajangersakkami eqqaaneqarsinnaasut tamarmik ilaapput aamma inissiamik aqutsisumik 

avataaneersumik Namminersornerullutik Oqartussat kommunilluunniit nakkutilliinissamut 

pisussaaffeqarnerat malittarisassaliorneqarluni. Taamaattorli attartortunut naleqqiullugu 

aqutsisup avataaneersup kukkussuteqarsinnaaneranut sumiginnaasinnaaneranullu 

Namminersorlutik Oqartussat kommunilluunnit akisussaanerat tassani peerneqanngilaq. 

 

Ilassutitut nalunaarusiorsinnaaneq pillugu inissiamik aqutsisumik avataaneersumik 

Namminersorlutik Oqartussat kommunillu isumaqatigiissusiorsinnaapput. Inatsisartut 

inatsisaat manna taannalu naapertorlugu malittarisassat atulersinneqartut naapertorlugit 

Namminersornerullutik Oqartussat kommunillu inissiaataanni attartortittakkanik aqutsinermut 

inissianik aqutsisoq avataaneersoq isumaginninngippat eqqortumik aqutsinissap 

qulakkeernissaanut kukkussutaasinnaasullu iluarseqqinnissaannut malinnaanissamut 

Naalakkersuisut kommuniluunniit pisussaaffeqarput. Isumaqatigiissutitigut 

sumiginnaasimanermut pisussaaffiit pisariaqartutigut Namminersorlutik Oqartussaniit 

kommunimiillu atuutsinneqassapput.  

 

Imm. 2-mut 

Kommuni nammineerluni inissiaatiminik allaffissornikkut aqutsinermik isumaginnippat, 

inatsit manna aamma aalajangersakkat inatsit manna naapertorlugu atulersinneqarsimasut 

naapertorlugit inissianik aqutsisoqarnera pillugu nammineq kukkunersiuisuni ukiumoortumik 

nalunaaruteqartissavaa. 

Kommunip missingersuutaanut, naatsorsuutaanut kukkunersiuineranullu piumasaqaatinut 

nalinginnaasumik atuuttunut aalajangersagaq ilassutaavoq.  

 

Imm. 3-mut 

Namminersorlutik Oqartussat kommunillu inissiaataat attartortittakkat najugaqatigiiffiillu 

nakkutigineqarnerat, matumani ilanngullugit inissianik piginnittup imaluunniit aqutsisup 

aningaasaatinik aqutsinera, missingersuusiortarnera, naatsorsuutinik saqqummiisarnera 

kukkunersiuisoqarneralu, pillugu Naalakkersuisut maleruagassiorsinnaanermut 

piginnaatinneqarput. 

 

§ 64-imut 

 

Imm. 1-imut 

Attartortitsisoq namminersortoq inissianik attartortittakkanik tallimanik 

amerlanerusunilluunniit pigisalik kukkunersiuisumik nalunaarsorsimasumik imaluunniit 

naalagaaffimmiit akuerisaasumik sullissisoqassasoq aalajangersakkami 

aalajangersarneqarpoq. Inissianik attartortitsineq inatsit manna malillugu 

atulersinneqarsimasut imaluunniit ingerlatiinnarneqartut malittarisassat naapertorlugit inissiat 

attartortinneqarneri pillugit kukkunersiuisoq nalunaaruteqassaaq.  

 

Imm. 2-mut 

Kukkunersiuisup nalunaarutaata assilinera attartortumut tunniunneqassaaq.  Attartortitsinerup 

malittarisassat atuuttut malillugit ingerlanneranik attartortup paasinnissimanissaa 

malittarisassami qulakkeerneqarpoq aamma attartortup attartortitsisullu akornanni 

tatigeqatigiinneq nukittorsarlugu.  

 

§ 65-imut 

Imm. 1-imut 

Inissiani attartortittakkani attartortup attartortitsisullu akornanni isumaqatigiinngissutit 

suliarineqartarnissaannut Ineqarneq pillugu Maalaaruteqartarfimmik pilersitsisinnaanermut 

Naalakkersuisut piginnaatinneqarput. Maalaarutaruteqartarfik siulittaasoqarpoq sisamanillu 

ilaasortaqarluni. Siunertaq tassaavoq attartornermi inatsisitigut suliassanik eqqartuussiviinnilu 

suliassanngortitsinani sukkasuumik aaqqiisinnaasunik allaffissornikkut oqartussanik 

attaviitsunik pilersitsinissaq. 

 

Imm. 2-mut 

Siulittaasoq sinniisualu Naalaakkersuisunit toqqarneqartarput. Siulittaasoq sinniisualu 

inatsisilerituutut kandidatitut angusinikuussapput, ineqarnermullu tunngassutilinnik immikkut 

ilisimasaqartuussallutik.  Ilaasortat sinneri allat attartortitsisartut attartortartullu  

inassuteqartoqarneratigut toqqarneqartassapput. Maalaaruteqartarfimmi amerlasuuniit 

sinniisoqarnissaq suliatigullu oqimaaqatigiittoqarnissaa malittarisassami qulakkeerneqarpoq. 

 

Imm. 3-mut 

Siulittaasumik, ilaasortanik taakkununngalu sinniisunik toqqaaneq ukiunut sisamanut 

atuuttussatut pissaaq. Aalajangersagaq maalaaruteqartarfiup katitigaanerani patajaassusermik 

ataqatigiissitsinermillu pilersitsivoq aamma ataatsimoortumik ataasiakkaatigullu misilittakkat 

ineriartortinnissaannut tunngavissiilluni. 

 

Imm. 4-mut 

Siulittaasoq taassumaluunniit sinniisua piginnittuunermut, inissianut imaluunniit 

attartornermut kattuffinnut immikkut attuumassuteqartuussanngilaq imaluunniit inissianik 

tuniniaasarnermi inuussutissarsiuteqarnikkut akulerusimasuussanngilaq. Siulittaasup 

attaviitsuunissaa allanullu attuumassuteqannginnissaa aalajangersakkami qulakkeerneqarpoq. 

 

Imm. 5-imut 

Ilaasortat sinniisussallu piffissaalluartillugu ataatsimiigiaqqusaareernermi kingorna 

ataatsimiigiarnissaminut pisussaaffeqarput. Naalakkersuisut ineqarneq pillugu 

maalaaruteqartarfimmi ataatsimiinnissamut takkutinngitsoornerup kingunerisassai pillugit 

sukumiinerusunik maleruagassiorsinnaapput. 

 

Imm. 6-imut 

IPK maalaaruteqartarfimmut ilaasortassamik toqqaanngippat, maalaaruteqartarfimmut 

ilaasortassamik innersuussisinnaatitaaneq sinniisoqarnerlu SIK-p, IMAK-ip aamma PPK-p 

akornanni nikittaanneqassaaq. Maalaaruteqartarfiup tamatigut tamakkiisumik sulisoqarnissaa 

aalajangersakkami qulakkeerneqarpoq, aamma suleqatigiiffik ataaseq sinniisussamik 

toqqaanngikkaluarpalluunniit. 

 

§ 66-imut 

Illumi aalajangersimasumik attartortumut najugaqarfissatut allamut attartortitsineq, attartortoq 

inuuppat attartorneq imaluunniit allamut attartortitsineq pillugu isumaqatigiissummit 

aallaaveqartut isumaqatigiinngissutit maalaaruteqartarfiup suliarisinnaavai.   Inuinnaat 

attartortitsinerannut maalaaruteqartarfiup piginnaatitaanera malittarisassami 

killeqartinneqarpoq inuussutissarsiutigalugulu attartortitsinernut tunngasut suliat 

ilaatinneqarnatik. 

 

Illumi aalajangersimasumik attartortumut najugaqarfissatut allamut attartortitsineq, attartortoq 

suliffeqarfiuppat imaluunniit inatsisitigut pisinnaatitaaffeqarpat pisussaaffeqarpallu 

imaluunniit allamut attartortitsineq pillugu isumaqatigiissummit aallaaveqartut 

isumaqatigiinngissutit maalaaruteqartarfiup suliarisinnaanngilai. Attartornermi inatsisitigut 

suliassat arlallit sukkasuumik aaqqiiffiginissaannut inuit qulakkeernissaat 

maalaaruteqartarfiup suliassai taamaalilluni pingaartinneqarput.  

 

Tamanna attartorneq pillugu isumaqatigiissummut suliffeqarfimmik imaluunniit inatsisitigut 

pisinnaatitaasumik pisussaaffeqartumilluunniit attartortumit isumaqatigiissutigineqarsimasut 

atuutinngilaq. Tassani pineqarpoq niuernikkut isumaqatigiinngissutit nalinginnaasut 

nalinginnaasumik aaqqinneqarnissaat.  

 

§ 67-imut 

 

Imm. 1-2-mut 

Naalakkersuisut maalaaruteqartarfiup atortussatut pisariaqartitaannik atugassiissapput, 

aammalu pisariaqartitsinikkut allaffeqarfimmiit ikiorneqarnissaat isumagissallugu. 

Maalaaruteqartarfiup allaffissornikkut suliatigullu ingerlasinnaanera malittarisassami 

qulakkeerneqarpoq. Ineqarneq pillugu Maalaaruteqartarfiup sulineranut Inatsisartunut 

ukiukkaartumik aningaasat pillugit inatsisaanni aningaasaliissutit ilanngunneqassapput.   

 

Maalaaruteqartarfiup sulineranut aningaasartuutit Naalakkersuisunit akilerneqartassapput, 

tassunga ilanngullugit akissarsiat, ullormusiat ilaasortallu angalanerini aningaasartuutit. 

Inatsisartunut, Naalakkersuisunut il.il. ilaasortat akissarsiaqartitaanerat pillugu Inatsisartut 

inatsisaanni maleruagassat naapertorlugit akissarsiaqartitsisoqassaaq. Aningaasartuutit 

aningaasanut inatsimmi ukiumut aningaasaliissutit iluini akilerneqartassapput. 

 

Imm. 3-mut 

Ineqarneq pillugu maalaaruteqartarfik ukiumoortumik nalunaarummik saqqummiussisassaaq, 

kisitsisitigut takussutissanik, kiisalu aalajangiisarnerit ataasiakkaat inernerinik 

naatsunngorlugit saqqummiunneqarnerinik imaqartunik. Siunertaq tassaavoq 

maalaaruteqartarfiup sulinerni ineriartornermik malinnaanissamut kikkut tamarmik 

paasisaqarnissaasa malinnaanissamullu periarfissaqarnissaasa qulakkeerneqarnissaa. 

Maalaaruteqartarfiup aalajangiineri aamma inatsimmi aalajangersakkanik nassuiaaneri aamma 

suliassaqarfimmik Naalakkersuisut isumaginninnerannut attuumassuteqartussaapput aamma 

inatsisip atuuttup allanngortittariaqarneranik imaluunniit nutarterneqartariaqarneranik 

naliliinissamut.  

 

Imm. 4-mut 

Inatsisartut ukiumoortumik aningaasanut inatsisaanni Ineqarneq pillugu Maalaaruteqartarfiup 

sulineranut Naalakkersuisut aningaasartuuteqarnerinut tamakkiisumik 

ilaannakuusumilluunniit attartortut aningaasaleeqataanissaannut attartortut aalajangersimasut 

akileeqquneqarnissaat pillugu aalajangersakkanik aalajangersaasoqarsinnaalluni.    

Inissianik tallimanik amerlanernilluunniit attartortitsisartunut ineqarnermut akiliutikkut 

ukiumut akiliummik attartortut akileeqquneqarnissaannik Naalakkersuisut 

nalunaaruteqarsinnaapput. Akiliut kingusinnerpaamik januarip 31-iani Naalakkersuisunut 

akilerneqarsimassaaq.  

 

Akiliinngitsoortoqarnerani aningaasat attartortitsisumi Naalakkersuisut pissarsiassaanni 

ilanngaatigineqarsinnaapput. 

 

Aalajangersagaq nammaqatigiilluni aningaasalersueriaatsimik pilersitsivoq, attartortut 

attartortitsisullu Ineqarneq pillugu Maalaaruteqartarfiup sulineranut akileeqataallutik. 

 

Imm. 5-imut 

Naalakkersuisut maalaaruteqartarfiup suliai, matumani ilanngullugit ataatsimiittarnerit 

akuttussusissaat suleriaasissarlu pillugit sukumiinerusunik maleruagassiorsinnaapput. 

Suleriaatsit akiliutillu allaffissornikkut pisariaqartitsinermut tulluarsarneqarsinnaaneri 

tunngavimmi qulakkeerneqarpoq. 

 

Imm. 6-imut 

Maalaaruteqartarfik nammineq suleriaasissamik aalajangersaassaaq. Maalaaruteqartarfiup 

attaviitsuunera sulineratalu aaqqissuunnissaanut periarfissaqarnera tamatuma erseqqissarpaa. 

 

§ 68-imut 

 

Imm. 1-imut 

Maalaaruteqartarfiup suliassat suut suliarisassagai aalajangersakkami aalajangersarneqarpoq. 

Taakkununnga ilaapput inissiani attartortittakkani inuinnarnit pigineqartuni ineqarnermut 

akiliutit naatsorsorneri, ineqarnermut akiliutinik qaffaanissamik siumoortumik 

ilisimatitsisarneq, aserfallatsaaliuineq iluarsaassinerlu, inissiap iserterfigineqarnerani 

qimanneqarneranilu qanoq issusia kiisalu torersuunissamik malittarisassanik unioqqutitsinerit 

pillugit maalaarutit. 

 

Allattorneqarsinnaasut tamakkerneqarput maalaartaruteqarfiullu piginnaasaanik 

erseqqissumik killiliisoqarluni. Ineqarnermi inatsisitigut suliassat aalajangersimasut pillugit 

maalaaruteqartarfiup immikkut ilisimasalittut maalaaruteqartarfittut sulinera malittarisassami 

qulakkeerneqarpoq. 

 

Imm. 2-mut 

Imm. 1-imi eqqaaneqartuni pissutsinut tunngasut maalaarutit pisortat ingerlatsiviinut allanut 

suliassanngortinneqarsinnaanngillat. Maalaaruteqartarfiup inaarutaasumik allaffissornikkut 

piginnaatitaanera aalajangersakkami aalajangersarneqarpoq. 

 

§ 69-imut 

 

Imm. 1-imut 

Maalaarut allakkatigut tunniunneqassaaq, suullu maalaarutigineqarnersut erseqqissumik 

allanneqarsimassallutik. Maalaarut attartortitsisumi maalaarut pillugu suliap 

naammassineraniit kingusinnerpaamik sapaatit akunneri sisamat qaangiutsinnagit 

suliassanngortinneqassaaq kingusinnerpaamilli attartukkap atorunnaarsinneraniit 

kingusinnerpaamik qaammatit aqqaneq marluk qaangiutsinnagit. 

Aalajangersakkami sukkasuumik kinguneqarluartumillu akerleriinnerit aaqqinneqarnissaat 

siunniunneqarpoq kiisalu suliat pisoqaavallaartut suliassanngortinneqarnissaat 

ajornarsisillugu. 

 

Imm. 2-mut 

Maalaarutip suliarineranut attartortoq akiliummik akiliuteqassaaq. Akiliut inatsimmi § 67, 

imm. 5 malillugu nalunaarummi Naalakkersuisunit aalajangersarneqassaaq. Attartortoq 

maalaarutigisamini ilaannakortumik imaluunniit tamakkiisumik ajugaaguni, imaluunniit 

suliaq suliassaanngitsutut nalilerneqarpat akiitsut utertinneqassaaq. Akitsuummik 

aaqqissuussinerup tunngavissaqanngitsunik maalaaruteqartarnerit pinngitsoortinniassavai, 

kisiannili suliat pisinnaatitaaffiusut Ineqarneq pillugu maalaaruteqartarfimmut 

maalaarutigineqarsinnaaneri allanngortinnagu. 

 

Imm. 3-mut 

Suliaq eqqartuussivinnut suliakkiissutigineqareersoq maalaaruteqartarfimmut 

suliakkiissutigineqarnissaa kissaatigineqarpat, maalaaruteqartarfik maalaarutip 

suliarinissaanut itigartitsissaaq. Tamatuma marloqiusamik suliarinninnissaq 

pinngitsoortissavaa aamma attartortup maalaarutaanik allaffissornikkut misilinneqarnerata 

aamma eqqartuussivinni misilinneqarnerata akornanni erseqqissumik killiliisoqarnera 

qulakkeerlugu. 

 

§ 70-imut 

 

Imm. 1-imut 

Maalaarut kingusinaartumik tunniunneqarpat imaluunniit maalaaruteqartarfimmi suliarinissaa 

tulluanngippat maalaaruteqartoq itigartinneqassaaq.  Suliap maalaaruteqartarfimmi 

suliarineqarnissaanut naleqqunnersoq Ineqarneq pillugu maalaaruteqartarfimmi 

aalajangersimasumik naliliisoqarneranik tunngaveqassaaq.  

Ineqarneq pillugu maalaaruteqartarfik allakkatigut saqqummiussisoqarnera tunngavigalugu 

aalajangiissaaq aamma illuatungeriit inatsisitigut inissisimaneranik sukkasuumik 

paasisaqarnissaq siunertaralugu.  Ineqarneq pillugu Maalaaruteqartarfik naliliippat suliaq 

pisariusuusoq allakkatigullu tunngaviusut sukkasuumik eqqortumillu aalajangiinissamut 

aalajangersimasumik tunngavissiinngippata suliarinissaata itigartinnissaa 

isumaliutigineqartariaqarpoq. Taamaaqataanik piviusutigut inatsisilerinikkulluunniit 

iluseqartut tunngaviusumik suliat itigartinneqarnissai isumaliutigineqartariaqarlutik 

eqqartuussivinnilu suliarineqarnissai siunertarineqarluni.  

 

Maalaarutit misissorneqartariaqartut missiliorneqartariaqartullu imaluunniit illuatungerisat 

imaluunniit takunnissimasut nassuiaanissaat pisariaqarluni eqqartuussivinni 

suliarineqassapput. 

 

Ineqarneq pillugu maalaaruteqartarfiup taamaallaat allakkatigut ilisimatitsissutigineqartunik 

sulianillu uppernarsarneqarsimasunik suliaqartarnissaa aalajangersakkami qulakkeerneqarpoq. 

 

Imm. 2-mut 

Maalaaruteqartarfiup maalaarut attartortup taperserneqarnissaanik ilimanaateqanngitsutut 

isigisariaqartoq suliariumanngissinnaavaa. Maalaarutit tunngavissaqanngitsut 

allaffissornikkut immikkoortinnissaannut malittarisassaq periarfissiivoq. 

 

Imm. 3-mut 

Maalaaruteqartarfiup imm. 1-imi 2-milu aalajangigassanik taaneqartunik aalajangiinissamut 

allattoqarfik pisinnaatissinnaavaa. Taamaalilluni sulianik suliarinnittarneq 

pisariillisarneqarluni. Piginnaatitsineq Ineqarneq pillugu maalaaruteqartarfimmit 

tamarmiusumit nalunaarutigineqassaaq aamma sulianik itigartinneqarsinnaasunik 

naammattumik allaaserinninneq aamma maalaarutit tiguneqartut misissornerisigut 

eqqarsaatigisassat suut isigineqassanersut tunngavigalugit. 

 

Imm. 4-mut 

Suliamik piareersaanermik siulittaasoq aqutsissaaq aamma illuatungerisaniit, oqartussaniit 

inuinnarnilluunniit paasissutissanik piumasaqarsinnaalluni. Siulittaasup ataatsimiititaliamut 

suliassat innersuussutitalerlugit saqqummiutissavai. Piukkunnaateqartumik piareersarnissaq 

inatsisitigullu isumannaatsuunissaq malittarisassami qulakkeerneqarpoq. 

 

Imm. 5-imut 

Suliap suliarisassanngortinneqarluni ilanngunneqarneraniit kingusinnerpaamik sapaatit 

akunneri marluk qaangiunnerini maalaaruteqartarfiup allattoqarfiata suliami illuatungiliuttoq 

suliakkiissuteqarneq pillugu ilisimatissavaa. Attartortitsisoq sapaatit akunneri pingasut 

qaangiutsinnagit tusarniaanermi akissuteqarnissamut periarfissaqarpoq. 

Maalaaruteqartarfimmi suliarinninnermi tunngavilersuutit uppernarsaatillu ilisimanissaannik 

tunngaveqarneq aalajangersakkami qulakkeerneqarpoq. 

Imm. 6-imut 

Allattoqarfik siulittaasup apeqqutigisaanut illuatungerisat akissuteqarnissaannut sapaatit 

akunneri pingasut tikillugit periarfissaqarnermik aalajangersaasinnaavoq. Immikkut pissutsit 

atuutsillugit piffissaliussaq sivitsorneqarsinnaavoq. 

Allaffissornikkut suliarinninnermi pisariaqartutigut eqaassuseqarnissamik aalajangersagaq 

periarfissiivoq. 

 

Imm. 7-imut 

Siulittaasup noqqaassutigisinnaavaa inissiaq suliamut attuumassuteqanngitsunit takuniarlugu 

misissorneqassasoq. Illuatungeriit sivikinnerpaamik sapaatip akunnera ataaseq sioqqullugu 

aggersarneqartussaapput. Aningaasartuut Naalakkersuisunit akilerneqassapput. Piviusuni 

isumaqatigiinnginnerni kinaassusersiunngitsumik uppernarsaasoqarnissaa malittarisassami 

qulakkeerneqarpoq. Kinaassusersiunngitsumik misissuineq Ineqarneq pillugu 

Maalaaruteqartarfiup Siulittaasuanit isumagineqassaaq. Misissuineq pissutsinik piviusunik 

teknikikkulluunniit isumaqatigiinngissutaasunik aalajangersaanerunngilaq. Pissutsit taamatut 

ittut takusaqarnikkut missiliuinikkullu attartortitsisup attartortullu akornanni imaluunniit 

eqqartuussivimmiit nalunaarutigineqartunit aalajangiiffigineqassapput.  

 

Imm. 8-mut 

Suliami pineqarlutik ilaasut takkunnerminni maalaaruteqartarfimmut oqaaseqarlutik 

nassuiaateqarsinnaanngillat. Siunertaq tassaavoq maalaaruteqartarfimmi suliarinninneq 

allakkatigut, allaffissornikkut suliarineratigut sukkasuumik eqqortumillu attartornermi 

inatsisitigut suliassanik assigiinngitsunik arlalinnik aaqqiinissap aalajangiussimanissaa.  

 

§ 71-imut 

 

Imm. 1-imut 

Suliami paasissutissiinerit naammassineqarneriniit kingusinnerpaamik sapaatit akunneri 

sisamat kingorna allattoqarfik suliami inatsisilerinikkut tunngavii piviusullu pillugit 

nassuiaasumik suliap saqqummiunnissaanut missingiummik suliaqassaaq kiisalu suliap 

aalajangiiffiginissaanut siunnersuuteqarluni.  Missingiut illuatungeriinnut tusarniutigalugu 

nassiunneqassaaq tusarniaanermillu akissuteqarnissamut ullunik 14-inik periarfissiisoqarluni. 

Suliap suliarinissaanut piffissaliussanik erseqqissunik aalajangersagaq aalajangersaavoq 

ammasumillu pissuseqarnissaq qulakkeerneqarluni. 

 

Imm. 2-mut 

Illuatungerisaq ataaseq piffissaq eqqorlugu akissuteqanngippat, illuatungerisap suliamik 

saqqummiussinera maalaartarfimmit tunngavittut saqqummiunneqarsinnaavoq. Pisariittumik 

suliamik suliarinninnermut pisariaqanngitsumillu kinguarsaanerit pitsaaliornerinut 

aalajangersagaq ikorfartuivoq. 

Imm. 3-mut 

Nalinginnaasumik amerlanerussuteqarnissaq maalaaruteqartarfik aalajangiissaaq. Taasinermi 

amerlaqatigiittoqartillugu siulittaasup taasinera aalajangiisuussaaq. Siulittaasoq 

sinniisussaaluunniit kiisalu ikinnerpaamik ilaasortat marluk najuuppata maalaaruteqartarfik 

aalajangiisinnaassuseqarpoq.  

 

Imm. 4-mut 

Aalajangiinerit allattaavinnut allanneqassapput akerliusoqanngitsumillu 

aalajangiisoqarsimappat taasisimaneq allanneqassalluni. Ineqarneq pillugu 

maalaaruteqartarfimmi ilaasortat ataasiakkaat qanoq taasisimanerat allattaavimmut 

allanneqassapput. Maalaaruteqartarfimmi aalajangiinerit tumisiornissaat malittarisassami 

qulakkeerneqarpoq.  

 

Imm. 5-imut 

Aalajangiineq tunngavilersorneqarluni illuatungeriinnut allakkatigut nalunaarutigineqassaaq. 

Aalajangiineq tamarmiusunit akuerineqanngippat, taamatuttaaq taasinermut tunngatillugu 

paasissutissat allanneqassapput. Tamatuma ammasumik pissuseqarneq inatsisitigullu 

isumannaatsuuneq pitsaanerulersippaa.  

 

Imm. 6-imut 

Aalajangiinerit attartortitsisumut aqutsisumullu avataaneersumut pituttuisutut sunniuteqarput.  

Aalajangiinerup inatsisitigut sunniuteqarnera atortussaalerneralu aalajangersakkami 

aalajangersarneqarpoq. 

 

Imm. 7-imut 

Aalajangiinerit kingusinnerpaamik sapaatit akunneri arfineq pingasut qaangiunnerini 

eqqartuussivinnut suliakkiissutigineqarsinnaapput. Tunngaviusumik inatsisitigut 

isumannaatsuunissamut tunngaviit naapertorlugit eqqartuussivinni misiliinissamut 

periarfissaqarneq aalajangersakkami qulakkeerneqarpoq. Eqqartuussivinnut 

suliassanngortitsineq kinguartitsisinnaanngilaq aamma Ineqarneq pillugu 

Maalaaruteqartarfiup aalajangiinera atortuutinneqarsinnaalluni. 

 

§ 72-imut 

 

Imm. 1-imut 

Inatsisartut inatsisaat 2027-imi januarip aallaqqaataani atuutilerpoq. Pisortani inuinnarnilu 

attartortitsisartut inatsimmut nutaamut allaffeqarfitik, missingersuutitik 

isumaqatigiissuteqarnikkullu pissutsit il.il. naammattumik piffissaqarlutik 

tulluarsaatinniarlugit piffissaq toqqarneqarpoq. 

Imm. 2-mut 

Inatsisip atulersinnerani ininik attartorneq pillugu Inatsisartut peqqussutaat 

atorunnaarsinneqarpoq.  

 

Imm. 3-mut 

Ininik attartorneq pillugu Inatsisartut peqqussutaat atorunnaarsinneqartoq malillugu 

najoqqutassiat atulersinneqartut atuutiinnassapput atorunnaarsinneqarnissaasa imaluunniit 

Inatsisartut inatsisaat manna malillugu atulersinneqartunit malittarisassanit 

allanngortinneqarnissaasa tungaannut.  

 

Aalajangersakkami inatsisitigut ataqatigiinneq qulakkeerneqarpoq aamma malittarisassat 

pisoqqat nutaallu akornanni ikaarsaarnermi malittarisassaliornikkut atuuttoqannginnissaa 

pinngitsoortinneqarluni. 

 

Atuutsitsilernerup nanginnerani inatsimmi oqartussaanermut aalajangersakkat naapertorlugit 

allaffissornikkut aalajangersakkat nutaat Naalakkersuisunit suliarineqassapput. 

 

§ 73-imut 

 

Imm. 1-imut 

Attartortoq inuuppat attartornermik isumaqatigiissutit atuuttut allanngortinnagit 

ingerlaannassasut aalajangersakkami qulakkeerneqarpoq, inatsilli manna malillugu 

allannguuteqarlutik. Tamanna isumaqarpoq isumaqatigiissutit ingerlasut 

isumaqatiginninniutigeqqinneqassanngitsut. 

 

Imm. 2-mut 

Attartornermik isumaqatigiissutit ingerlasut, attartortoq inatsisitigut pisinnaatitaasoq 

pisussaatitaasoq ininik attartorneq pillugu Inatsisartut peqqussutaannut ilaatinneqanngillat.  

Attartornermi isumaqatigiissutit taamatut ittut manna tikillugu nalinginnaasumik 

isumaqatigiissuteqarnissamut inatsisitigut aamma akiligassallit akiligassaqarfiillu akornanni 

inatsisitigut pisussaaffinni malittarisassatigut malittarisassaqartinneqarput.  

 

Siunnersuutigineqarpoq isumaqatigiissutit taamatut ittut manna tikillugu piumasaqaatit 

malillugit ingerlaannassasut inatsimmullu matumunnga ilaatinneqarnatik.  Tamatuma 

isumaqatigiissutitigut pissutsit ingerlasut ataqatigiinnerat qulakkiissavaa.  

Attartorneq pillugu isumaqatigiissutini atuuttuni taamatut ittuni allannguinissaq 

illuatungeriinni isumaqatigiissuteqartuni isumaqatigiissutigineqarpat siunnersuutigineqarpoq 

attartornermik isumaqatigiissutit tamarmik inatsimmut matumunnga ilaatinneqalissasut. 

Attartornermik isumaqatigiissutit ingerlasut allanngortinnerinut atatillugu inatsimmi 

matumani aalajangersakkanut attartorneq pillugu isumaqatigiissutit ingerlasut 

tulluarsarnissaannut pissutissaqalerlutillu periarfissaqalissapput. 

 



71 
 

 

Imm. 3-mut 

Pujortarnerup inerteqqutaanera pillugu aalajangersakkat (§ 36, imm. 1, oqaaseqatigiit 

kingulliit) aamma pujorsuninnerup salinneqarnissaa (§ 60, imm. 2) inatsisip atuutilernerata 

kingorna attartorneq pillugu isumaqatigiissutinut isumaqatigiissutigineqartunut taamaallaat 

atuutissapput.  


